
	“Улсын хэвлэлийн газар” 1982 онд эрхлэн хэвлүүлсэн “Зөвлөлтийн зохиолчдын туужис (туужууд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Деньги для Марии

	 

	Орчуулсан С. Бадраа

	 


МӨНГӨНИЙ ЭРЭЛД

	 

	Машины хурц гэрэл цонхоор тусаж, тасалгааны дотор сав саруулхан болоход Кузьма нойрноос сэрэв. 

	Машины гэрэл байшингийн адарт чичивгэнэн тусаад туурга даган бууж баруунаа эргэн алга болов. Минут хэртэй болоод машины дуу ч тасарч, дахин харанхуй, дахин аниргүй болов. Хав харанхуй өчүүхэн ч анир чимээгүй болохоор саяын машины гэрэл ямар нэг далд битүү дохио өгөөд явсан шиг санагдана. 

	Кузьма босож тамхи асаагаад цонхны дэргэд мухар сандал дээр сууж, хэн нэгнийг гал дохиогоор дуудаж байсан шиг тамхиа гялалзуулан цонхоор харав. Тамхиа сороход нь цонхны шилэнд сүүлийн хэдэн өдөр ядарч царай алдсан нүүр нь үзэгдээд алга болохуй дор гал гэрэл ч үгүй, дуу чимээ ч үгүй, эцэс төгсгөлгүй харанхуйгаас ондоо юм үгүй болов. Өглөө болоход цас орох нь шиг байна, өнтэй болох нь дээ гэж Кузьма бодов. 

	Тамхиа татаад Мариягийн хажуугаар орж дахин унтав. Гэтэл саяын сэрээчихдэг машинаар явж байна гэж зүүдэлжээ. Хав харанхуйн дотор өнөө машин гэрлээ тавилгүй явж байх шиг. Тэгтэл нэг байшингийн дэргэд очиж зогсоод гэрлээ тавив. Кузьма машины кабинаас бууж байшингийн цонхыг тогшвол дотроос, 

	— Хэн бэ? гэнэ. 

	— Марияд өгөх мөнгөө өгөөч ээ! гэж Кузьма дуу гарав. 

	Хүн мөнгө авчирч өгөхөд машин ч хөдөлж бас л хав харанхуй дотор оров. Замд мөнгөтэй айл тааралдах бүрий ямар нэг үл мэдэх оньсон хүрд ажиллаж, машины гэрэл цацарна. Кузьма бас л бууж, байшингийн цонхыг тогшиход, 

	— Хэн бэ? гэх дуу гарна. 

	— Марияд өгөх мөнгө өгөөч ээ!

	Кузьма бас л сэрчхэв. 

	Бас л таг харанхуй, шөнө яагаа ч үгүй. Эргэн тойрон гал гэрэл ч үгүй, чимээ имээ ч үгүй. Тийм хав харанхуй, тийм таг чимээгүй байхад ер маргааш өглөө үүр хяраалж өглөө болдог байгаа даа гэж итгэхэд бэрх байжээ. 

	Кузьмагийн нойр хулжаад юм бодож хэвтэнэ. Тийрэлтэт онгоцны исгэрэх чимээ гэнэт бороо асгарсан шиг нижигнэснээ холдон чимээгүй болов. Дахин чимээ имээгүй болсон авч худлаа даа одоо ч ямар нэг явдал гарна даа гэж эрхбиш бодогдоно. 

	Кузьма явах уу байх уу? гэж бодно. Өчигдөр ч, уржигдар ч эрс шийдэж чадахгүй ингэж бодож хэвтсэн нь бий. Тэгэхэд бас ч тэгж бодож хэвтэх цаг зай байлаа. Одоо бол байхгүй. Маргааш өглөө л явахгүй бол хожимдоно. Тиймийн тул явах уу, үгүй юу гэж одоо л шийдэхгүй бол болохгүй. Тэгвэл явалгүй л болохгүй, явах л хэрэгтэй гэж санагдана. Ер явах л хэрэгтэй. Ингэж зовж хэвтэх явдалгүй. Одоо ондоо хэнээсээ гуйх юм бэ! Өглөө болмогц шуудхан автобусны буудал тийш очихоор шийдэв. Ингээд Кузьма нүдээ анив. Одоо унтаж болно. Унтах, унтах, унтах! Кузьма зүүд нойроор хөнжил хийж, сайхан шургаж унтахыг хичээв. Гэвч болсонгүй. Түүдэг галын захад унтаж байгаа юм шиг санагдан, өрөөсөн тал нь халуу дүүгж, өрөөсөн тал нь хүйт оргино. Тэр унтаж байгаа ч юм шиг, сэрүүн байгаа ч юм шиг, нөгөө машин нь хүрээд ирсэн шиг санагдана. Гэвч одоо нүдээ нээж харах явдалгүй нам унтах хэрэгтэй гэдгээ Кузьма ойлгов. Кузьма нөгөө талаараа эргэж хэвтэв. Шөнө яагаа ч үгүй, ер барагдахын аргагүй урт шөнө байлаа. 

	 

	Өглөө болов. Кузьма цонхоор харав. Цас орсонгүй, гэвч хариугүй орох шинжтэй. Үүрийн бүдэг туяа чадал заан үүлийг нэвтэлж гэгээ оров. Цонхон доогуур нэгэн нохой газар шиншилсээр гудамжны булан тойрно. Хүн амьтан ч эс үзэгдэнэ. Гэтэл гэнэт хойноос салхин хүчтэй үлээж түр намдсанаа дахин чангарав. 

	Кузьма гал тогооны өрөөнд орвол Мария зуухны хажууд зогсоод ямар нэг үйл оролдоно. 

	— Авч явах юм бэлд, би явах минь. 

	— Хот орох нь уу?

	— Хот орно. 

	Мария хормогчиндоо гараа арчаад зуухны өмнө явган сууж галын төөнөм халуун илчинд нүдээ онийлгоод

	— Ах чинь өгөхгүй л байх аа даа гэв. 

	— Түүний чинь хаягтай дугтуй хаана билээ?

	— Урагдаж алга болоогүй бол хоймрын өрөөнд л бий юм сан. 

	Хүүхдүүд нь унтаж байв. Кузьма хоймрын өрөөнд орж захидлын дугтуй олж ирэв. 

	— Олов уу?

	— Оллоо. 

	— Өгөхгүй л байх аа даа гэж Мария дахин өгүүлэв. 

	Кузьма дуу гарсан ч үгүй ширээнээ сууж хоолоо идэв. Ах нь мөнгө өгөх эсэхийг тэр өөрөө ч эс мэднэ. Гал тогооны өрөөнд халуу шатаж, муур хөлийг нь шөргөөхөд Кузьма өшиглөн зайлуулав. 

	Кузьма тавгаа түлхэж орхиод бодол болж сууна. Сайх муур суниаж буланд очиж нүүрээ угааж байснаа аанай Кузьмагийн хөлд ирж наалдав. Кузьма босож явахдаа юу гэж хэлэх ухаанаа олохгүй дуугүй үүдэн тийш очиж хувцаслаж байхад Мария уйлж байх нь сонстов. Гэвч автобус эрт хөдөлдөг болохоор явалгүй горьгүй. Мария ондоо аргагүйгээс хойш уйлж л байг. 

	Гадаа их салхи тавьж юм бүхнийг найгуулан нижигнүүлж байв. 

	Салхи яг автобусны урдаас үлээж цонхны завсраар сийгнэ. Автобус эргэхэд салхи хөндлөнгөөс улам хүчтэй үлээж, модны навч хийсэн, нүднээ үл өртөх элс хайрга цонхны шил дээр шир ширхийн бууж байв. Тэр их салхины дараа хүйтэрч, цас унах шинжтэй. Ер намрын дунд сар шувтарч өвөл болох ойртож байсан цаг. 

	Кузьма хамгийн арын суудалд цонхны наана суув. Хүн цөөн, сул суудал нэлээд байвч Кузьма босож урагшаа суухыг бодсонгүй байдгаараа нугдайгаад цонхоор ширтэн явав. Хориод километр явахад ой модонд ч салхитай, хээр талд ч салхитай, тосгон сууринд ч салхитай. 

	Тэнгэр муухай болохоор хүн бүхэн үг ярих ч үгүй их л уйтгартай дүнсийгээд явна. Зарим нь хааяа үг дуугаравч нэн аяархан дуугарах тул юу хэлж буй нь эс ойлгогдоно. Юм бодох ч дур хүрэхгүй, гагцхүү машин донслох бүрий хүн бүхэн урд суудлын түшлэгээс шүүрэн авч суудлаа засаж тухлаад зөвхөн урдах замыг ширтэнэ. 

	Нэгэн өгсүүр өөд өгсөхөд Кузьма салхин ульж буй эсвэл машины мотор хүнгэнэж буй алин болохыг ялгаруулах гэж хичээх болов ч алин нь ч мэдэгдэхгүй гагцхүү исгэрэн улих чимээ сонстоно. Тэрхүү гүвээг давж тонгоймогц нэгэн тосгон руу оров. Автобус хамтралын захиргааны дэргэд зогсов. Гэвч нэг ч хүн буусангүй. Нэгэн урт гудамжаар яндангаар үлээж байсан шиг салхин хөөрөгдөж байна. 

	Автобус дахин хөдлөв. Залуухан жолооч хөвүүн зорчигчдыг мөрөн дээгүүрээ эргэн хараад халаасаа уудлан тамхи гаргаж татав. Тамхи татахыг мартсанаа Кузьма ч гэнэт санаад сэтгэл сэргэв. Автобусны дотор хөх утаа суунаглаж ирэв. 

	Бас нэг тосгон тааралдав. Автобус гуанзны үүдэнд зогсож, жолооч босоод, 

	— Завсарлагаа! Хоол идэх хүн байвал хамт орцгооё. Одоо зам хол шүү гэв. 

	Кузьма хоол идэхийг хүссэнгүй харин биеийн хөшөөг гаргахаар автобуснаас буув. Гуанзны хажууд тэдний тосгоны дэлгүүртэй яг адилхан дэлгүүр байна. Кузьма нэг өндөр гэгчийн довжооны шатаар гарч дэлгүүрт оров. Дотор орвол нэг талдаа хүнсний, нөгөө талдаа аж үйлдвэрийн барааны тасагтай яг адилхан дэлгүүр байна. Лангууны дэргэд гурван хүүхэн элдвийн юм ярьж, худалдагч хүүхэн энгэртээ гараа зөрүүлээд тэдний яриаг их л залхуутай чагнана. Тэр худалдагчийг үзвэл Мариягаас залуу агаад хэрэг явдал нь цөм сайн бололтой санаа амар зогсож байв Кузьма халуун зуухны хажууд очиж гараа ээж зогсов. Жолооч хэдийд гуанзнаас гарах нь цонхоор харагдах тул Кузьма амжин суух бололцоотой ажээ. Салхинд цонхны хаалт тасхийн савах чимээ гарсанд өнөө гурван хүүхэн худалдагч хүүхэн цөм эргэж Кузьмаг харав. Манай тосгонд бас яг үүн шиг дэлгүүр байдаг, манай Мария жил хагасын өмнө яг чам шиг лангууны цаана зогсож байсан гэж тэр худалдагч хүүхэнд очиж яримаар санагдана. Гэвч Кузьма байрнаас хөдөлсөнгүй. Салхинд цонхны хаалт бас л савж, өнөө гурван эхнэр бас л эргэж Кузьмаг харав. 

	Салхи ердөө өнөөдөр хөдөлж тэр ч байтугай шөнө босож харахад намуухан байсан гэдгийг Кузьма сайн мэдэж байвч салхи аль хэдийнээс хойш хэдэн өдөр салхилж буй юм шиг бодол сэтгэлээс нь эс ховхорно. 

	Үүнээс тав хоногийн өмнө хотын гэхэд хотын бус, хөдөөгийн гэхэд хөдөөгийн бус байдалтай гялгар цувтай брезент түрийтэй гуталтай, эрүү малгай тавьсан дөч арай гарч яваа болов уу гэмээр эр тэднийд орж ирсэн билээ. Мария эзгүй байв. Би тооллогоор ирсэн, маргааш битгий онгойлгоорой гэж Марияд хэлээрэй гэж тэр хүн хатуу хэлжээ. 

	Чингээд л маргааш нь хөдөлгөж эхлэв. Үдийн завсарлагаар Кузьмаг шагайхад дэлгүүрийн хамаг юмыг бужигнуулж, Мария, өнөө байцаагч хоёр хамаг лаазтай, хайрцагтай, боодолтой юмсыг лангуун дээр зөөж овоолоод дахин дахин тоолж байв. Гадаа агуулахаас том пүү оруулж дээр нь шуудайтай элсэн чихэр, давс, будаа овоолон жинлэж байна. Цаасан боодлоос нь цөцгийн тос хутгаар цуглуулан, хоосон лонх харжигнуулан нэг булангаас нөгөө буланд зөөж, тас наалдсан мөсөн чихрийн үлдэгдлийг хайрцгаас хусаж байв. Байцаагч харандаагаа чихэндээ хавчуулаад мөнөөхөн уул адил овоолсон лаазтай, хайрцагтай барааны хоорондуур их л цогтой явж амандаа тоолон, таван хуруугаа сарвайлгаад сампингийн эрхийг бараг харалгүй шажигнуулах зуур ямар нэг тоо хэлж бичүүлээд толгой хаялан харандаагаа туйлын эвтэй барихыг үзвэл энэ ажилдаа нэн ч дадамгай хүн болох нь илт. 

	Мария ихэд орой харив. Царай байдал машид алжаажээ. 

	— За юу болов? гэж Кузьмаг аяархан асуухад

	— Одоохондоо болсон юмгүй. Маргааш үйлдвэрийн бараа тоолно. Маргааш л нэг юм мэдэгдэх байх гэжээ. 

	Хүүхдүүдээ буруу юм хийв гэж Мария хашхичиж, зандчаад шууд унтахаар хэвтэв. 

	Кузьма гадаа гарав. Нэгтээ гахай хуйхалж байгаа бололтой тосгон даяар тун ч таатайхан үнэр түгж хамар цоргих ажгуу. Хадлан тариалангийн ажил шувтарч төмсөө хурааж авсан болохоор хүмүүс баярт бэлдэж, өвлийг хүлээж байлаа. Бужигнасан ид ажлын үе өнгөрсөн тул энэхэн хоёр улирлын хооронд улс амьтан баахан сул чөлөөтэй болж, юм хумаа үзэж, юм хумаа бодож болдог цаг. Тосгон даяар одоохондоо нам гүм байвч долоо хоногийн дараа наргиан наадам болж, хүмүүс хуучин, шинэ цагийн баяр наргианыг дурсан, хүзүүгээрээ тэврэлдэн хэлхэлдэж айл айл хэсэн хашхиралдан дуулалдаж, бас л өнгөрсөн дайныг дурсан ярилцаж, гомдол саналаа ярилцан бие биеэс уучлал эрэх цаг ч болно доо. 

	Кузьма гэртээ орж, хүүхдүүдээ ингэсхийгээд унтацгаагаарай гээд өөрөө унтахаар хэвтэв. Мария хэдийн унтжээ. Амьсгалах нь ч эс сонстоно. Кузьма ч зүүрмэглэн байтал хүүхдүүд нь хэрэлдэж цуугилдах чимээгээр арга буюу босож тэднийгээ аргадаж чимээгүй болгоод дахин хэвтэв. Гэрийн дотор анир чимээгүй болов. Гадаа ноход гэнэт хуцаж боргосноо даруй таг болов. 

	Кузьма өглөө сэрвэл Мария ажилдаа явсан байлаа. Тэр өглөөнийхөө ундыг уугаад ажилдаа явж тэр өдөр хоёрдугаар бригад дээр өнжив. Тэр бригадын ногооны зоорины засвар юу болж байна, ямар материал хэрэгтэйг очиж шалгаж үзээрэй гэж дарга нь захисан байжээ. Кузьма тэр ажлаар хөөцөлдсөөр яваад өнөө дэлгүүрт тооллоготойг таг мартаж, харин орой харьж явахдаа санав. Хамгийн том хүү Витька нь гадаа үүдэндээ сууж байснаа эцгийгээ хараад годхийн орчхов. «Энэ маань юу болов?» гэж Кузьмагийн дотор муу совин татаж гэртээ яаран оров. Гэрийнхэн нь түүнийг хүлээж байв. Мария ширээнээ сууж байхыг үзвэл их л уйлсан бололтой нүд нь бөлцийжээ. Үүдний хажууд мухар сандал дээр сууж байсан өнөө байцаагч нэлээн тэвдсэн, гэмшсэн янзтай Кузьматай гар барьж мэндлэв. Дөрвөн хүүхэд нь цугаараа том гэгчийн орос маягийн пийшингийн наагуур өндөр намаараа эгнэн жагсжээ. Кузьма бүх хэрэг явдлыг дотроо ухаж мэдээд юу ч асуусангүй шавар шавхай болсон гутлаа үүдэнд тайлж, шаахайгаа өмсөхөөр хөл нүцгэн дотогш оров. Гэтэл дотор өрөөнд шаахай нь байсангүй. Буцаад үүдний хажууд очиж үзтэл алга болохоор,

	— Хүүхдүүд ээ, миний шаахайг үзэв үү? гэв. 

	Мария тэссэнгүй цурхиран уйлж дотор өрөө рүү орчив. Үүнд Кузьма онц гайхсан ч үгүй мэлэрсэн нүдээр хойноос нь харж байснаа, 

	— Та нар миний шаахайг олж өгөх гэж байна уу, үгүй юу? гэж хүүхдүүдээ зандрав. 

	Цаадуул нь хэлхээтэй юм шиг дөрвүүлээ годхийж тасалгааны булан, орон доогуур шагайн харцгааж, нэг өрөөнөөс нөгөөд цувралдан гүйлдэхийг үзвэл, яахыгаа, юу гэж хэлэхийгээ мэдэхгүй улам ихээр мэгдэж сандарч байх нь илт. 

	Шаахайг нь олж өгсөнд Кузьма нүцгэн хөлдөө углаад Мариягийн хойноос оров. Цаадах нь орон дээр алгаараа нүүрээ таглан хэвтээд уйлж шогширч байв. Кузьма нүүрийг нааш эргүүлж, 

	— Хэдий хэр дутав? гэв. 

	— Мянга

	— Шинэ мөнгөөр үү?

	Мария дуугарсангүй, алгаар нүүрээ дарсан хэвээр буруу харж хэвтээд хэнгэнэтэл уйлав. Мариягийн хамаг бие чичирч байхыг үзээд Кузьма нэгхэн хэдий зуур юу болж буйгаа ч мэдэхгүй болов. Уг хэрэг гэнэтийн бөгөөд аймаар явдал байлаа. Гэвч Кузьма зүүд нойрноос сэрсэн адил босож Мариягийн өрөөнөөс гарч нөгөө байцаагч дээр очиж, та ийшээ ширээнээ суугтун гэж дохив. Цаадах нь годхийн босож, ширээнээ суув. Кузьма тамхиа гаргаж яаран асаав. Юу ч гэсэн сэхээ орох хэрэгтэй байлаа. Ус ууж байсан шиг тамхиа даруй даруй сорж байтал хүүхдийн өрөөнд радио гэнэт учир зүггүй чанга бархирахад Кузьма цочиж, 

	— Унтраа! гэж зандрав. 

	Хүүхдүүд нь мөнөөхөн өндөр намаараа жагссан янзаараа гүйлдэн нөгөө өрөөнд шахцалдан ормогц радио чимээгүй болов. Кузьма нэг харвал хүүхдүүд нь аанай том пийшингийн наагуур жагсан, эцгийнхээ ямар ч тушаалыг биелүүлэхэд бэлхэн зогсож байв. Эцгийн уцаар аажмаар намдаад харин ч тэднийгээ хараад өрөвдөв. Тэдэнд ямар гэм буруу байх билээ. Кузьма өнөө байцаагчид хандаж, 

	— Танд чин үнэнээ хэлэхэд бид тэндээс нэг ширхэг ч будаа авчирсан явдал байхгүй. Энэ үгийг би энэ хүүхдүүдийнхээ дэргэд зориуд хэлж байгаа юм. Юу гэвэл би эдэндээ худал хэлж чадахгүй. Манайх тийм ч элбэг дэлбэг биш суудгийг та бэлхнээ харж байгаа биз. Гэвч бидэнд бусдын юм хэрэггүй шүү гэв. 

	Байцаагч дуугарсангүй. 

	— Яагаад тийм их дутчихав аа? Мянга гэл үү? 

	— Нэг мянга 

	— Шинэ мөнгөөр үү?

	— Одоо хуучин мөнгөөр гүйлгээ хийхээ больсон шүү дээ. 

	— Мянга гэдэг бол учиргүй их тоо юм. Би тийм их мөнгө барьж ч үзсэнгүй. Манайх байшин барих гэж хамтралаас долоон зуун рублийн зээллэг авсан, тэр мөн их мөнгө байсан. Түүнийгээ одоо хүртэл төлж бараагүй байтал бас нэг мянга. Гуч, дөч юм уу, за зуун рубль ч алдаж болно гэж бодъё. Гэтэл яагаад мянгаар дутдаг билээ? Харваас чи ийм ажил олон жил хийсэн бололтой. Яахлаараа ийм ихээр дутагдал гардаг юм бэ? гэв. Байцаагч толгой сэгсэрч, 

	— Мэдэхгүй гэв. 

	— Цаадуул нь, хоршооныхон нэхэмжлэхээр толгойг нь эргүүлчихсэн байж болох уу?

	— Мэдэхгүй. Болохгүй юм гэж үгүй. Миний үзвэл, танай энэ хүн боловсролоор тун нимгэн хүн бололтой. 

	— Юуны боловсрол, дөнгөж бичигтэй хүн. Тийм хүн цалингаа л тоолохоос сангийн тэр их мөнгийг яаж барах вэ дээ. Чадахгүй юмаар битгий оролд гэж би хэчнээн хэлсэн! Гэвч худалдагч хийх хүн олдохгүй, үүнийг ятгаж орхисон юм. Тэгээд харин гайгүй л юм шиг байсан юм даа. 

	— Бараагаа дандаа өөрөө очиж авдаг байсан уу? Үгүй юу?

	— Үгүй, аль тааралдсан хүнд л захиж дайдаг байсан. 

	— Тэр муу байна. Тэгж болохгүй. 

	— За тэр дээ... 

	— Хамгийн гол нь бүтэн жил тооллого хийгээгүй юм байна. 

	Тэд дуугүй болов. Тэрхүү анир чимээгүйн дотор унтлагын өрөөнд Мария хэрхэн шогшрон уйлах чимээ тодхон сонстоно. Гэтэл ямар нэг айлын үүд хаалга нээгдэж хүн дуулах чимээ гарахыг үзвэл үхэр адил дүнгэнэж байсан шиг дуу гарч байснаа чимээгүй болоход Мариягийн уйлах нь дахин дуулдав. Уйлах уйлахдаа бүр уснаа чулуу хаяж байсан шиг хол хол хийн чанга шогшрох нь сонсогджээ. 

	— Одоо тэгээд юу болдог бол? гэж Кузьма өөрөөс буюу өнөө байцаагчаас асуусан алин болох нь мэдэгдэхгүй дуугарав. 

	Байцаагч мөнөөхөн хүүхдүүдийг хялайн хармагц эцэг нь. 

	— Та нар явцгаа! гэж зандрав. 

	Дөрвөн жаал галуу адил цувралдсаар өрөөндөө оров. Байцаагч Кузьмад дөхөж суугаад аяархнаар

	— Би маргааш эндээс цааш явна. Бас хоёр дэлгүүрт тооллого хийх хэрэгтэй байна. Энэ бол барагцаалбал тав хоногийн ажил. Тав хоногийн дараа... гэснээ түгдэрч, — Нэг үгээр хэлбэл, та нар энэ хугацаанд зохих мөнгийг олоод хийчихвэл... Та миний хэлийг ойлгож байна уу? гэв. 

	— Ойлголгүй яах вэ гэж Кузьма дуугарав.

	— Танайх харваас олон хүүхэдтэй айл байна. Тэгэхлээр энэ эмэгтэйг шүүхэд татвал лав л хэдэн жил... 

	Кузьма тэр байцаагчийг харж хөөрхий, ихэд өрөвдөлтэйгөөр инээвхийлэв. Байцаагч, 

	— Харин энэ тухай нэг ч хүнд хэлж болохгүй шүү. Би хүнийг ингэж ял шийтгэлгүй өнгөрүүлэх эрх мэдэлгүй хүн. Би ч өөрөө толгой дээрээ булуу хурааж байна даа гэв. 

	— Ойлголоо, ойлголоо. 

	— Та нар мөнгөө л ол, бид энэ хэргийг чимээгүй өнгөрүүлэхийг бодъё. 

	— Мянган рубль, тийм ээ. 

	— Тийм ээ. 

	— Мэдлээ, мянган рубль, нэг мянга. Бид олъё оо. Энэ хүүхнийг шүүхэд шилжүүлж болохгүй. Бид олон жил суусан, олон хүүхэдтэй улс. 

	Байцаагч явахыг завдахад Кузьма, 

	— Баярлалаа, гэж толгой дохиод гарыг чанга атгав. Тэр хүн яваад өгөв. Гадаа хашааны явган хаалга чахрах чимээ гарч, цонхон тушаа хөлийн чимээ гарснаа холдон одов. 

	Кузьма ганцаар үлдээд гал тогооны өрөөнд орж өчигдрөөс хойш гал түлээгүй жижиг зуухны аманд тонгойн их л удаан суув. Кузьма юу ч бодсонгүй, ер юм бодох чадал ч үгүй хөшиж, гагцхүү толгой нь улам гудайна. Тийнхүү цаг, хоёр цаг болов. Шөнө болжээ. 

	— Аав аа! гэхэд нь алгуурхан өлийн харвал том хүү Витька нь хөл нүцгэн, ганц цээживчтэй зогсож байв. 

	— Чи юу гээ вэ?

	— Аав аа, манайд юу ч болохгүй юу?

	Кузьма толгой дохив. Гэвч Витька явсангүй, эцгийнхээ үгийг дуулах хэрэгтэй байжээ. Кузьма. 

	— Тэгэлгүй яах вэ! Бид бүх газар дэлхийг хөмрүүлж орхино. харин эхийгээ хааш нь ч явуулахгүй дээ. Бид чинь таван эр хүн байна даа, алзахгүй гэв. 

	— Манайд юу ч болохгүй гэж би ангийнхаа хүүхдүүдэд ярьж болох уу?

	— Бид бүх газар дэлхийг хөмрүүлж орхино, харин ээжийгээ хааш нь ч явуулахгүй гэж хэлээрэй. 

	Витька үнэмшиж яваад өгчээ. 

	Маргааш өглөө нь Мария боссонгүй. Кузьма босож том хүүхдүүдээ сургуульдаа яв гэж дуудаад өчигдрийн үлдсэн сүү аягалж өгөв. Мария орон дээрээ огтхон ч хөдлөлгүй адар ширтэн хэвтэнэ. Өчигдөр дэлгүүрээс ирээд хувцсаа ч тайлсангүй, тэр чигээрээ хэвтжээ. Нүүр нь илэрхий цэлхэрсэн харагдана. Кузьма ажилд явахынхаа өмнө дэргэд нь очиж, 

	— Босож жаахан явж хөдөл. Болохдоо л болно, хүмүүс тусална. Энэ хэргээс болж чи яагаа ч үгүй үхээд байх явдалгүй гэв. 

	Кузьма өнөөдөр ажилдаа ирж чадахгүй гэж хэлэхээр контортоо очив. 

	Хамтралын дарга албан тасалгаандаа ганцаар сууж байв. Кузьмаг ороход урдаас нь босож гар бариад эгц ширтэн санаа алдахад нь Кузьма учрыг ухсангүй. 

	— Яав? гэв. 

	— Марийн тухай би дуулсаан. Одоо тосгоныхон цөм дуулах вий гэв. 

	— Тэртэй тэргүй юуг нь нуух вэ!

	— Одоо яая гэж байна?

	— Мэдэхгүй. Хаашаа очихыгоо ч мэдэхгүй болоод байна. 

	— Нэг л юм бодох хэрэгтэй болж дээ. 

	— Тийм. 

	— Би одоо чамд зээл олгож чадахгүй гэдгийг чи бэлхнээ мэдэж байгаа. Тайлангийн хурал хаяанд ирээд байна. Тайлангийн жил шувтрахаар сүүлд ярилцаж байгаад олгож болно. Ер нь олгоно! Одоогоор чи хамтралаас зээл аваад төлнө гэж улс амьтнаас ав. Цаанаа хэлэх юмтай болохоор чамд сайн болно. 

	— Баярлалаа!

	— Надад баярлах ч яамай. Мария яаж байна?

	— Муу байна. 

	— Миний хэлснийг очиж хэл дээ. 

	— Хэлье, хэлье гэж Кузьма гарах гэж явснаа санаж, — Би өнөөдөр ажилдаа гарч чадахгүй гэв. 

	— Яв, яв! Чи одоо юуны ажил хийж чадах вэ! Хэлэх юмаа олж ядав уу!

	Мария бас л хэвтсээр ажээ. Кузьма хажууд нь орон дээр сандайлаад дал мөрийг нь аяархан дарав. Гэтэл Мария мэдээгүй юм шиг огтхон ч чичивхийсэнгүй. 

	— Дарга тайлангийн хурлаас хойш зээл өгнө гэж байна гэж Кузьма ярив. 

	Мария биеэ хөдөлгөх аядсан авч аанай таг болов. 

	— Чи дуулж байна уу?

	Мария гэнэт юу болов, ухасхийн босож Кузьмаг хүзүүдэж аваад орон дээр дарж унагаад, 

	— Кузьма! Чи миний аминд орооч! Аргалж үзээч, Кузьма! гэж уухилан шивгэнэв. 

	Кузьма босох гээд чадсангүй. Мария дээрээс нь дарж хэвтчихээд нүүр амаараа нүүрийг нь таглан, хүзүү хоолойг нь шахаж, 

	— Энхрий минь! Миний аминд орооч! Намайгаа бүү ял янханд оруулж үзээч! гэж нэн ч царай алдан шивгэнэнэ. 

	Кузьма дороос нь сая сугаран гарч

	— Тэнэг эм, чи чинь галзуурав уу? гэж хүржигнэн дуугарав. 

	— Кузьма! гэж Мария сулхан дуудна. 

	— Чи чинь юу бодох нь энэ вэ? Зээл авахаар боллоо тэгээд л хэрэг бүтэх нь тэр. Тэгэхэд чи ингэж галзуурч байх гэж!

	— Кузьма!

	— Юу гээ вэ?

	— Кузьма! гэж дуу нь улам сулхан болоход Кузьма, 

	— Би энд байна аа, гээд хоёр гутлаа суга татан хаяж хажуугаар нь орж зэрэгцэн хэвтэв. Мариягийн хамаг бие чичирч, дал мөр нь татвалзан өндөлзөж байв. Кузьма эхнэрээ тэвэрч өргөн палбигар алгаараа дал мөрийг нь илэхэд Мария улам наалдан хэвтэв. Марияг чимээгүй болон болтол дал мөрийг илсээр хэвтээд босоход Мария унтсан байжээ. 

	 

	 

	Үнээ өвс хоёроо зарж болох авч хүүхдүүд маань уух сүүгүй болчих юм даа гэж Кузьма бодов. Ондоо зарах худалдах юм байхгүй. Үнээгээ ядахдаа арга мухардвал зарахаар үлдээх хэрэгтэй. Тэгэхлээр өөрснөө улаан мөнгөгүй болохоор цөмийг бусдаас зээлдэх болно. Мянган рубль яаж зээлэхээ Кузьма мэдэхгүй байв. Энэ нь маш их мөнгө шиг санагдана. Дандаа хуучин мөнгөний ханшаар бодож будилж явснаа гэнэт сэхээ орохдоо нуруу нь хүйт оргиж, санал бодол сарнижээ. Хэдэн сая, миллиардаараа байдаг юм чинь тийм их мөнгө гэж байж болох юм аа. Гэвч тийм их мөнгө нэг хүнд, тэр тусмаа надад яаж байх, олдох юм бэ гэж бодохоос одоо гараад хүнээс мөнгө эрэвч тэр их мөнгийг гүйцээж чадахгүй мэт санагдах ажгуу. Кузьма огт хөдлөлгүй их л удаан суув. Хэн нэгэн орж ирээд, та нараар тоглосон юм, тэр өр дутагдлын явдал чамд, Марияд огт хамаагүй юм гэж хэлэх болов уу гэж хүлээсэн шиг их л удаан суув. Түүний мэддэг олон хүн бол Марияд хамаа ч үгүй билээ!

	 

	 

	Автобус галт тэрэгний буудал хүрээгүй явахад ашгүй хойноос нь машин гүйцэж очив. Эл учир Кузьма ч тэр хар салхинаар галт тэрэгний буудал явган орох хэрэгцээгүй болов. Галт тэрэгний өртөөн дээр очвол салхинд байшингийн төмөр дээвэр харжигнан, гудамжаар цаас, тамхины иш эргэлдэн хийсэж гадаа яваа улсыг харахад салхинд туугдаж яваа юм уу, аль эсвэл салхитай үзэлцэн явах гэсэн зүгтээ яваа юм уу ялгаж мэдэхэд бэрх ажээ. Галт тэрэг ирж явахыг зарлан буй нэвтрүүлэгчийн дуу салхинд хийсэн тасалдаж, юу гэж хэлж буйг ойлгохын арга үгүй. Зам дээр ачаа зөөгч бух тэрэг, цахилгаан бух тэрэгний огцом огцом бархирах нь одоо мөд аюул болно гэж дохио өгч байсан шиг их л түгшүүртэйгээр сонстох ажгуу. 

	Кузьма галт тэрэг хөдлөхөөс нэг цагийн өмнө билет авахаар оочирт зогсов. Касс онгойгоо ч үгүй, хүмүүс дарааллын толгой өөд явсан хүн болгоныг их л сэжигтэйгээр харж зогсоно. Кассын шагайвч цонх дээр өлгөөстэй цахилгаан цагийн минутын зүү нэг зурааснаас нөгөөд чаг гэж их л чимээтэй хүрэх бүрий хүмүүс өлийн харж шаналан хүлээнэ. 

	Ашгүй касс онгойв. Гэтэл хамгийн түрүүчийн хүн шагайвч цонхоор толгойгоо шургуулаад нэг хоёр минут болов. Гурав дөрвөн минут болов, гардаггүй. Араас нэг нөхөр, 

	— Цаана чинь юу болоод байна, наймаа хэлэлцээд байгаа юм уу? гэж бархирав. Оочрын толгойд байсан эмэгтэй толгойгоо гаргаж ирээд эргэн харж, 

	— Билет байхгүй гэнэ ээ гэв

	Гэтэл кассын хүүхэн

	— Та минь. Ер нь хатуу вагоны билет байхгүй шүү гэж хашхирав. 

	Улс шахалдахыг боливч тарсан нь үгүй, улаан нүүртэй, улаан алчууртай бүдүүн авгай ихэд унтууцан,

	— Эд хүний мөнгийг яасхийгээд мэхлээд авахыгаа мэддэг улс. Зөөлөн вагонд л чихээд байх юм тэр нь хэнд хэрэгтэй юм бэ? Зөөлөн вагон гэдэг чинь онгоцны билеттэй адил үнэтэй шүү дээ гэв. 

	— Та онгоцоор нис л дээ гэж кассын хүүхэн хэнэггүй дуугарахад

	— Ниснэ дээ! Чи иймэрхүү ааш олон гаргаад байвал чам дээр нэг ч хүн ирэхгүй болно. Та нарт нинжин сэтгэл байх биш?

	— Та нисэж хайрла! Бид гомдохгүй. 

	— Гомдох болно доо чи хонгор минь! Ажлаасаа хусуулна гэж мэдээрэй!

	Кузьма кассаас холдон явав. Дараачийн галт тэрэг хүлээе гэвэл таван цагаас доошгүй зогсох хэрэгтэй. Ер зөөлөн вагоны билет авдаг юм уу? Яадаг юм цус! Дараачийн галт тэргэнд энгүүн суудал байгаа ч юм уу, үгүй ч юм уу? Мөн аанай дандаа зөөлөн вагон байвал яана? Дэмий хүлээх болно. Гэм нь урдаа гэмшил нь хойноо гэдэг үг яагаад ч юм Кузьмагийн санаанд оров. Үнэн хэрэг дээрээ таван рубль илүү гаргалаа гээд бүхнийг шийдэх юм биш. Мянга хэрэгтэй хүн тавын хойноос царай алдаад яах юм. 

	Кузьма өнөө кассад буцаж очив. Оочрын улс тарж, кассын хүүхэн том ном дэлгээд уншин сууна. 

	— Хот орох билет авъя. 

	— Зөөлөн вагоны л билет байна. 

	— За яах вэ, байгааг нь авъя. 

	Кассын хүүхэн уншиж байсан номоо шугамаар тэмдэглэн орхиод хажуухан талаасаа билет гаргаж цоолуурын доогуур шургуулав. 

	Кузьма одоо түүний сууж явах галт тэргийг зарлахыг чагнан зогсов. Галт тэрэг ирэхтэй зэрэг манай хүн тохитой тухтай зөөлөн вагонд сууж хот орох болно. Маргааш өглөө гэхэд хот орсон байна. Ахындаа очиж, мянга хүргэж чадаагүй дутуу мөнгийг авах болно. Ах нь магадгүй, тэр мөнгийг хадгаламжийн кассаас ч авч өгөх биз дээ. Чингээд буцахын өмнө ахтайгаа сууж ганц лонх юм ханзлаад л гэртээ харих хэрэг! Харин өнөө байцаагчийн буцаж ирэхээс урьд амжиж харих хэрэгтэй. Чингээд Кузьма Мария хоёрын амьдрал уг ёсоороо болоод л явчихна. Бусдын адил л суух болно. 

	Энэ гай зовлон шувтрахаар Мария ч гараад ирнэ, тэд үр хүүхдээ өсгөж, тэднийгээ дагуулаад кино шийнд явна. Ер ямар ч гэсэн өөрийн гэсэн хамтралтай таван эр, нэг эх алзахгүй дээ. Тэд цөм амьд явах хэрэгтэй, аж төрөх хэрэгтэй шүү дээ. Орой үдшийн цагаар унтахыг завдан ор дэрээ засаж байхад Кузьма аанай Мариятай наадаж, суга цавийг нь гижигдээд авдаг билээ. Тэгэхээр Мария худлаа аашилж хараадаг авай. Юу гэвэл, Кузьмаг тийнхүү тоглоход Мария өөрөө бас дуртай юм. Энэ байдал ч хэвээрээ л байх болно. Ер тийнхүү цөм сайн сайхан суухад тийм их мөнгө хэрэгтэй юм уу? Үүнд Кузьма сая сэхээ орж бодвол мянган рубль гэдэг ихээс их юм аа! Гэвч одоо яг мянга хэрэгтэй биш, талаас илүү хувийг арай чарай явж олсон байлаа. Кузьма айл айлаар орж царай алдан, хүн юм өгөхгүй болов уу гэж эмээхдээ хамтралаас зээллэг олгоно гэсэн гэж хэрэгтэй хэрэггүй хүнд ам алдан бас заримдаа нүүр улайж явсаар олсон хэдэн мөнгө нь гарын алганаас түлэх мэт төөнөж байсан боловч бас л бага, бас л хүрээгүй билээ. 

	Кузьма хамгийн түрүүн Евгений Николаевич дээр очсон билээ. Ер тэр тосгоны хэн боловч түүн дээр л очих байсан биз. 

	 

	 

	Кузьмаг очиход Евгений Николаевич үүдээ нээж, 

	— Кузьма маань ирлээ! Ор, ор, суугтун. Чамайг надад уурлачхаад манайхаар шагайх ч үгүй болов уу гэж би бодож байлаа шүү гэжээ

	— Евгений Николаевич, би яалаа гэж танд уурладаг билээ?

	— Би яаж мэдэх вэ. Хүн болгон гомдсоноо ярьдаггүй шүү. За суу. Сайн сууж байна уу?

	— Яах вэ, зүгээр дээ!

	— За битгий элдэв зан гаргаад бай. Шинэ байшинд нүүж ороод юм бүхэн сайхан байгаа биз дээ?

	— Шинэ байшиндаа ороод нэг жил болчихсон юм чинь, одоо юуг нь гайхуулах билээ дээ!

	— Би яаж мэдэх вэ. Чи ямар манайхаар орох биш, ярих биш. 

	Евгений Николаевич ширээн дээр дэлгээстэй байсан номоо хамхилгүй тэр чигээр нь номын тавиур дээр хураав. Энэ хүн бол Кузьмагаас насаар дүү боловч эхлээд долоон жил, дараа нь найман жилийн сургуулийн захирал арван таван жил хийсэн болохоор тосгоны хүн бүхэн тэр ч байтугай настай өвгөчүүл хүртэл түүнийг Евгений Николаевич гэж хүндэлдэг болой. Евгений Николаевич энэ нутагт төрж өссөн бөгөөд дээд сургууль дүүргэж ирээд ч тариачин зан байдлаа мартсан нь үгүй. Өвс хулсаа өөрөө хадна, мужаан хийнэ. Амины аж ахуй ч зэгсэн том, завтай үедээ хөдөөгийн тариачидтай ан гөрөөнд, загасанд явна. Эднийх мөнгөтэй гэж Кузьма сайн мэдэх тул хамгийн түрүүнд орж байгаа нь энэ. Юу гэвэл эднийх эхнэртэйгээ хоёулхнаа суух агаад эхнэр нь бас багш, цалин ч их авна. Гэтэл мөнгө үрэх юмгүй, юу гэвэл, ногоо, мах, сүү, цөм өөрсдийнхийгөө хэрэглэх ажгуу.

	Евгений Николаевичийг номоо хураахыг хараад Кузьма өндөлзөн, 

	— Би таны завгүй үеэр ирэв үү дээ? гэв. 

	— Суу, суу. Яагаад завгүй байх вэ. Цаг зав байна. Ажил дээрээ биш гэртээ байсан үед цаг бол албаны юм биш, бидний хувийн цаг. Тэгэхлээр тэр цагийг дуртай зүйлдээ зарцуулах ёстой. Энэ үнэн үү?

	— Тийм байх аа. 

	— Яагаад «байх аа» гэж? Чи үнэн хэл. Цаг байна. Цай тавьсан ч болно. 

	— Цай хэрэггүй. Уухгүй, би саяхан цай уусан. 

	— За яах вэ, гэдэс цатгалан зочныг хүндлэхэд амар гэж байдаг. Энэ үнэн үү?

	— Үнээн. 

	Кузьма биеэ хурааж, шийдээд, 

	— Евгений Николаевич, би танд нэг хэргээр ирлээ гэв. 

	— Хэрэгтэй ирлээ гэнэ ээ? гэж Евгений Николаевич сэрдхийж, ширээнээ суугаад, — За ярь даа. Хэрэг бол хэрэг, түүнийг шийдэх л ёстой доо. Ямааны мах халуун дээрээ гэж байдаг... гэв. 

	— Юу гэж хэлэхээ би мэдэхгүй байна. 

	— Хэл хэл

	— Би танаас мөнгө зээлэх гэж ирсэн юм аа. Евгений Николаевич эвшээлгэж, 

	— Хэдий хэрийн юм хэрэгтэй юм? гэв. 

	— Надад их мөнгө хэрэгтэй. Хэд л бол хэд. 

	— Үгүй арав юм уу, хорь юм уу, гуч юм уу хэдий хэрэгтэй юм?

	— Арав хорь биш, их мөнгө хэрэгтэй болоод байна. Би танд учрыг хэлье. Манай Мария дутагдалд ороод байна. Та мэдсэн үү?

	— Би юу ч мэдээгүй

	— Өчигдөр шалгалт тооллого хийгээд л ийм болчихлоо. 

	Евгений Николаевич ясан хуруугаар ширээ тожгонуулж, 

	— Тоогүй юм болж дээ гэв. 

	— Аан?

	— Тоогүй юм болж дээ. Яахлаараа тийм их өрөнд орчихдог байна аа?

	— Тийм л болчихлоо. 

	Тэд дуугүй болов. Нэгтээ ширээний сэрүүлэгтэй цаг чаг чаг цохих нь сонстоно. Кузьма хаана чаг чаг гээд байгааг хараад хараад олсонгүй. Евгений Николаевич хуруугаар дахин ширээ бөмбөрдөв. Нүүрийг харвал үл мэдэг үрчийж харагдана. 

	— Шүүхэд шилжүүлж магадгүй юм байна даа гэж Евгений Николаевичийг дуу гарахад Кузьма, 

	— Харин шүүхэд шилжүүлэхгүй гэж л мөнгө эрж явна гэв. 

	— Ялгаагүй ял зааж болно. Шамшигдал бол шамшигдал шүү дээ. 

	— Шүүхэд шилжүүлэхгүй байх аа. Мария мөнгө идээгүй гэдгийг би мэдэж байна. 

	— Чи энэ үгээ надад юунд хэлнэ? Би шүүгч биш. Чи тэр шүүхийн улсад хэл. Би бол та нарыг мэдээтэй байгаарай гэхдээ л ярьж байна. Мөнгийг төллөө ч гэсэн ял заадаг ёс бий. 

	Кузьма энэ үгийг дуулаад гэнэт айх шиг болж, тэр хүнд ярихаасаа өөртөө голлож, 

	— Тэгэхгүй! Одоо чинь улсын юмыг дэмий үрж байна уу гэж харж хянаж байдаг. Бид тэр мөнгийг идэж ашигласан зүйл огт байхгүй, бидэнд хэрэг ч үгүй. Мариягийн өр дутагдалд ордог бол түүний боловсрол нимгэнээс болсноос ондоо юунаас ч болоогүй юм гэв. 

	— Шүүхийнхэн наадахыг чинь ойлгохгүй гэж Евгений Николаевич тоомсоргүй хэлэв. 

	Дарга зээллэг олгоно гэснийг Кузьма санаж, сэтгэл тавгүй хэвээр их л өрөвдөлтэй, царай алдангуй байдлаар

	— Евгений Николаевич, би мөнгийг чинь удаахгүй, ердөө хоёр юм уу гурван сар болгоод буцааж өгнө. Дарга тайлангийн хурлаас хойш надад зээллэг олгоно гэж ам гарсан юм гэв. Ингэж царай алдах гэдэг өөрт нь туйлын аягүй санагдаж байжээ. 

	— Одоо олгохгүй юм уу?

	— Одоо болохгүй юм. Бид түрүүн байшин барих гэж авсан зээллэгээ төлж дуусаагүй байгаа. Тэгсэн мөртөө нааштай л байна, ондоо хүн бол ч зөвшөөрөхгүй л дээ. 

	Цагийн чаг чаг хийх дуу хаа нэг газраас дахин хадав. Тэр дуун их л түгшүүртэй чанга цохилох боловч Кузьма энэ удаа ч бас олж харсан нь үгүй. Тэр цаг нэг бол хөшигний цаана цонхон дээр нэг бол номын тавиур дээр байлтай атал чимээ нь дээр адарт дуугараад байх шиг санагдах тул Кузьма тэссэнгүй өөдөө хараад өөрийгөө тэнэг амьтан гэж харааж суув. 

	— Чи ондоо хүн дээр мөнгө эрж очив уу?

	— Үгүй, хамгийн түрүүн тан дээр л ирж байна. 

	— За яах вэ, өгөх л болж дээ! гэж Евгений Николаевич, — Өгөхгүй бол Евгений Николаевич мөнгөө харамлаад өгсөнгүй гэж чи ярих болно. Тэгэхлээр хүмүүс баярлалдана шүү дээ гэв. 

	— Евгений Николаевич би яалаа гэж таныг ярьж явах юм бэ?

	— Би яаж мэдэх вэ. Би чамайг хэлээгүй, ер нь элдвийн улс байдаг. Харин миний мөнгө районд хадгаламжийн кассад бий. Элдвийн аахар шаахар зүйлд үрчихгүй гэж зориут биеэсээ хол байлгадаг юм. Тэгээд район орох гэхээр одоо даанч зав алга, гэж духаа үрчийлгээд, — Нэгэнт ийм хэрэг гарснаас хойш явах л хэрэгтэй болж. Миний дэвтэрт зуун рубль бий, түүнийгээ авч өгье. Энэ зөв, бид бие биедээ туслах ёстой доо гэв. 

	Кузьма гэнэт хамаг тэнхээ тасарч дуугүй болов. 

	— Бид чинь хамт нэг дор байхын учир хүн болсон юм даа. Миний тухай тосгоныхон элдвээр чалчдаг явдал бий. Гэтэл би хүнд тус болоогүй удаа байхгүй. Таван рубль, арван рубль өгөөч гэж над дээр улс байн байн ирдэг юм. Заримдаа бүр байсныгаа цугийг нь шавхаад өгчихдөг. Хүн зээлдсэнийгээ буцааж өгч байвал би дуртай байдаг юм. Зүв зүгээр суугаад байвал ажил хийх дургүй болно шүү дээ гэж Евгений Николаевич ярив. 

	— Би буцааж өгнө шүү. 

	— Би чамайг хэлээгүй байна. Чиний эргүүлж өгнө гэдгийг би мэдэж байна. Ер нь ярьж байна. Чи бол нинжин сайхан дотортой хүн гэж би мэдэж байна. Зарим хүнд тийм сэтгэл байдаггүй. 

	Евгений Николаевич их ч ярив. Кузьма чагнасаар суутал ядраад толгой нь өвджээ. Тэндээс Кузьмаг гарахад үд хүртэл тунаж байсан сүүлийн манан сарниж тунгалаг нар гийж байв. Агаар ч тунгалаг, сийрэг, ер намар орой болсон хойно, нартай тунгалаг өдөр тийм байдаг болой. Тосгоны цаад ой улам ч ойрхон болсон шиг санагдах агаад хана туурга адил нягт бус нүцгэн модод их л сийрэг саруулхан харагдах ажгуу. 

	Кузьма гадаа гараад бие хөнгөн болов. Гадуур явахад тун аятай атал дотор нь аанай ямар нэг идээ бээр адил чинэрч өвдөх бөлгөө. Энэ тун ужиг өвчин болохыг Кузьма мэдэж байлаа. 

	 

	 

	Мария хэдийгээр орноос боссон авч Комариха авгайтай нэгэн ширээнээ сууж байв. Кузьма түүнийг хараад бүх учрыг даруй ойлгов. Кузьма ер тэр авгайг гэрээсээ түлхэн гаргахад бэлхэн байв. 

	— Та бас хүрээд иржээ. Улай үзсэн хэрээ шиг үнэр авсан уу? гэхэд Комариха авгай, 

	— Би ямар чамтай уулзах гэж ирсэн биш, намайг хөөж туух явдалгүй. Би Мариятай хэрэгтэй ирээд байна гэв. 

	— Ямар хэргээр ирснийг чинь би мэдэж л байна. 

	— Ямар л хэрэгтэй бол тэр л хэргээрээ ирсэн дээ. 

	— Тэр дээ хэлээгүй юу?

	Мария огт хөдлөлгүй сууснаа эргэн харж, 

	— Кузьма чи миний хэрэгт битгий хошуу дүрээд бай л даа. Аягүй байвал өрөөндөө ор эсвэл гараад яв. Комариха авгай, та үүнээс битгий ай, цааш нь гэв. 

	Комариха авгай банзлаа сөхөж хөзөр гаргаж ирээд Кузьма тийш хялав хялав харах зуур өнөө хөзрөө хольж, 

	— Би үүнээс айгаагүй. Хулгай хийгээгүйгээс хойш юунаас айх юм. Хүн болгоны үгийг өлгөж аваад байвал унтууцаж үхнэ шүү гэв. 

	— Наадах чинь одоо сайхан худлаа зална даа гэж Кузьма мушилзан инээв. 

	— Хөзөр юу гэж бууна би түүнийг л хэлнэ. Худлаа хэлэхгүй ээ!

	— Тэгвэл бүгдийг үнэнээр хэлээрэй л дээ. 

	— Кузьма, чи яв л даа. 

	Кузьма гал тогооны өрөөнд орсон боловч тэдний яриа илхэн дуулдана. Комариха авгай гартаа нулимж байгаад хөзрөө шигшиж, Марияг гурван хөзөр сугал гэх нь дуулдана. Чингээд амандаа, 

	— Тэнгэрийн авралаар охин минь орон шорон оногдохгүй юм байна. Би худал хэлэхгүй, буусан хөзөр нь энэ байна. Чи бас алс холын нэг юманд явах нь ээ, зам нь энэ, бас дөрвөлжин дагууртай, олз омогтой юм байна гэнэ. 

	— Уухай, одонгоо ав гэж Москвад дуудах нь уу? гэж Кузьма тэссэнгүй дуугарав. 

	— Чамд бас их түвэг чирэгдэл учрах нь ээ. Бага биш, их түвэг чирэгдэл шүү. Буусан хөзөр нь энэ байна. За дахиад үзье. Гурав дахихаас нааш төлөг буухгүй шүү гээд Комариха авгай дэлгэсэн хөзрөө хурааж буй бололтой. Чингэснээ, — Аль вэ охин минь, нэг хөзөр сугал. Үгүй, байзнаарай, чи сугалж болохгүй. Мэргэ төлөг тавьдаггүй ондоо хүн сугалах ёстой юм сан. Хүүхдүүд чинь гэртээ байхгүй юу? гэх нь дуулдав. 

	— Байхгүй. 

	— Ай чааваас даа

	— Алив сугалж орхиё! гэж Марияг хэлэхэд Комариха авгай, 

	— Болохгүй, мэргэ төөрнө гээд, — Хүүе Кузьма, наашаа түр ороод ирээч. Чи чивэлт бидэнд битгий уурлаад бай л даа. Чи нэг сүсэгтэй, бид ондоо сүсэгтэй шүү. Наашаа ирээд эндээс нэг толгой хөзөр сугалаад орхиоч! гэв. Кузьма хүрч ирээд, 

	— Үхэж хоцор доо! гээд дээрээс нь нэгийг цохиж унагав. 

	— Уухайс даа! Миний нэг хүргэн бас сүжиггүй, тэр ч яах вэ, намын гишүүн хүн байсан юм. Тэгсэн чинь дөчин найман онд хэрэгт орж шүүхэд татагдах болоод нэг орой над дээр залбирсаар гүйж ирсэн шүү... гэж яриад Комариха авгай хөзрөө уруу харуулан дэлгэж, — Аж амьдрал амар тайван, ер юм болоогүй байхад хүн сүсэг гэдгийг мэддэггүй. Харин гай зовлонд бүр ихээр учраад ирэхээрээ тэнгэр бурхныг санаж өнөө тоохгүй байсан хүн маань аврал хишгийг нь бодоод ирдэг юм шүү гэв. 

	— Бураад бай, бураад бай? гэж Кузьмаг залхуутайяа өгүүлэхэд, 

	— Би бураагүй! Мэдсэнийгээ ярьж байна. Чи энэ мэргэ төлгөнд өөрийгөө сүсэггүй гэж бодож байна уу? 

	Энэ бол зөвхөн чамд тэгж санагдаж байгаа юм. Хэрэв маргааш дайн болбол би алагдах болов уу, гайгүй болов уу гэж мэргэлүүлэхгүй гэж бодож байна уу?

	— За наад хөзрөө дэлгэ л дээ гэж Мария яаруулав. Комариха авгай Кузьмагаас займарч байгаад хөзрөө татсанд бас л олз омгийн дөрвөлжин, бас л түвэг чирэгдлийн цэцэг хөзөр гарчээ. Энэ удаа бас орон шоронд орохгүй юм байна гэж буув гэдгийг Кузьма цаанаас чагнаж байв. 

	 

	 

	Комариха авгайн явсан хойно Кузьма Мария хоёулхнаа үлдэв. Мария мөн аанай ширээнээ буруу харж суугаад цонхоор юм ширтэнэ. Кузьма тамхиа татна. Мария огт үл хөдөлнө. Кузьма өндийж Мариягийн ширтсэн зүг цонхоор харваас юу ч харагдсангүй. Кузьма түүнтэй үг ярихаас айж байв. Нэг үг хэлэхийн төдий хэрэг буруутаж, сүүлд нь засахын аргагүй юм болно гэж айж байв. Дуугүй суугаад байна гэдэг бас зовлонтой. Бас л толгой нь өвдөж, хоёр санчгаар хатгуулж байжээ. 

	Мария аанай таг дуугүй. Кузьма түүнийг хөдлөх нь үү, үгүй гэж сэмхэн харна. Уг нь тийнхүү гэтэн харах явдалгүй, юу гэвэл тийм анир чимээгүй дотор хүн хөдлөх аваас даруй дуулдах авай. Гэвч Кузьма хүлээн суув. 

	Гэтэл Мария гэнэт биеэ хөдөлгөхөд Кузьма цочив. Мария цонхоор ширтсэн хэвээр

	— Кузьма! гэж дуудав. 

	Кузьма өндийж харвал Мария аанай цонхоор ширтээстэй тул дахин уруу харав. 

	Гэтэл Мария гэнэт инээд алдав. Мария аанай цонхоор ширтээстэй тул дахин инээд алдав. Марияг инээв гэж Кузьма итгэсэнгүй уруу харсаар суув. 

	Мария дахин инээв. Энэ инээх чимээ их л холоос юм шиг дуулдана. Кузьма өндийж харвал Мария алга байв. Тэр айх шиг болж ийш тийш харсаар босож унтлагын өрөөний үүдэнд сэмхэн харвал цаадах нь орон дээрээ хэвтэж байв. Мария түүнийг харалгүйгээр, 

	— Кузьма! гэж дуудав. 

	Кузьма дэргэд нь очив. 

	— Надтай цуг жаахан хэвтээч 

	Кузьма сэмхэн хажуугаар нь орж хэвтвээс Мариягийн хамаг бие аанай чичирч байлаа. 

	 

	Хагас цаг болоод Мария. 

	— Чи намайг галзуурав гэж бодож байгаа биз. Би ч үнэндээ тийм ч хэвийн эрүүл биш байна шүү. Заримдаа уйлмаар заримдаа гэнэт инээмээр санагдах юм. Тэр шоронд байдаг хүүхнүүд бие биеийгээ айхавтар муухайгаар оролддог гэж би дуулсан юм. Ямар шившигтэй юм бэ? Үүнийг бодохоос бие аягүй болоод байх юм. Тэгээд би ямар, тэр газар хараахан очоогүй гэртээ байгаа шүү дээ гэж бодох юм гэж ярив. Чингэснээ Кузьмад удам наалдан уйлж, 

	— Одоо бас л уйлмаар боллоо. Намайг битгий шоронд өгөөрэй! Хамгийн хайрт минь, намайгаа битгий өгөөрэй. Би очихгүй! гэх нь тэр.

	 

	 

	Галт тэрэг алгуурхан ирж зогсоод эцсийн удаа угз татан түр тархийснээ таг болов. Кузьма хэдий даарч байсан авч вагонд орох гэж яарсангүй, гадаа зогсоод харж байв. Хэсэг улс вагоноос бууж, нэг мухлагаас нөгөөд гүйлдэж байхыг хөндлөнгөөс харахад тэд салхины хүчинд эргэлдэж байсан шиг санагдах ажгуу. Нар үзэгдэхгүй байтал үүлний цаанаас намрын хатсан навч адил өнгөтэй нимгэхэн шаргал толбо бултайж, вагоны дээврээр нарны туяа тусмаар аядтал салхинд даруй хөөгдөн алга болов. 

	Кузьма бол юманд явах нь цөөн тул тийнхүү юманд явах бүрийдээ амьдралынхаа хамаг юмыг алдчихаад одоо ондоог эрж, тэр минь олдох болов уу, үгүй болов уу гэсэн шиг сэтгэл их л тавгүй боддог ажээ. Энэ удаа ч явах нь зүйтэй гэж мэдэж байвч явах гэхээс нэг л эмээгээд байжээ. Гэтэл бас их салхи тавьж байдаг. Марияд учирсан явдал, түүний хот орох аянд салхи ямар ч учир холбогдолгүй, салхи ноднин ч, уржнан ч Кузьма Мария хоёрын аж амьдрал хэрэг явдал сайн сайхан байсан үед ч үлээдгээрээ л үлээж байсан хэдий боловч энэ удаа ийм их салхи тавьдаг бол холбогдолгүй биш, цаанаа нэг л учиртай гэсэн бодол Кузьмагийн сэтгэлээс эс ховхрох ажгуу. Нийтийн вагоны билет байхгүй байсан явдал ч энгүүн нэг тохиолдол биш, хэрэв чи тийм тэнэг амьтан биш юм бол үүнээс хойш хаашаа ч явахын хэрэггүй гэж сануулж байсан шиг түүнд санагдаж байжээ. 

	Гэвч хоёр минутын дараа галт тэрэг хөдөлнө гэж радиогоор зарлахад Кузьма яаран вагон руугаа очсон болов ч вагонд орохын өмнө буудлын тийш эргэн харж зогсоод, би юутай буцаж ирдэг бол? гэж бодов. Энэ бодол нь манай хүн мөргөл залбирал уншиж, хувь зохиолоо ондоо хүнд даатгаад өөрөө юу ч хийхгүй байж болно гэсэн шиг сэтгэлийг амруулдаг нь гайхалтай юм. Кузьма цонхны ёроолд зогсоод галт тэрэгний цаагуур өргөөний ижилхэн байшингууд хэрхэн жирэлзэн давхцан далд орж байхыг харж, өглөөхөн гэртээ байснаа бодоход хачин санагдаж байжээ. Гэртээ байсан нь аль хэдийний юм шиг санагдана. Кузьма санаа алдав. Мөнгөний шаналгаа мөд шувтарна, сайнаар ч бай, муугаар ч бай мөд шувтарна. Юу гэвэл хоёр хоногийн дараа мөнөөхөн байцаагч ирэхэд бүх юм шийдэх болно. Хоёр хоног гэдэг бол тун бага хугацаа. Кузьма бузар ядарч явав. Хамгийн аймшигтай нь бие алжаасан биш, сэтгэл ихэд алжаажээ. Кузьма бол бие алжаахыг тоох ч үгүй хүн. 

	— Билетээ үзүүлээрэй! гэсэн дуу гарахад Кузьма эргэж харвал аян замд нэлээн ядарсан бололтой, тийм ч залуу бус үйлчлэгч эмэгтэй зогсож байв. Үйлчлэгч эмэгтэй Кузьмагийн билетийг авч, энэ эр билет хулгай хийчхэв үү, хуурамч билет сийлчхэв үү гэсэн шиг вагоны билетийг Кузьмагийн царай байдалтай хэдэнтээ харшуулан тулгаж байхдаа зорчигчдын билет дээр зураг наадаггүй болохоор мөн ч юм уу, биш ч юм уу нотлох арга алга гэж үнэн голоосоо харамсан байсан биз. 

	Үйлчлэгч эмэгтэй Кузьмагийн гутлыг харахад Кузьма ч доош харвал шил толь адил гял цал тод өнгийн хивсэн дээр түүний хуучирч элэгдээд тоос шороо болсон дөчин хоёр хэмжээтэй брезент түрийтэй гутал цэцгийн мандал дундуур гинжит трактороор явсантай адилхан харагджээ. Кузьма түүнийгээ цагаатгах гэж

	— Ондоо вагонд билет байсангүй л дээ гэж гэмшин хэлэв. 

	— Харин та ч баяртай байх шив гэж үйлчлэгч эмэгтэй хортойгоор өгүүлээд нэгэнт хөөж болохгүй болохоор дахин үг ярилцахыг ч хүссэнгүй намайг дагаад яв гэж дохив. 

	Хөх будагтай, хөөрхөн нарийхан хаалга тогшиж, хажуу тийш нээгээд Кузьмагийн савхин гутал, цэгдэг цамц, цэрэг үүргэвчийг зориут харагдуулах гэж хажуу тийшээ зогсоод, 

	— Уучлаарай нэг зорчигч суулгая гээд өөрийгөө цагаатгасан шиг, — Билеттэй юм шүү гэлээ. Ингэж хэлэхдээ сая Кузьма өөрийн нь өмнө хэрхэн гэмшингүй байсан юм шиг тийм аялгуугаар өгүүлэв. 

	— Нээрэн билеттэй юм гэж үү? хэмээн нэг цэргийн хүн өрөөсөн нүдээ онийлгоод гайхсан шиг асуув. Кузьма лавлан харвал хурандаа хүн байлаа. 

	Хурандаагийн хажууд сууж байсан цагаан цээживчтэй, эвхийсэн гэдэстэй хүн, 

	— Арай үгүй байлгүй, арай үгүй байлгүй гэж хоёр дахин хэлэв. Үйлчлэгч эмэгтэй, 

	— Билеттэй юм аа... гэж хүйтнээр инээвхийлэв. 

	— Манай өрөөнд нэг билетгүй хүн оруулж болохгүй байв уу? Бид танд захиад байсан шүү дээ гэж хурандаа сэтгэл дундуур толгой сэгсэрч шогширсонд цагаан цээживчтэй хүн мотоциклын моторыг асааж дунд эргэлт дээр тавьсан шиг ямар ч хүч гаргалгүй сулхнаар пөг пөг инээд алдахад хурандаа мөн инээмсэглэж наадан хошигнож байснаа илчлэв. 

	— Та нар хүнээр дандаа тоглож байх юм гэж үйлчлэгч эмэгтэй илт санаа амарсан шиг өгүүлээд хаалганы гадаа талаас шагайсан хэвээр, — Үнэндээ энэ хүнийг ондоо хаана ч оруулах арга олдсонгүй. Цөм эзэнтэй болчхож гээд эргэж явахдаа мөн хошигнохыг оролдон, — Гэвч наадах чинь билеттэй юм шүү гэжээ. Сайх хурандаа Кузьмад хандаж, 

	— Ор, ор! гэв. 

	Кузьма босгыг алхсан боловч үүдний хажууд зогсов. Хурандаа дээд талын тагтыг зааж, 

	— Таны ор тэр байна. Хэвтье гэвэл түүнийг буулгаад хэвтэгтүн. Битгий бэмбэгэнээд бай, энд чинь цугаараа өөрийн улс байна гэв. 

	— Надад бэмбэгэнэсэн юмгүй. 

	— Байлдаж явсан уу?

	— Явсаан. 

	— Тэгвэл бүр ч айх юм алга. 

	— Ондоо өрөөнд ор байхгүй гэдэг талаар ярих юм бол саяын үйлчлэгч эмэгтэй жаахан залж орхилоо. Манай хажуугийн ес дүгээр өрөөнд бас гурвуулаа яваа. Үйлчлэгч тийшээ ороогүй байж хэмээн доод давхрын нэг орон дээр хэвтэж байсан хүн гэнэт дуугарав. 

	— За, за. Үйлчлэгч тэр өрөө рүү яасан ч шагайхгүй гэж цагаан цээживчтэй хүн мэдэмхийрэв. 

	— Манай руу шагайж болдог хэрэг үү?

	— Геннадий Иванович, бидний хэн нь ямар шуу хүн болохыг тэр чинь ялгаж сурчихсан хүн. Тэрүүнд биеийн байцаалт үнэмлэх үзүүлээд ч нэмэргүй. Үйлчлэгч чамайг ч анхандаа ямар нэг радио станцын дарга л хүн гэж бодсон доо гэж цагаан цээживчтэй хурандааг харж нүд ирмэв. 

	— Би ямар радио станцын дарга биш дээ. Мужийн радио, зурагт радиогийн хорооны дарга гэж Геннадий Иванович засаж хэлэхэд, 

	— Энэ үйлчлэгчийн хувьд ямар ч ялгаа байхгүй гэлээ. 

	— Учрыг ер ойлгохгүй юм... гэж Геннадий Иванович уруулаа зуусан авч чухам юуны учрыг олохгүй байгаагаа ярьсангүй. Геннадий Иванович гэрийн цамц өмд өмсөж өмдний түрийг оймсондоо чихжээ. Нуруугаар намхан, эм хүний сайхан царайтай эр агаад юуны өмнө хүйтнээр гялтганах том дүрэлгэр нүд нь анхаарлыг татна. Урт гэгчийн үс гэзгээ гөлчийтөл самнасан атал толгойгоо их л дориун, алгуур эргүүлэн тойруулж урт үсээ улам эвтэй гоё болгон засаж байх нь үзэгдэнэ. 

	Кузьма зогссоор л байв. Цэгдгээ тайлъя гэтэл түүний орны талын хоёр өлгүүр зайгүй, хүрэн өнгийн үнэтэй эдээр хийсэн пальто дээр давхар өлгөх зүрх хүрсэнгүй. Кузьмагийн цэгдэг тийм ч хиртэй бус нэлээн цэвэрхэн авч өмсөж өмсөж орхисон хуучин эд юм. Цэрэг үүргэвчээ үүдний хажууд шалан дээр нэг зайтай газар тавьжээ. Үүргэвч ч яах вэ, тэндээ байвал барав. 

	Өнөө тагтан орыг буулгавал цэгдгээ тавих газар олдож магадгүй атал түүнийг нь яаж буулгадгийг мэддэггүй. Ямар ч гэсэн доош нь угзарч үзээд эргэн харвал өнөө Геннадий Иванович их л доогтойгоор инээлхийлж байжээ. Гэтэл хурандаа босож, 

	— Алив байзнаарай! гэж дэгээ төмрийг мултлан, — Ингээд буулга. Энэ чинь бас ч техник шүү, нөхөр минь. Чи ийм лужир мундаг эр вагон хөмрүүлж орхивол ямар сайн байх вэ гэв. Цагаан цээживчтэй хүн. 

	— Чи хөдөөгийн хүн үү? гэхэд нь Кузьма

	— Хөдөөгийнх гэв. 

	Сайх хурандаа, 

	— Орны цагаан даавуу тэнд л байх ёстой гэж хаалганы дээдэх модон дашинга ханз шиг хөндий лүү заав. Кузьма цэгдгээ орон дээр тавих гэвэл цагаан эдээр бүрсэн тул бас тавих аргагүй тэр хөндий рүү чихэж орхив. Тэнгэрийн ивээлээр юм хумаа тавих байртай болж сая баахан санаа амрав. Одоо өөрийн биеийг яадаг билээ дээ. 

	— Энэ нөхрийг хөдөөгийн хүн гэж намайг яаж гадарласан гэж та бодож байна, Геннадий Иванович аа? гэж цагаан цээживчтэй дуугарав. 

	— Үнэрээр нь мэдсэн үү?

	— Үгүй, царайгаар нь. Хар л даа, хөдөөгийнхөн бараг цугаараа бараан царайтай байдаг. Энэ нь нар салхинд борлосных юм. 

	— Тийм үү, би чамайг үнэрээр нь мэдэж гэж бодлоо шүү гэж Геннадий Иванович доогтойгоор өгүүлэв. 

	Хурандаа хажуудаа жаахан зай тавьж өгсөнд Кузьма суув. Эхлээд дөнгөж ирмэг дээр нь сандайлснаа энэ байдлыг нь өнөө Геннадий Иванович ажиглаж мэдэв гэж бодоод лавхан суув. Үүдэн талд Кузьма, цонхон талд өнөө цагаан цээживчит, дунд нь хурандаа сууж, нөгөө талын орон дээр Геннадий Иванович дээшээ хараад хөлөө атийлгаад хэвтэж байв. Кузьма тэр хүн рүү хааяа хааяа хялав хийх бүрий цаадах нь урдаас нь ширтэж байх шиг санагдаад байдаг байжээ. Гэвч энэ хүн намайг дандаа ширтэх ёсгүй, надад тэгж санагдаж байгаа биз. Ер энэ хүний нүд тиймэрхүү бололтой гэж бодов. Энэ хүн олон жил дарга явсан бололтой, бас хүн чанараар тийм чиг сайн хүн биш болов уу даа. Дуу хоолой нь ер хүн дуугарч байна гэж үзэхгүйгээр хариугүй дорой атал харцаараа хүн айлгаж сурсан хүн юм гэж Кузьма бодож суув. 

	— Эрхэм нөхөр, таны хөдөө тосгонд ямар шуу байна даа? Хадлан, тариагаа авсан уу? гэж сайх цагаан цээживчтэй хүний асуухыг үзвэл хөдөөгийн үг ярианд маруухан бололтой. 

	— Авсаан. 

	— Ургац ямар вэ дээ?

	— Энэ жил зүгээр. Манай нутагт ер нь тийм их ургац гардаггүй юм. Харин энэ жил нэг тойргоос арван хоёр центнер улаан буудай авсан даа. 

	— Энэ жил хаа сайгүй ургац сайн. Тийм дээрээс ч хөдөөгийнхөн сайн аж төрж байдаг гэж хурандааг хэлэхэд нөгөө Геннадий Иванович, 

	— Хөдөө тосгоныхон хэзээд сайн суудаг. Өөрийнх байхгүй бол улсаас зээллэг авчаад түүнийгээ төлөөгүй байж дахин авна гээч. Улсыг хоосортол авчаад өрийг огтхон ч тоохгүй, сүүлд нь тэр өрийг хүчингүй болгож орхидог улс гэж үгээ зөөж ядан арайхийж дуугарав. Цагаан цээживчтэй цонхоор харж сууснаа, 

	— Тэр чинь аж амьдрал барагтай байхад тэгж байсан юм. Та үүнийг бэлхнээ мэднэ гэв. Геннадий Иванович гонгинон, 

	— Намар болгон хөдөө тариа хураалт эхэлмэгц танай үйлдвэр хэчнээн ажилчнаа алддаг вэ дээ? гэв. 

	— Одоо яах вэ дээ? Тосгоныхон дангаар дийлэхгүй болохоор ондоо арга байхгүй шүү дээ. 

	— Боль доо! За яах вэ тийм байж гэж бодъё. Тэгвэл жилийн эцсээр танай үйлдвэрийн төлөвлөгөө хэцүүдэж байхад тосгоныхон бараг хийх юмгүй сууж байдаг. Тэгэхлээр та нарын тусалсан шиг өөрсдийнхөө хүмүүсийг яагаад та нар дээр явуулдаггүй юм? Сайн хөршийн хувьд адил тэгш л байх хэрэгтэй шүү дээ. 

	— Үйлдвэрийн газар мэргэжлийн ажилчид хэрэгтэй. 

	— Мэргэжилгүй хүн хийгээд баймаар ажил танайд зөндөө л байдаг шүү дээ. 

	Геннадий Иванович та, үйлдвэрийн газрыг надаас илүү мэддэг юм шиг ярьж байх шив. 

	— Би үйлдвэрийг чамаас дор мэднэ, харин хөдөө тосгоны ажлыг чамаас доргүй мэднэ шүү. Уг хэрэг үүнд биш. Нэг уушгины сүрьеэтэй хүн надад тун сонин юм ярьсан. Би энэ өвчнөөс салъя гэвэл аль хэдийн салчих байлаа. Гэвч надад эрүүл явахын сонирхол алга гэсэн шүү. Энэ үгийг чи ойлгож байна уу? Би эхлээд ойлгоогүй юм сан. Тэр хүн учрыг тайлбарлан ярихыг үзвэл тэд чинь жилд дөрөв таван сар нэг бол улсын бүрэн хангамжтай эмнэлэгт хэвтэх эсвэл сувиллын газар очиж, тэнд загасчлан, ой төглөөр тэнэж санаа амар явдаг гэнэ шүү. Энэ хугацаанд улсаас цалингаа зуун хувиар авна. Эмнэлэг үнэ төлбөргүй, хоол хамгийн сайн, орон сууц гэвэл хамгийн түрүүнд олгоно, ер өвчтөний нэгэн адил хангамж бүхнийг авч эрх ямба бүхнийг эдэлж байдаг гэнэ. Гэтэл тэр хүн сувиллын газраас буцахдаа яах ийхээ нэгд нэггүй бодоод харьдаг байна. Юу гэвэл уушги жаахан сайжирмаар болоод ирвэл архи ууж, тамхи татаж эхэлдэг байна. Ганцхан өнөө эрх ямбаа л алдахгүй байвал барав. Тэр эрх ямбатай байдалд дасчхаад тэргүйгээр байж чаддаггүй гэнэ шүү гэж ярив. 

	— Тэгээд юу гэж? хэмээн цагаан цээживчтийн асуухад, 

	— Юу гээч үгүй гэж Геннадий Иванович их л хүлцэнгүй инээвхийлж, — Тэгэхлээр манай хөдөөгийнхөн ч бас нэлээн ямбатай суудаг улс гэдгийг та үгүйсгэхгүй биз дээ? Бид тэдэнд машин техник доогуур үнээр худалдаж, талх тариаг нь дээгүүр үнээр авдаг. Тэгэхлээр тэд бүх асуудлыг өөрсдийн хүчээр шийдэх явдал ашиггүй гэдгийг хөдөөгийнхний зальтай, тооцоотой зангаар хэдийн ойлгож авсан улс юм. Тариа хураалт болохоор хотоос машин, хүн явуулна, улсаас бас л мөнгө өгнө гэдгийг тун сайн мэддэг улс гэв. 

	«Хүн болгон тэнэг, чи ганцаар цэцэн ухаантай байх нь ээ!» гэж Кузьма бодов. 

	— Бид чинь цөм талх иддэг шүү дээ гэж цагаан цээживчит дуугарав. 

	— Танай үйлдвэрийн хийж байгаа машин мэдээж үйлдвэртээ байгаад байдаггүй биз дээ гэж Геннадий Инановичийн хэлэхэд цагаан цээживчит дуртай дургүй зөвшөөрч толгой дохив. — Бид цөм талх иддэг гэж та зөв хэлж байна аа. Хариуцсан газрын нь төлөө хүн бүрд хатуу хариуцлага тулгах хэрэгтэй юм. Бидэнд ч тулгадаг. Гэтэл бид чинь хөдөө тосгоныхныг өөр гүрний хүн шиг баахан эрхлүүлдэг явдал бий шүү. Бид бол тэдэнтэй зөвхөн наймаа л хийж байна шүү дээ... гэв. 

	— Та өнөөдөр яагаад хөдөө тосгон руу дайраад байна аа? гэж хурандаа туйлын тайван өгүүлэхийг үзвэл тэрхүү тайван өгүүлэх аялгуунд нь тэр хүний хэлдэг зөв гэж зөвшөөрсөн шинж огт үгүй, харин ч тэр залхуутай маргааныг шалавхан дуусгах юм сан гэсэн илэрхий хүсэл илэрч байв. Геннадий Иванович мөчөөгөө өгөхгүй, 

	— Яагаад дайрах гэж? Дайрсан явдал огтхон ч байхгүй. Би манай хөдөө тосгон яагаад хоцроод байдгийн учрыг олох гэж оролдож байна. Энэ талаар бол бидний өөрсдийн маань ч буруу бий гэж би үзэж байна. Одоо тэр явдлыг ойлгож эхэлж байгаа юм. Юу гэвэл зарим орон нутагт хотоос ажилчид авахгүй болж байна. Үүнээс үзвэл тэд ажлаа өөрсдийн хүчээр бүрэн нугалж чадах юм гэдэг нь илэрч байна гэв. 

	— Чин үнэнийг хэлбэл, Геннадий Иванович минь энэ асуудлыг бидгүйгээр учрыг олох байлгүй. Бид дэмий юманд толгой тархиа барахын хэрэг байна уу? Харин түүнд орох нь ээ өөрсдийнхөө мэддэг чаддаг юмыг олж хийвэл яана? Жишээ нь, таван зуун нэг байна гэж хурандаа аанай сайхан загнаж нүдээ онийлговч мөн л хатуу чангахан хэлэв. Цагаан цээживчит даруй сэргэж, 

	— Зүйтэй! Үнэхээр одоо эхлэх цаг болсон байна. Дэмий юмаар маргаад юу хийнэ. Бид чинь аяны хүмүүс юм уу аль Сайд нарын зөвлөл юм уу? гэв. 

	— Хүүе, эрхэм нөхөр өө! «Таван зуун нэг» татах уу?

	— «Таван зуун нэг ий»? гэж Кузьма учрыг ойлгосонгүй!

	— Наадуул чинь «илжиг» болж тоглодог юм аа, гэж Геннадий Иванович дуугарав. 

	— «Илжиг» болж ч тоглоно шүү гэж Кузьмаг уулгар цагаан сэтгэлээр өгүүлсэнд хурандаа, цагаан цээживчит хоёр нирхийтэл инээлдэв. Геннадий Иванович тийм чанга инээсэн нь үгүй зөвхөн царайд нь нэлээд инээд хүрч буй байдал илэрнэ. Харин нөгөө цагаан цээживчтийн мотоциклын мотор шиг хэдий чанга зөөлнөөр хүд хүд инээх дуун бүх вагоноор түгэв. Хурандаа учиргүй инээж байснаа Кузьмагийн дал мөрийг алгадаж, 

	— «Илжиг» болох мөн сайхан тоглоом, гэвч «таван зуун нэг» гэдэг тоглоомоо наадах хэрэгтэй байна. Дараа «Илжиг» боломз... гээд цагаан цээживчтэд хандаж, — Чи бас л явж нөгөө нөхрийгөө олж ирэх болж дээ гэсэнд цаадах нь цэргийн хүн адил ёсолж

	— Мэдлээ! гэв. 

	Тэд цөм сэргэж, их л чанга чанга ярилцах тул өрөөний дотор зайгүй явцуу юм шиг болов. Гагцхүү өнөө Геннадий Иванович байрандаа их л тайван хэвтэж байв. Цагаан цээживчит гадуур цамц өмсөж товчлоод марзганаж, хамар хоолойгоо маажин, 

	— Геннадий Иванович, та өчигдөр хэдий хэрийн юм алдсан билээ? гэв. 

	— Юу базаах вэ дээ

	— Нэг юм хүрэхгүй гэж үү?

	— Хүрэх нь ч хүрнэ л дээ гээд Геннадий Иванович цагаа харж, — Гэхдээ одоо гуанзны үдийн завсарлага болоод хаачихсан гэв. 

	— Түүнийг зохион байгуулж болно оо. 

	Өнөө цагаан цээживчит их л хөгжилтэй исгэрсээр вагоны гудамд гараад, 

	— Миний сайхан үйлчлэгч хүүхэн, манай өрөөгөөр нэг шагайхгүй юу гэх нь дуулдав. 

	Удалгүй өнөө нойрмог нүдтэй үйлчлэгч эмэгтэй вагоны өрөөний үүдэнд ирээд хурандааг харж зогссонд хурандаа нөгөө Геннадий Иванович тийш заав. Цаадах нь тийм ч царай алдсан байдалтай биш, нэлээн ширүүн дуугаар, 

	— Ачийг ачаар гэж байдаг, хүүхээ! Танай нөгөө билеттэй зорчигчийг чинь бид аятайхан байрлуулчихсан. Хариуд нь бид чамаас нэг юм гуйя гээд мөнгө өгч, — Хэрэв та татгалзахгүй бол бидэнд нэг лонх шарз авчирч өгөөч. Чи бол эндэхийн хүн болохоор чамд өгнө гэв. Үйлчлэгч, 

	— За яах вэ, тэгье л дээ гэж их л сурмаг зөвшөөрөв. 

	Кузьма учраа олохгүй, орон дээрээ гарч хэвтье юү, вагоны гудамд гарч зогсъё юу гэж шийдэж ядаад аанай дэмий л зөөлөн вагоны билет авав гэж өөрийгөө харааж байв. 

	Вагоны гудамд гаръя гэвэл ялгаагүй гутлаа тайлах хэрэгтэй. Юу гэвэл, өнөө үйлчлэгч эмэгтэй дахин харвал бас бөөн яриа. Тэр үйлчлэгч ч дээ, хатагтай нарын дүрийг эсгэж яваагаас биш надаасаа дээрдэх юмгүй, миний л өрөөсөн дугуй даа гэж Кузьма бодов. 

	Кузьма гутлаа тайлж жийргээ эвхэж байхыг өнөө Геннадий Иванович гэдэг харсаар байв. Кузьмагийн дотор хор шар ч хөдлөх шиг, айж бэмбэгэнэх ч шиг бас л аягүй болов. «Би үүний нүдэнд орсон хог, шүдэнд орсон мах шиг санагдаад байгаа юм байх даа» гэж бодов. Кузьма муу гутлаа өнөө хурандаагийн гялалзсан торгон савхины хажууд тавих гэснээ орон доогуур чихэж орхиод «Эд юу л гэж өө сэв эрвэл эрэг» гэж бодоод оймсоороо гудамд гарав. 

	Кузьмаг цонхоор харж зогстол ард нь мөнөөхөн үйлчлэгч эмэгтэйн дуу гарч шарз архи авчрав бололтой. Олон хүн шуугилдахыг үзвэл цагаан цээживчит явж өнөө хөзөрчин хүнээ авчирчээ. Тэд инээлдэн, ямар нэг тоо хэлцгээнэ. Заримдаа чимээ аниргүй болж, гагцхүү шилэн лонхноос юм хол холхийтэл аягалах нь сонстох бөгөөд хэн нэгэн нь үнэн голоосоо ярвайж янцаглаж байх нь илт мэдэгдэж байжээ. 

	Гадаа салхи яльгүй намджээ. Тэнгэр бүүдийж, хавар шар усны үерт хог урсаж явсан шиг тэнгэрт халтар хултар үүл хөвнө. Замын дагуу тав зургаахан айлтай бяцхан гацаа ойр ойрхон харагдах нь ямар нэгэн том өртөө салхинд хийсэн тарсан шиг санагдана. Утасны модны хооронд татсан төмөр утас хэрхэн хүчтэй савлаж байх нь вагон дотроос ч илхэн харагдах бөгөөд хүнгэнэн исгэрэх дуун сонстож байх шиг санагдана. Төмөр утас чанга татагдсаныг үзвэл эцсийнхээ хүчийг гарган дундуураа тас үсэрч сая амрах юм сан гэж байсан шиг санагдах ажгуу. 

	— Хүүе нөхөөр! гэж цагаан цээживчтийг дуудахад Кузьма эргэж харав. 

	Цаадах нь мөнөөхөн дагуулан ирсэн хөзөрчнөө зааж, 

	— Чи энэ хүнтэй байраа соливол ямар вэ? Энэ нөхөр мөн энүүхэнд бас тасалгаатай вагонд яваа юм, Чи хар л даа, бид цөм энэ зүйлд сонирхоод нэг дороо орох гэсэн юм аа гэв. 

	— Яасан ч яах вэ даа гэж Кузьма их л хайхрамжгүй дуугарав. Хурандаа манай хүнийг их л анхаарамжтай харж, 

	— Хэрэв чи дургүй байгаа бол хэрэггүй. Заавал солих албагүй шүү. Тэгэхлээр ийм байна. Бид цуглаад ингэж шуугилдаад байдаг, гэтэл чи бол бас унтаж амрах хэрэгтэй шүү дээ гэж л бодсон юм гэв. Кузьма аанай, 

	— Яасан ч яах вэ гэв. 

	Цагаан цээживчит учиргүй баярлан, 

	— За сайхан боллоо. Энэ нөхөр зөвшөөрнө гэж би хэлээгүй юу. Одоо гагцхүү үйлчлэгч хүүхэнтэй хэлэлцэж тохирох хэрэгтэй гээд Кузьмад хандаж, — Хэрэв чи хүсвэл бидэн дээр айлчлан ирж байж болно шүү дээ. Ердөө энэ хажуугийн вагон. Одоо бид нүүлгээд өгье гэв. 

	Кузьма суусан ч үгүй босоогоор хөлийнхөө жийргийг ороож, гутлаа өмсөөд дээш үсэрч цэгдэг цамцныхаа ханцуйнаас татаж аваад шалан дээр тавьсан үүргэвчээ авав. Ингээд л гүйцээ. Соливол солино л биз, Кузьмад огтхон ч ялгаа алга. Гагцхүү зам хорж л байвал барав. Харин ч нийтийн вагонд сольсон бол бүр ч сайн болох байлаа. Тэнд нь орохоор хүн сольё ч гэх юм билүү яаж мэдэх вэ. 

	Нөгөө хөзөрчин хүлээж байхад Кузьма

	— За баяртай гэв. 

	— Сайн яваарай! гэж хурандаа дуугарав. 

	 

	 

	Дэлгүүрийн байшинг тийздэж, цонхны хаалтыг төмөр даруулгаар нь янгинатал даруулжээ. Гагцхүү дэлгүүр тооллоготой гэж зарласан бичгийг үүдэн дээрээс нь авч хаялгүй үлдээжээ. Хүмүүс тэр бичгийг хараад зориуд өндөр довжоо өөд авиран очиж их л удаан уншина. Уг нь тэр зарлалыг авч хаях ёстой байтал авч хаясангүй сандаахаас эмээжээ. Тэр зарлал байвал байг Кузьмаг мөнгө эрж явахын зуур Мария тооллого дуусаагүй гэж бодож байг. Үүгээр Мариягийн хувь зохиолыг түр боловч садааруулах хэрэгтэй. 

	Тэр дэлгүүр ер муу ёрын дэлгүүр байв. Тэр дэлгүүрээс болж хэчнээн ч хүн үйлээ үзэв дээ. Харин дайны өмнө Илья Иннокентьевич байхдаа дэлгүүрийн худалдагч арав гаруй жил хийсэн атал юу ч болоогүй салсан явдалд тэнгэрт залбирах хэрэгтэй. Гэвч дэлгүүрийн худалдагч яаж хийх ёстойг Илья Иннокентьевичид заах явдалгүй. Урьд түүний эцэг амины дэлгүүртэй байжээ. Тэр нь Илья Иннокентьевичид шилжсэн тул хар багаасаа лангууны цаана зогсож сурсан хүн. 

	Гэтэл Илья Иннокентьевичээс хойш л болохоо байчихсан хэрэг. Хамгийн түрүүнд ердөө дайны дараахан ондоо нутгаас дүрвэж ирсэн Маруся хэмээх нэг эхнэр хэлмэгдэж билээ. Марусяг украйн нутгийн аялгуугаар ярьдаг болохоор нь тосгоныхон элэглэдэг боловч тэр эхнэр дайн гэдгийг нүдээр үзэж хоёр хүүхдээ чирч амь зулбан гарч ирээд их л ядуу зүдүү суудаг болохоор нь их л өрөвдөн хайрладаг байв. Маруся бичиг үсгийн хувьд тэр тосгоны олон хүнийг дагуулахгүй авч бас л биеэ авч гарч чадаагүй билээ. Маруся хэдий хэрийн өрөнд орсныг одоо санах хүн ч үгүй. Ямар ч гэсэн таван жилээр таслагдаж, хоёр хүүхдийг нь асрах сургуульд өгсөн агаад тэд одоо ямар шуу явдгийг дуулсан хүн тэр тосгонд нэгээхэн бээр үгүй. 

	Дараа нь өрөөсөн гаргүй Федороос мөнгө илүүдсэн авч тэр хүн бусдыг бодвол их азтай хүн байжээ. Амины, хоршооны мөнгийг хамт хадгалж байсан, гэж хэлсээр байгаад цагаадан гарчээ. Анхандаа түүнд үнэмшихгүй, район руу хүргүүлсэн авч Федор хэлснээрээ тас зүтгэж, мултрахад нь дахин дэлгүүрт ажиллахыг зөвшөөрсөнгүй. Ер нь өөрөө яавч дахин ажиллахгүй байсан нь мэдээж бөгөөд тэрийгээ одоо хүртэл ярьдаг болой. 

	Мариягийн өмнө Роза гэж бүр жаахан охин худалдагч хийж байв. Тэр охиныг районы хоршооноос яагаад ч юм хөөж, нааш илгээсэн авай. Роза байхдаа цаг гэж мэдэхгүй дуртай бол дэлгүүрээ нээдэг, дургүй бол хаагаад явчихдаг байв. Сайн өдөр юм уу, баярын үеэр район руу хоёр гурван хоног алга болно. Ирэхдээ бараа авав гэж аахар шаахархан юм авчрах тул түүнийг дэмий зугаалав гэх арга байхгүй. Тосгоныхон Розад тийм ч дуртай биш атал ер нь тэр тосгонд, тэр дэлгүүрт байж байвал хэрэгтэй хүн гэж илт үзэх тул түүнийг хэд хэдэн удаа тэндээс бүрмөсөн шилжин явах гэхэд нь явуулсангүй. Юу гэвэл хоршооны худалдагч хийхээр хүн нэгээхэн бээр байсангүй. Александровскийн төвөөс, механикийн сургуулийн залуус Роза дээр байн байн ирнэ. Тэднийг үзэгдмэгц Роза сэлгүүцээд алга болчихно. Сүүлдээ Роза хүүхэн өр дутагдалд орж гурван жилээр заагдахад тэдгээр залуус ч мөн нэрмээс болсон нь бий юм. 

	Розагаас хойш тосгоны дэлгүүр дөрвөн сар онгойсонгүй. Худалдагч хийх хүн олдохгүй байв. Хүмүүс давс, чүдэнзхэний төлөө хорин мод газар явж Александровск ордог байв. Районы дэлгүүрт очиход нээлттэй цаг байна, хаалттай ч цаг байна. Хажуудаа тав арван минут яваад очдог дэлгүүр байсаар атал район орж нэг өдөр заримдаа хоёр өдрийг барна гэдэг бэрх, хүмүүс нэлээн үйлээ үзэж байв. 

	Тосгоны зөвлөлөөс районы эд хэрэглэгчдийн хоршоо руу утасдах авч тэндээсээ худалдагч ологтун гэж хариу өгнө. Гэтэл хүмүүс одоо тэгж шоронгийн төлөвлөгөө биелүүлж чадахгүй гэнэ. Хүн бүр худалдагч хийхээс үнэндээ айж байв. Худалдагч хийгээд юугаар төгсдөгийг тэд нүдээрээ үзсэн улс. 

	Гэтэл хавар нь байдал нааштай болов. Юу гэвэл хоёр хүүхэдтэй, нэг жирэмсэн эхнэр Надя Воронцова хүүхдээ гаргаад дэлгүүрийн худалдагч хийхийг зөвшөөрчээ. Гэтэл тэр эхнэр хоёр сарын дараа хүүхдээ төрүүлэх агаад түүнийг хүүхдээ гаргамагц лангууны ард аваачиж зогсоож үл болно. Түүнд бас хоёр нэг сарын чөлөө хэрэгтэй. Чингээд тэр болтол ажиллах түр хүн эрэх болов. Аль боломжтой хүнийг тосгоны зөвлөл дуудан аваачиж ятгадаг болов. Чингээд Марияг дуудсан билээ. 

	Тэр үед тушаан болж Марияд давхар давхар түвэг учирч байсан нь бий. Хамгийн бага хүү нь сул биетэй, үргэлж өвчин ээрэх тул түүнийг асрахын ихээр асрах хэрэгтэй байв. Тэр ч бас гайгүй, өөрийн биеийг сайнаар асрах хэрэгтэй байлаа. Марияг эмнэлэгт хэвтээд гарсан агаад эмч нар хүнд ажил хийж болохгүй гэж хорьсон байв. Гэвч энэ бол хэлэхэд амархан, хамтралд хөнгөн ажил хаанаас олох юм бэ? Тийм үг дуугарах ч эвгүй болохоор Мария бие хайргүй олон юманд дараагаар гүйдэг байлаа. Чингээд бие, байдал жаал гайгүй болсон авч цаашдаа яадаг бол гэж Мария эмээх бөгөөд хүүхдүүд нь даанч нялх бага байв. Хүүхдүүд нь том болсон бол ч бас яах вэ. 

	Тэр үед Кузьмагийнх дэлгүүрийн хажуу талын нэг муу хуучин байшинд суудаг байв. Энэ нь дэлгүүрийн худалдагч хийхэд бас тохиромжтой тал мөн. Юу гэвэл хүүхдүүдээ нүдэн дээрээ харж байхын дээр жаал зугаа зав гарвал тарьсан ногоо цагаагаа янзалж байж ч болно. Хүн дэлгүүрээс юм авах гэж ирвэл, яах вэ дуудна л биз. Мария тэрүүхэнд бэлэн байх юм чинь. Түүнээс гадна гэр бүлдээ дэмжлэг болно. Шинэ байшин барих гэж Кузьма зээллэг авсан болохоор үнэндээ тэднийд мөнгөний хэрэгцээ маш их байв. 

	Хэдий тийм боловч тосгоны зөвлөлөөс Марияг дуудаж дэлгүүрийн худалдагч хий гэхэд нь эрс татгалзаж, 

	— Надаас бусад нь чадаагүй юмыг би яаж барах вэ... гээд гарч оджээ. 

	Маргааш нь тосгоны зөвлөлийн дарга, Кузьмаг гэртээ байхыг хараад тэднийд орж иржээ. Дарга бол хүнд юу гэж ярихыгаа мэднэ. Дэлгүүр хаалттай манай тосгоныхон үйлээ үзэж байна. Надя Воронцовыг ажилд ортол энэ талаар ач тус болох нэг хүн хэрэгтэй байна, манай Мария л энэ ажилд тохирох юм даа гэж ярьжээ. Тэгэхлээр нь Кузьма, 

	— Мария өөрөө л мэдэж дээ гээд алиалан хошигнож, — Хэрэв юм болбол үнээгээ зарна шүү, зуны зунд өвс хадаж авах гэж хаширтай юм гэжээ. 

	Тосгоныхонд үнэхээр нэг хүн ач тус хүргэхгүй бол горьгүй болж буйг Мария ойлгож толгой сэгсрэхийг ч больж өвдөг дээрээ гараа тавиад даргын ярихыг таг дуугүй, туйлын зовсон янзтай чагнаж байв. Мария яагаад тийнхүү зовов гэвэл, үгүй гэхэд эвгүй, за гэхэд аймшигтай бодогдож байжээ. Чингээд, 

	— Яадаг шүү юм билээ, мэдэхгүй гэжээ.

	Тосгоны зөвлөлийн дарга ярьсаар байгаад эцэст нь зөвшөөрүүлчих нь тэр. Түүнээс хойш долоо хоноод дэлгүүр ч нээгдэв. Дөрвөн сар ч болж, Надя Воронцова уг ажилдаа орох цаг болов. Гэтэл Надя худалдагч хийхээ больсон гэдэг байна. Мария үхтэл айж, дэлгүүрээ хаагаад тооллого хийхийг шаардав. Үйлийн үрээс зайлж болдоггүй гэдэг үг учиртай үг шүү дээ. Тооллогоор хэдхэн рублийн зөрөө гарснаас биш өр дутагдал гарсангүй.

	Тооллого хийснээс хойш Мариягийн сэтгэл сая амарч ажилдаа оров. Мария ингэж дэлгүүрийн худалдагч болсон хүн юм. 

	Худалдагчийн ажил хамтралын ажлыг бодвол хүнд биш, ер осолтой болохоос хөнгөн ажил. Агуулахаас хүнд юм зөөх гэвэл Кузьма туслалцаад өгнө. Ер ямар ч хүнийг гуйсан үгүй гэх нь үгүй. Дэлгүүрийг өглөө наймд нээж, арван хоёроос дөрөв хүртэл завсарлаад, дөрвөөс оройн найм хүртэл худалдаа хийнэ. Гэвч Мария энэ хуваарийг заавал баримтлах албагүй болов. Харин өглөө цагтаа онгойлгоод өдөр наймаа хийх хүнгүй бол гэртээ хариад байж болно. Хүн юм авах гэвэл очиж хэлээрэй гэж хүүхдүүдээ дэлгүүрийн үүдэнд ээлж дугаараар жижүүрлэдэг байв. Хүн юм авъя гэж байна гэвэл Мария даруй гүйж очно, ер хүнийг удаан хүлээлгэсэн явдал ганц ч байхгүй. Хөдөө тосгоны эхнэр хүүхнүүд дэлгүүрийн цагийн хуваарийг сайн мэднэ. Харин заримдаа мартаад санамсаргүй үдийн завсарлагаагаар хүрээд очих нь бий. Тийм үед Мария гэртээ байвал онгойлгоод л өгнө. Тэглээ гээд Мариягаас хорох холтрох юмгүй, тосгоны бүр захаас арайхийн майжганаж ирсэн эмгэн настайчуулыг дахин дахин явуулж юу хийх вэ дээ. Харин тосгоны эрчүүл цагийн хуваарь гэдгийг огтхон ч үл мэднэ. Орой ес арван цаг, харанхуй болсон байхад нэг лонх юм авъя гээд ирэх нь олонтоо. Дэлгүүр хаагаад лацдаж орхисон, өнөөдрийн хувьд ямар ч арга байхгүй гэж учир хэлэхэд огт үл ойлгоно. Ганц лонх архи хайран юм уу даа, өгч орхи л доо гэж шалаад байхыг нь яана. Эл учир Мария аргаа бараад архи заримдаа гэртээ аваачиж тавьдаг болов. Ялангуяа зуны цаг үдэш шөнө цонхоороо наймаа хийж байсан ч удаа бий. Тосгоны эрчүүл хэрэв Марияг гэртээ эзгүй байвал Кузьмаг эрж гүйлдэнэ. Тэр ч байтугай Витька хүртэл гурван шил архи зарсан нь бий. 

	Мария харин архийг зээл өгөх нь үгүй. Тосгоны эрчүүлд архи зээл өгч орхивол дараа мөнгийг эхнэрээс нь хөөцөлдөж олж авахаас ондоо аргагүй болдог явдал бий. Эрцүүл согтохоороо өнөөдөр мөнгөгүй ч гэсэн, маргааш бүхнээс баян болно гэж, гэрийнхэн нь улаан мөнгөгүй сууж байгааг бодохгүй зугаалж наргиж явдаг улс. Михаилын эхнэр Дарья архичин нөхрөөсөө болж нулимсаараа нүүрээ угааж бараад Мариятай ярилцан, Михаилд архи бэлэн мөнгөөр ч битгий өгч бай гэжээ. Михаил уурлаж бархирч дээд газар гомдол мэдүүлнэ гэж занавч Мария хэлсэн амандаа хүрч архи өгөхгүй болохоор Михаил нэг өдөр тосгоны зөвлөлийн даргыг дагуулан ирж, улаан нүүрэн дээр нь, 

	— За чи Зөвлөлт засаг надад хэлээд аль: Хүн мөнгөөрөө дуртай юмаа авах эрх байхгүй тийм хууль манайд бий юу? Энэ хүүхэн юу болоод тийм хууль гаргачхаад байгаа юм? Ингэхийг хэн үүнд зөвшөөрсөн юм? Чи үүндээ хэлээд аль гэж агсамнахад нь дарга, 

	— Үүнд нэг лонх юм өгөөд салж үз гэжээ. 

	Гэвч Мария бас заль зохиож, 

	— Чи тэгвэл яваад итгэмжлэх бичиг аваад ир, тэгвэл өгнө гэв. 

	— Бас ямар итгэмжлэх бичиг чамд хэрэгтэй юм?

	— Нэг лонх архи авахыг зөвшөөрөв гэсэн итгэмжлэх бичиг Дарьягаас очоод аваад ир, тэгвэл өгнө гэжээ. 

	Тосгоны зөвлөлийн дарга залхаад гарч явахад Михаил агсамнаж, бархирч бархирч дэлгүүрийн байшинг заавал шатаана гэж занаад гарч оджээ. Хожим Дарьягийн ярихыг үзвэл Михаил итгэмжлэх бичиг хийж аль гэж гар далайхад нь Дарья арайхийж зугтаан гарсан ажээ. Гэвч тэр өдөр Михаил ондоо хүнээр авхуулсан бололтой шал согтуу явж билээ. Энэ удаа Мария яаж ч чадаагүй ажээ. 

	Марияг дэлгүүртээ байхад улс их л сэтгэл дүүрэн байдгийг өөрөө мэддэг байв. Эхнэр хүүхнүүд юм авах хэрэгцээгүй мөртөө тэнд цуглаж, лангууны наагуур зээглэн зогсоод гэр орныхоо ажлыг ярьж, хов жив хэлэлцэн хошуугаа билүүдэн зогсоцгоодог билээ. Хөгшин настай эмэгчүүл нь барааны авдар сандайлаад сууна. Тэднийг сууцгааг гэж Мария хэдэн авдар гаргадаггүй байв. Эрчүүл өвөл ажилдаа гарахын өмнө тамхи татахаар орж ирцгээх агаад Мария тэднээр пийшингээ галлуулна. Хуучны баярын өдөр дэлгүүр нээлттэй байвал бөөн харчуул орж ирнэ. Мария тэдний хэрхэн дэвхцэн бүжиглэхийг харах гэж лангуун дээрээ гарч суухад цаадуул нь чирч дэлгүүрийг нь хаалгаад дагуулан явахад Мария замаасаа арайхийн сугаран зугтааж гардаг байв. 

	Тэр тосгонд өөрийгөө чухал хэрэгтэй хүний нэг гэж бодоход Марияд аятайхан санагдах ажгуу. Тосгонд тийм чухал хэрэгтэй хүн гэвэл тун цөөхөн, ердөө тосгоны зөвлөлийн дарга, хамтралын дарга, эмч, багш, хэдэн мэргэжилтэн юм. Тэдний тоонд Мария аргагүй орно. Жишээ нь аль нэгэн агрономч юманд сараар явахад түүнийг үгүйлэх хүн үгүй. Гэтэл Марияг өвдөөд гурав хоног хэвтэх болбол дэлгүүр хэзээ онгойх вэ? гэж бараг хүн болгон орж ирнэ. Харин сүүлдээ түүнтэй найзлах санаатай хүн олширсныг Мария мэдээд хүн бүхэнтэй адилхан харилцахыг хичээдэг болсон билээ. Марияг анх дэлгүүрийн худалдагч болоод сар болж байтал дэлгүүрт хулдаас иржээ. Хөдөө хулдаас аль хэдийнээс тасарсан байв. Хоршоонд хулдаас ирж гэж дуулаад тосгоны эхнэр хүүхнүүд Мариягийн гэр орноор гүйлдэн, цөм л найздаа ганц мод ч билээ тавиарай гэж захицгаахад Мария тэдний хэний ч гомдоохгүйн тул хэдий алиа боловч хатуухан хэлсэн нь, 

	— Хүүхнүүд ээ, та нар яаж байна аа? Хот газар л хоршооны барааг таньдаг хүндээ өгдөг явдал бий. Юу гэвэл тэндхийн худалдагчид танил ч хүн бий танихгүй ч хүн олон. Гэтэл энэ тосгонд надад танихгүй хүн байхгүй, тэгэхлээр та нарт өгчхөөд бусдын нүүрийг би яаж харах юм бэ? Маргааш эрт ирээд л авагтун гэжээ. 

	Маргааш өглөө нь Кузьма дөнгөж гэгээ ормогц гадаа гарвал дэлгүүрийн үүдэнд бөөн дараалал болсон байжээ. Мария босон харайж, гэр орноо ч янзалсан юмгүй арга буюу найм болохоос өмнө дэлгүүрээ нээж мөнөөхөн гайтай хулдаасыг зарж санаа амарсан билээ. 

	Мария ажилд орсон бараг анхны өдрөөс эхлэн нэг дэвтэр гаргаж өр зээлийн данс хөтөлсөн нь бий. Сүүлдээ нэг дэвтэр дүүрэн тоо болж, зарим хүн дээр хэдэн давхар тоо бичигджээ. Түрүүч түрүүчээс нь өрөө авч дансаа дугуйлавч дахиад бичих болно. Заримдаа ингэхээс ондоо арга Марияд байсангүй. Жишээ нь хар багаасаа хамт өссөн Клава хүүхэн ирж, Катяг маань дүрэмт хувцасгүй гээд хичээлд оруулдаггүй, одоо авъя гэхээр мөнгө алга, зээл өгч үз гэхэд өгөхөөс ондоо арга байхгүй. Клава бол хоёр хүүхэдтэйгээ ердөө гурвуул байдаг байв. Гэвч Мария дандаа жижиг сажиг бараа зээл өгөхөөс үнэтэй цайтай бараа эс өгнө. Өр ширийг дор дор нь нэхэмжлэн авах боловч бас л аанай дансаар өгчихсөн байдаг авай. Харин сүүлчийн үед шалгалт ирэхийг хүлээх болсон тул бүх өр ширийн зүйлийг зад нэхэж авсан атал гагцхүү Чижовынх дөрвөн рубль наян копейкийн өртэй үлдсэн байв. 

	Бүр зунаас хойш байцаагч ирүүлж тооллого хийж өгөөч гэж гуйж, бараа авахаар орох бүрийдээ контороор шагайж, хэзээ байцаагч явуулах гэж буйг асуудаг болов. Гэвч Мария хүнд шаардлага тавьж сураагүй болохоор мөд явуулна гэсэн үгийг дуулаад л буцдаг байв. Ардаа юу болж буйг мэдэхгүй зүг таамгаар ажиллах гэдэг тэсэхүйеэ бэрх. Гэтэл ашгүй шалгалт ирэв. Тийнхүү шалгалтын хүн ирэхэд Мария нэг их айсан нь үгүй боловч ер нь юу болдог бол гэж дотроо битүү зовж байсан болохоор байцаагчийн юм асуух бүрийд цочиж, тэр даруй үг хариулж чаддаггүй байв. Мария хэдий муу юм бодож байсан авч ийм их өртэй гарна гэж огтхон ч бодоогүй байжээ. Бүх тооллого, тооцоо дуусаж, байцаагч, дүнг нь үзүүлэхэд Мария няц дарагдсан мэт болж, тэр үдшээ, бараг маргааш өдөржин олигтой амьсгаа ч авч чадахгүй орондоо хэвтчих нь тэр. 

	Мария өөрийгөө харааж, өрөвдөж уйлсаар байтал үхмээр санагджээ. Үхэхийг бодтол бие хөнгөрөх шиг болж, бүр нөгөө ертөнцөд халин одоод үр хүүхдээ, Кузьмагаа тэндээс харж байсан шиг санагдан, өөрийгөө ч өрөвдөж хайрлахыг умартаад эд маань надгүйгээр яаж аж төрнө гэж бодогдож байжээ. Энэ бодол нь тийм ч удаан үргэлжилсэнгүй, мөнөөхөн өр дутагдал нь толгойг нь авах гэж буй зандалчин адил түр амьсгаа авхуулснаа бас л энд тэндээс гарч ирээд бас л багалзуур хоолойг нь бачуудуулан, биеийг өвтгөн, сэтгэлийг айлгах ажгуу. Юу бодовч, хаашаа эргэж хөрвөж хэвтэвч ялгаагүй өвчинтэй, ялгаагүй аймшигтай тул Мария огт хөдлөлгүй хэвтсээр авай. 

	Тэгж байтал Кузьма ирж хамтралын дарга зээллэг олгох болов гэж хэлэх нь тэр. Тэрхүү зээллэг авах аваас байдал ондоо болно гэдгийг Мария анхандаа ухаж ойлгосонгүй, гэтэл нээрэн тэгэх юм бол аврал ойр дөт болно гэж гэнэт бодоод тэр боломжийг Кузьма алдчих вий гэсэн шиг Кузьмаг хүзүүгээр нь тэврэн, орон дээр дарж хэвтээд намайгаа аварч үзээч гэж гуйсан нь тэр! Чингээд л ухаан балартан унах мэт болжээ. Тэгэхээр нь Кузьма анхандаа хашхирч зандарч үзээд сүүлд нь зэрэгцэн хэвтээд энхрийлэн таалсанд Мария бүхэл бүтэн шөнө нүд анилгүй хонож ихэд тарчилсан тул даруй унтаж хоцрох нь тэр. Зөвхөн унтахаар үл барам тэрхэн үед хамаг зовлонгоо мартаад юм бодох юмгүй дотор нь уужирсан ажээ. 

	Гэтэл Комариха авгай орж ирээд сэрээхэд нь Мария учиргүй баярлан, мэргэ төлөг буулгаж үзээч гэж өөрөө гуйсан нь тэр. Хөзрийн мэрэг сайнаар буусанд нээрэн Кузьма зохих мөнгийг цуглуулж амжвал тэнгэр өршөөж, гайгүй өнгөрч болох болов уу хэмээн бодтол сэтгэлийн дотор горьдлого хөдөлж, гадагш гарч айл хунараар орж хэд гурван юм эрж үзэхээр шийдэв. 

	Витька сургуулиасаа ирэхдээ дөрвөн рубль наян копейк авчрав. Юу гэвэл өнөө Чижовын авгай зам дээр харуулдаж байгаад уулзаж эхдээ аваачиж өг гэж хэлсэн байжээ. 

	Үдээс хойш Мария багын найз Клавагийндаа очив. Клава үг дуугарсан ч үгүй, орон дээр сандайл гээд зэрэгцэн сууснаа Марияг чанга гэгч тэвэрч биедээ шахаж наалдуулаад дуу гаргаж байсан шиг жигтэй хүчтэй нарийхан хоолойгоор хэнгэнэтэл уйлах нь тэр. Марияд аанай аймшигтай болж, мөн дагаж уйлав. Марияг уйлахад Клава бүр ч чанга орилж байв. Гэвч Мария уйлаад уйлаад ямар ч нэмэргүй гэдгийг санаад даруй нулимсаа арчин босоод гарч одов. 

	Голын хөвөө рүү шааж орсон эзгүй гудамжинд Мария мөнөөхөн Надя Воронцоватай тааралдав. Цаадах нь Марияг чи галзуурав уу анхнаасаа тэр дэлгүүрийг юунд хүлээж авсан юм бэ, хар толгойгоо л шоронд хийх гэж шийдсэнээс ондоо юу байх вэ. Тэр дэлгүүрт ороод сайнаа үзэхгүй гэдэг бол анхнаасаа л илэрхий байсан шүү дээ гэж ярихад нь Мария түүний үгийг гүйцэд дуулсан ч үгүй эргэж гэртээ харьжээ. Түүнээс хойш гадаа ч гарсангүй, Кузьмаг ч мөнгө олно байх гэж итгэсэнгүй. 

	 

	 

	Кузьма нөгөө хөзөрчин нөхөртэй сольсон вагоны өрөөнд орвол адилхан цал буурал толгойтой, адилхан цав цагаан царайтай, өвгөн эмгэн хоёр байв. Дээд давхрын ор дэрийг сандааж орхисныг үзвэл бас нэг зорчигч яваа бололтой. 

	Кузьма аанай гутлаа тайлаад өөрийн тагтан дээр гарах гэж байтал согтуу залуу орж ирэв. Тэр Кузьмаг ихэд гайхсан мэт нүд салгалгүй ширтсээр эмгэний хажууд сандайлснаа даруй босож их л алиа зугаатай гар сунган, 

	— Танилцъя! гэв. 

	Кузьма нэрээ хэлэв. Нөгөө залуу бүр ч хөгжилтэй болсноо гэнэт царайгаа төв болгоод, 

	— Кузьма гэнээ, мэдлээ. Одоо цугаар танилцъя гээд нэг гараа сунгаж, — Энэ бол өвөө, нөгөө гараа сунгаж, — Энэ бол эмээ гээд өөрийнхөө хэнхдэг рүү зааж, — Энэ бол би гэв. 

	Эмгэн толгой сэгсэрч, 

	— Ай хөөрхөс, ай хөөрхөс! Чи энэ хүнийг танихгүй байж бас алиална аа, гээд Кузьмад хандаж

	— Чи үүний үгийг битгий тоо, ороо засаж амар. Энэ маань бас л гуанзанд орчхоод ирж гэв. 

	— Би юу гэж хэлсэн юм? Энэ хүнийг гомдоочихлоо гэж үү? Кузьма, би чамайг гомдоосон уу? гэж залууг хэлэхэд Кузьма, 

	— Одоохондоо гомдоосон ч юмгүй шив гэж болгоомжтой хэлэв. 

	— За тэр дээ! Эмээ дуулав уу? Кузьма гомдсон юм алга. Эмээ минь, бас л намайгаа хажиглах гээд байна шүү! гэж эмээгийн хажууд суугаад Кузьмад нүд ирмэн эмгэнийг тэврэв. 

	— Чи цаашаа болооч! Шалавхан хүрдэг газраа хүрэх юм сан, үнэнийг хэлэхэд бүр залхаж гүйцлээ! гэж эмгэн их төвөгшөөсөн янзтай дуугарав. 

	— Тийм үү? Нээрэн залхлаа гэж үү? Та өвгөнтэйгөө насаараа суугаад залхаагүй байж, намайг ганц удаа тэврэхэд залхлаа гэж үү дээ! Хүүе өвөө, би эмгэнийг чинь булаах уу? гэж бархирна. 

	— Чадал чинь хүрвэл булаа л даа гэж өвгөн аажуухан дуугарна. 

	Өнөө залуу дуугүй болж, согтуу нүдээр өвгөн, эмгэн хоёрыг ээлжлэн харж байснаа, 

	— «Эрт урьд цагт эмгэн өвгөн хоёр байжээ. Сүүтэй будаагаа чанаж... гэж нэг үлгэр аятай юм эхэлсэнд эмгэн, 

	— Хөөрхөс, хөөрхөс! гэв. 

	— «Өвгөн нь эмгэндээ уурлаж, өр лүү нь нудраад авчээ... гэснээ өнөө залуу сэргэж, 

	— Өвөө, та залуудаа энэ эмгэнээ зоддог байсан уу, үгүй юу? гэв. 

	— Би бүх амьдралдаа үүнд хуруугаар ч хүрч үзээгүй юм даа гэж өвгөн их л бахдалтай хариулав. 

	— Ганц удаа гар хүрээгүй гэж үү?

	— Ганц удаа ч гар хүрээгүй

	— Манай өвгөн шиг тийм эрчүүл одоо байхгүй гэж эмгэн нь дуугарав. 

	— За хаанаас даа! гээд нөгөө залуу хэн эсэргүүцэх нь вэ гэж чагнан байтал хэн ч дуугарсангүй. Тэгэхлээр нь вагоныхоо гурвыг тус тусад нь ээлжлэн ширтэж аягүй үрчийснээ эцсийн тэнхээг шавхан, 

	— Кузьма, чи бидэнтэй цуг явах юм уу? гэв. 

	— Цуг явна аа

	— Яв, яв. 

	Залуу ингэж хэлээд уруу харж, газар шагайн их л удаан суув. Галт тэрэг нэгэн жигд намуухан дайвалзана. Залуу гараа унжуулж, толгойгоо гудайлгаад нүдээ аньжээ. Нэг галт тэрэг учиргүй чимээтэй зөрөвч залуу юу ч мэдсэнгүй. 

	Кузьма дээшээ гарав. Эмгэн, нөгөө залууд

	— Чи яаж ингэж эвгүй сууж явах вэ, хэвтээч. Миний орон дээр ч билээ унт гэв. Цаадах нь

	— Надад ямар өөрийн ор байхгүй юм уу? гээд дээш их л хүнд маягаар арайхийн авирч хэвтээд амандаа ямар нэг үг гүвтнэж байв. 

	Нөгөө залуу нүдээ аниад хэвтэхийг үзвэл шал согтоод нойр нь хүрсэн бололтой. Кузьма мөн нүдээ аниад хэвтэвч даруй нойр хүрсэнгүй. Галт тэрэгний дугуйн цохилох чимээ заримдаа холдон, заримдаа бүр ойрхон сонстоно. Тийнхүү ойрхон түр түрхийх бүрий Кузьма айх шиг болж нүдээ нээж чимээ чагнана. Цонхоор харвал гадаа мөн л салхи тавьж байв. Кузьма хэвтрээ засан засан унтахыг хичээсээр байтал нэг мэдвэл таг унтжээ. 

	Кузьма нэг хачин зүүд зүүдлэв. Хамтралын бүх гишүүдийн хурал болж, Марияд өгөх мөнгөний тухай асуудал хэлэлцэж байх шиг. Улс зөндөө, гагцхүү тайлангийн хурал хийдэг клубт багтан ядна. Зарим нь гэрээсээ мухар сандал авчирч суужээ. Зарим нь байшингийн гудамд зогсох авч улс цугласаар байв. Хамтралын дарга босож, 

	— Нөхөд хамтралчид аа, одоо хаалгаа хаах санал байна. Энэ хуралд ирсэн улс тэртэй тэргүй багтахгүй гэв. 

	Клубийн хаалгыг хаав. Хамтралын дарга. 

	— Одоо хурлын тэргүүлэгчдийг сонгох хэрэгтэй. Ерөнхий хорооны зүгээс нөхөр Мария, Кузьма нарын хурлын тэргүүлэгчдэд сонгох санал байна. Эдний хүүхдүүд насанд хүрээгүй учраас тэдний нэрийг тэргүүлэгчдэд дэвшүүлэх явдалгүй... Сонгох саналтай хүн гараа өргөгтүн! гэв. 

	Цөм гар өргөв. Кузьма, Мария хоёрыг танхимаас хурлын тэргүүлэгчдийн ширээ рүү явахад хүмүүс алга ташиж байв. Кузьма танхимын дотор сууж буй улсыг харвал таньдаг хүн ганц ч алга «Мария чи хараач, эд чинь манай тосгоныхон биш, ондоо газрын улс байна шүү дээ» гэж Кузьма айн шивгэнэв. «Чи чинь юу болов, яаж байна чи, Кузьма? Эд цөм манайхан байна шүү дээ» гэж Мария мөн шивгэнэв. Алга ташилт намдсан хойно Кузьма цуглагсдыг сайтар тогтоон харвал нээрэн цөм өөрийн нь тосгоныхон байв. 

	— Нөхөд хамтралчид аа, одоо Марияд туслах санал байна гэж хамтралын даргыг хэлэхэд мөн цөм алга ташив. 

	— Тэгэхлээр ийм байна. Бид сая энэ асуудлыг хэлэлцээд ийм шийдвэр гаргалаа. Юу гэвэл энд цугласан улсын тоог авах хэрэгтэй байна. Тэгээд Марияд хэдэн рубль хэрэгтэй юм, энд хэдэн хүн цуглаж вэ гэдгийг ягштал тогтоогоод нэг хүнээс хэдэн рубль гарахыг бодож гаргах хэрэгтэй байна. Ондоо санал байна уу?

	— Байхгүй

	— За тэгвэл эгнээ эгнээгээр нь тоол. Харин нэг хүн хоёр хүний орноос мөнгө өгөх гэж оролдох юм бол тэр хүнийг хөөж гаргахыг урьдчилан сануулъя. 

	Үүний тоо гаргаж байх хооронд Кузьма баярлахдаа Мариягийн сугыг гижигдэж орхив. Цаадах нь давхийн цочиж, «Ичдэггүй амьтан бэ! Хурлын тэргүүлэгчдийн байранд хэзээ ингэж байсан юм? Томоотой суу» гэв. Кузьма дахин хөдөлсөнгүй. 

	— Хоёр зуун хорин таван хүн байна гэж танхимын дотроос хэн нэгэн бархирав. Дарга индэр дээр зогсоод тооцоог гаргаж, 

	— Мянган рублийг хоёр зуун хорин таван хүнд хуваахад нэг хүнд дөрвөн рубль дөчин копейк оногдож байна гэв. 

	Гэтэл Кузьма, Мария хоёрын өмнө тэргүүлэгчдийн ширээ биш, том авдар байна. Тал талаас хүний гар сарвайж, авдар дотор мөнгө чулуудсаар байтал таван минутын дотор авдар дүүрчхэв. Мария тэссэнгүй уйлж, вандуйн хэртэй том том нулимс өнөө мөнгөн дээр пад пад хийтэл унаж дотогш өнхөрч байна. 

	— Цөм өгсөн үү? Тэгвэл тооллогын комисс үүрэгт ажилдаа орно уу! гэж дарга хэлж байна. Танхим дотроос хэдэн хүн босож ирээд өнөө мөнгийг тоолж гарав. Тэд мөнгийг нэгт, гурав, тавтын дэвсгэрээр толгойлж яг банкны улс шиг дээр нь тоог тавьж нэгэн дор хураана. 

	— Нэг мянга нэг зуун хорин таван рубль болов гэж тэд зарлав. 

	Дарга сэтгэл дундуур толгой сэгсэрч

	— Нэг зуун хорин таван рубль илүүджээ. Одоо яах вэ? гэв. 

	— Яах вэ, бүгдийг өгч орхиё гэж нэгэн хүн хэлэхэд, 

	— Болохгүй. Зуун хорин таван рубль гэдэг бол их мөнгө. Надад нэгэн санал байна. Бүх мөнгөө хөгжмийн тасалгаанд оруулж тавьчхаад нэг нэгээрээ тийш орж, хэн мөнгөөр дутагдаж яваа хүн нэг юм уу хоёр рубль буцааж аваг. Харин бүү шуугилдаарай, бүү ичиж зовоорой, бид ямар саятан биш шүү дээ. Буцааж авах саналгүй хүн байвал авч хэрэггүй. Харин хэн нь эгүүлэн авсан хэн нь аваагүйг мэдэгдэхгүйн тул хөгжмийн танхимд хүн бүр заавал орох албатай. Ондоо санал байна уу? гэвэл

	— Байхгүй гэлцэв. 

	Чингээд авдартай мөнгийг хөгжмийн танхимд оруулж тавив. Хүн болгон танхимд нэг нэгээрээ цувран орж даруй гарч ирээд байрандаа суусаар байлаа. Хамгийн сүүлд Комариха авгай орох болов. Кузьмаг харж байхад Комариха яаран, эргэн эргэн харсаар хөгжмийн танхимд орж үүдийг хаав. Гэтэл хөгжмийн танхимд орь дуу тавих их чимээ гарч Комариха авгай гүйн гарч ирээд танхимд сууж байгсдыг галзуурсан адил харж, 

	— Тэнд чинь мөнгө алга байна шүү дээ! Ганц улаан зоос ч алга. Уг нь би ганцхан рубль авъя гэж бодсон юм сан гэв. 

	Танхимд хүмүүс нирхийтэл инээлдэв. Хүмүүс гэдсээ тэвэрч Комариха авгайг хуруугаар заацгааж, ёолж байгаад инээлдэнэ. Комариха танхимын тэхий дунд амаа ангайлгаад зогсож байснаа бас тэсэлгүй тачигнатал инээв. Кузьма учрыг олохгүй айх ч шиг, гайхах ч шиг болж Марияг харвал Мария бас сөхрөн суугаад эвхэрч байгаад инээж байжээ. 

	 

	 

	Кузьма нойрноос сэрвэл эмгэн, 

	— Серёжа, наад жингээ аваад аль, би халуун ус хийгээд ирье гэж өвгөндөө хэлж байх нь дуулдав. 

	Эмгэн халуун жин тавьдаг резин сав элгэндээ тэврээд гарч, чимээ имээгүй болов. Вагоны дугуй зам төмөр дээгүүр түг түг цохилох боловч зориуд чагнавал дуулдахаас биш тийм ч чанга бус цохилно. Салхинд алжаасан үдшийн бор гэгээ зөөлөн дайвалзах вагоны цонхоор нэвтлэн ороод сая амарсан шиг харанхуйвтар авч их л таатай байв. Өнөө залуу лужир том нударга зангидан дэрлээд унтаж байв. 

	Эмгэн халуун жинтэй ус хол хол хийлгэсээр орж ирээд өвгөнийхөө хөнжил доогуур шургуулав. Кузьма толин дотор харвал өвгөн хөлөө жийгээд таг дуугүй хэвтэнэ. 

	— Өнөөдөр өвчин чинь хөдөлсөнгүй юу? гэж эмгэн асуув

	— Үгүй, өнөөдөр амар өнжлөө. 

	— Тэгвэл яамай даа. 

	Хоёр хөгшин ийнхүү аяархан, халамжтайхан үг ярилцах нь анир чимээгүйн дунд боловч бараг эс дуулдах агаад ер нь дуу гарч байгаа биш, тийнхүү үг ярилцаж байгаа болов уу гэж зүг таамагламаар намуухан ярилцана. Кузьма дахин нойр хүрэхгүй болов гэж мэдэвч сэрэхийг хүссэнгүй, сэрвэл заавал юм бодох юм уу, юм хийх хэрэгтэй болно. Эл учир нүдээ тас аниад хэвтэнэ. Саяын зүүд түүний мөнгө эрж яваатай ямар учир холбогдол байж болох вэ гэж бодохоосоо айж байв. Тэгж зүүдлэх гэж байх уу! Тэр зүүд бол уг явдалд ямар ч учир холбогдолгүй, зүгээр дандаа нэг юм бодсоор байтал тэр нь хураад зүүдэлж байгаа хэрэг. Гэвч түүний сэтгэл тавгүй болов. Ер юм дандаа давхацна. Гадаа их салхи тавьж, вагоны билет олдохгүй хөглөж явахад бас тийм зүүд зүүдэлдэг ажээ. Миний явдал бүтэхгүй гэж үү? Шал дэмий явж байна гэж үү? хэмээн тэр бодов. 

	— Серёжа! гэж эмгэний дуу сонстов. Тийнхүү хүний яриа чагнаж өөрийн аймшигт бодлоосоо хөндийрөхдөө Кузьма баяртай байв, Эмгэний хэлэх нь, 

	— Серёжа аа, бидний цахилгаан одоо лав хүрсэн дээ? гэнэ. 

	— Одоо хүрэлгүй яах вэ

	— Хүлээж байгаа даа. 

	Эмгэн илт баяртай туйлын ялдамхан инээмсэглэхэд нь хоёр хацар нь сунаж, палбигар цагаан нүүр нь улам өргөн болно. Хэдэн минут хэртэй тийнхүү эмгэний царайд тодорч байсан мөнөөхөн инээмсэглэл алгуурхан арилав. 

	 

	 

	Кузьмаг мөнөөхөн Евгений Николаевичтай уулзсан тэр өдөр нэг жаал ирж, 

	— Евгений Николаевич маргааш район орж чадахгүй нь ээ, нөгөөдөр явна. Ярилцсан зүйлийг бүгдийг бүтээнэ гэж хэлүүлж байна гэжээ. 

	— Яах вэ, яах вэ гэж Кузьма зөвшөөрөв. 

	Энэхэн үес тэднийд өвгөн Гордей орж ирээд зуухны ёроолд шалан дээр завилан сууж байв. Тэгээд жаал хүүг гарахтай зэрэг

	— Цаадах чинь их мөнгө өгөх гэнэ үү? гэв. 

	— Зуун рубль өгнө гэсэн. 

	— Түүнээс ч илүү өгч болох л хүн, цаадхад чинь мөнгө бий дээ. 

	— Түүнээс илүү байхгүй л гэж байна билээ. 

	— Дуулав уу? Яагаад байхгүй байх вэ дээ. Тэр чинь эрдэм номтой золиг шүү. Харин чамд гэж хэлэхэд эрдэм номоосоо заль нь ихэдчихсэн амьтан даа. Манай хөдөөгийн эрчүүл залилж чаддаггүй, хүн залилах гэвэл дороо баригдана. Харин Евгений Николаевичийн залилахад тэр залилж байгаа биш, чи өөрөө залилж байсан шиг санагдан эвгүй байдалд орно шүү, Номтой доо!

	Кузьма дуугүй болов. 

	Гордей өвгөн тэднийд цаг хагас суув. Уг нь Кузьма гадагш явж юм хөөцөлдмөөр байтал өвгөний дэмий ярихыг чагнасаар суугаад гарч чадсангүй. Өвгөн та миний ажлыг саатуулж орхив гэж хэлэх нэг аягүй, өвгөн хүн гомдож болно. Өвгөн жаахан ярьж суугаад залхуу нь хүрээд явах биз гэж Кузьма дотроо горилон дуугүй л суув. 

	Гордей өвгөн дал гарсан гэхэд их л ануухан харагддаг болой. Харин сүүлийн жилүүдэд яагаад ч юм өрөөл татанхай болж, тосгондоо дэслэгч Шмидт гэдэг хочтой болжээ. Дэслэгч Шмидт гэдэг нь уг нь галт онгоцны нэр юм. Тэр галт онгоц гол мөрнөөр гучин жил сэлж яваад дайны дараа хуучраад ч юм уу, ямар нэг шалтгаанаар өрөөсөн бөөр дээрээ хэлтийж, тэр талаараа усыг сэлбүүрдэн явдаг болсон билээ. Галт онгоцыг хэдэнтээ засварт оруулсан авч тэгшилж чадсан нь үгүй, гэвч дахин хуучин танил бүхий л бие цогцсоороо үзэгдэж, эргийн тосгонуудын далд битүү баяр баясгаланг төрүүлэх бөлгөө. 

	Гордей өвгөн хэдий өрөөл татанхай болсон авч бие нэг их муудсангүй бололтой урьдын адил сэтгэл сэргэлэн явдаг билээ. Шөнө нь дархны газар манаач хийж, өдөр нь хийх юмгүй тосгоны айлуудаар хэсэж өнжинө. Айлд орж шал дээр суугаад толгой нь ёроолоороо цоорох шахсан хуучин модон гансаа гаргаад ирэх юм бол түүнийг мөд явах болов уу гэж санасны гарз. Өвгөн үнэндээ юундаа ч яарах билээ. Тэр бээр тосгоны захад нэг орхигдсон муу жижигхэн байшинд ганцаараа суудаг болой. Уг нь хүүтэйгээ цуг нэг дор суудаг байсан атал олон хүүхэдтэй, хэрүүл уруултай газар баахан хавчигдаад чавганцаа өөд болсноос хойш том байшингаа хүүдээ орхиж, өөрөө «тахианы байр» саравч шиг омгор оронд оржээ. Өөрийн нь нэрлэсэн тэр «тахианы саравч» нь үнэндээ бохир гэдэг нь жигтэйхэн. Юу гэвэл, хог сагаа өөрөө арилгаж ерөөсөө сураагүй хүн юм. Харин холын хамаатан болох мөнөөхөн Комариха авгай сард нэг удаа заримдаа хоёр сард ч магадгүй нэг удаа очиж, хогийг шүүрдэж өгдөг авч өвгөн түүнийг мэддэг ч үгүй билээ. 

	Гордей өвгөн нугалж суусан хөлөө жийж тохойлдон хажуулдаж болохоор суудлаа тавлан засаад, 

	— Золиг гэж ядахдаа надад мөнгө алга л даа, түүнээс чамайг ингэж зовлонд оруулахгүй байх сан гэв. 

	— Яах вэ, танд юуны мөнгө байх вэ. Энэ тухай яриад яана

	— Харин тийм, даан ч алга. Байсан бол ингэж мар мар хийж суухгүй, чамайг дагуулж хариад аваад өгөхгүй юу даа. 

	— Би өөрөө яаж ийгээд аргалж чадна. Энэ явдалд би таныг орооцолдуулаад ер юу хийх вэ дээ? гэж ер тантай тангүй болно гэдгийг өвгөнд ойлгуулж орхив. 

	Өвгөн баахан гомдож дуугүй болов. Модон гаансныхаа үнсийг өвдөг дээрээ тогшиж үлээгээд бас тамхи нэрж эрхий хуруугаараа чихэж, дарж байхыг үзвэл мөд явах шинжгүй. Тамхиа асаагаад мөнөөхөн саяын гомдсоноо ч мартаж орхиод, 

	— За чи Евгений Николаевич дээр очлоо гэв үү? гэж дахин асуув

	— Очсон, очсон. 

	— Түүнд мөнгө бий, чамд харамлаад ахиухан өгсөнгүй. Би очиж гуйдаг юм билүү?

	— Хэрэггүй өвөө. Би өөрөө олно. Энэ бол миний санаа зовох хэрэг болохоос таны санаа тавих явдал биш. Та харьж амарвал дээр. 

	Ингэж хэлсэнд өвгөн үнэнээсээ унтууцан, 

	— Кузьма чи нялх хүүхэд шиг юм. Би ямар өөртөө мөнгө эрэх гэсэн юм уу? Би насаараа мөнгө зоосгүй явсан, одоо насныхаа эцэст ч мөнгө зоосгүй л явна. Надад мөнгө хэрэг ч үгүй. Би өөрийн татах тамхитай, идэх талхтайгаа хүн. Ухаан нь чүдэнзгүй гэхэд би цогоос тамхиа асааж татаад байж чадна. Өвгөн болсон надад мөнгө байлаа, байхгүй ч би түүнийг... 

	— Яах вэ, яах вэ, өвөө! гэж Кузьма их л аргадангуй хэлэв. 

	— Надад бол үхтлээ өмсөх хуучин муусайн хувцас байна. Юм балгая гэвэл тусгай цорго хийж, та нарын тэр спиртээс чинь дордохгүй хөх дөл бадарсан юм нэрээд уучхаж чадна. Би энэ бүх насандаа тоотойхон мөнгө цаас барьж үзсэн хүн. Би бол хар багаасаа юм болгоныг өөрөө хийж сураад ажил хийж амь зууж сурсан хүн юм аа. Ширээ сандал ч засаж орхино, эсгий гутал ч уллаж орхино. Гучин гурван оны өлсгөлөнгийн жил марцтай газраас давс хамж мухлагт зардаг байлаа. Одоо л дэлгүүр дэлгүүр гэж гүйхээс биш, урьдын цагт мухлагт сайндаа л жилд хоёр нэгхэн ордог байсан юм. Юм болгон өөрийнх, тэгж амь зууж үхээгүй болоод л ирсэн юм. Тэгвэл одоо мөнгөгүй бол ганц ч алхаж болохгүй болчихжээ. Юм л бол мөнгө зоос. Тэр мөнгө цаасандаа орооцолдоод бүр будилж орхижээ. Мөнгөтэй л бол дэлгүүрт юм болгон байдаг болохоор одоо чинь гарын дүйтэй улс сурсныгаа ч мартах болоо шив. Тэр мөнгө цаас нь байхгүй үед энэ багачуулын гар хөлөө хөдөлгөдөг бол бас яах вэ. Мөнгөнд найдахгүй, хоёр гартаа найддаг бол бас яах вэ. Гэтэл одоо чинь юу болж байгаа юм бэ? Бүү мэд. Цөм хүнээр бусдаар тэжээлгэх болоо шив. Бага нь ч ялгаагүй, том нь ч ялгаагүй. 

	— Өвгөн, та ч бүр агсамнаж байх шив. 

	— Би үнэн юм ярьж байна. Урьдын цагт хөдөөгийнхөн бие биедээ хэзээ мөнгө цаасаар тусалж байсан юм бэ? Байшинг нь барилцах, пийшинг нь тавьж өгөхийг л тус гэж нэрлэж байсан юм чинь. Тэгээд тэр айлд нэрмэлийн юм байвал тэр л биз, байхгүй бол яая гэхэв дараа хариуд нь нэг ажил хийлцэж өгнө. Одоо бол юм л бол мөнгө. Ногооны газар хүрзээр гишгээд өгөөч, арван цаас, өвс тээгээд өгөөч арван цаас, мөнгө үгүй бол тоох ч үгүй, ер наанадаа л нэг рубль шүү дээ. Мөнгөөр ажил хийж, мөнгө олохын хойноос л амьд явах юм. Юм л бол ашиг хонжоо эрнэ, энэ чинь ичгэвтэр биш үү?

	— Өвгөн, одоо больё, үг олдлоо шүү. 

	— Би ярьдгаа ярилаа. Хөгшин хүн тэнэг байдаг гэж чи боддог шүү. Би чамаас илүү оймс элээсэн болохоор бүхний учрыг мэднэ ээ. Бас мөн ч янз янзын хүнтэй уулзаж явлаа.

	Гордей өвгөн яриандаа болоод гансаа унтарсныг сая мэдэж хэд хий сорсноо дахин нэрэв. Тамхиа асаагаад нүдээ тас аньж таг дуугүй сороход нь мань хүн одоо л явах болсон байх ёстой гэж Кузьма бодов. Гадаа бүрэнхий болсон тул үнээ мал саалгах гэж чанга чанга мөөрөлдөнө. Мария үдээс хойш гараад алга болохоор үнээ мал тийнхүү дэмий холхицгоож байв. Гэтэл Гордей өвгөн унтсанаа сэрсэн мэт гэнэт дахин яриа дэлгэж гарав. Түүний ярих нь. 

	— Дээд захаас нь аваад үзье л дээ. Би чамайг хэн дээр очвол дээр юм бэ гэхдээ л ингэж мар мар гэж сууна шүү дээ. Дээгүүр байдаг улсын хэн нь мөнгөтэй вэ? Чи Евгений Николаевич дээр очсон гэж байгаа. Тэр чинь араар чинь тавьчихаж мэдэх л бий вий. Тэр дээгүүр суудаг улс гэртээ пүгхийлгэхэд бүхэл тосгоноор өмхий хангинадаг юм шүү. Гэтэл хүнд тус болох хэрэг гарвал нэг рубль өгөх гэж амь заяагаа өгөх гэж байсан шиг арвантаа эргэж хардаг улс. Тэгвэл хал үзэж байж бие суудаг гэдэг бий хэмээн учир тайлбарлан ярихад Кузьма унтууцаж, 

	— Өөрөө мэдэг, цаашаа, та чинь юу гэж Евгений Николаевич гээд салахыг болих нь энэ вэ? гэв. Өвгөн түүний үгийг дуулсан ч үгүй. 

	— Тэр золиг нь ядахдаа Петр Ларионовт даанч байхгүй юм. Байвал тэр чинь орвонгоор нь уудлаад өгөх хүн шүү. Евгений Николаевич Петр Ларионовынх айл суудаг, гэтэл тэнгэр газар хоёр шиг ялгаатай шүү. Амьдрал гэдэг тийм л байгаа юм. Нэг нутагт төрөөд нэг хэлээр ярьж байж төрөл садан гэж мэдэхгүй шүү гэж өвгөн ихэд гайхаж толгой сэгсрэн 

	— Өнөө агрономч хархүү дээр очиж болох юм, гэтэл саяхан сувилалд яваад ирсэн, жаахан юмаа үрэн таран хийчихээ биз дээ. Гэвч тэднийхээр шагайж болно, цөөн юм үлдсэн байж юу магад. Уг нь цалин сайтай, улсаас ч мөнгө ирдэг, хамтралаас ч авдаг гэж улс ярьдаг юм. Тэр үнэн үү? гэв. 

	— Тэр үнээн. 

	— Тэгвэл чи тэднийхээр нэг шагайгаад гар, өгвөл тэр л биз. Эс өгвөл тэднийхтэй айл байдаг Мишкийнхээр ороорой. Чи түүнээс ч их л мөнгө олох байх даа! гэж ход ход инээж, — Тэр чинь гурван жилийн өмнө хамаг байдгаа балгачихсан хүн дээ. Ай даа мөн ч балгахыг үзүүлээд өгнө шүү! Ондоо хэнээс эрдэг юм билээ дээ? Түүн дээр оч гэж би чамд нэг л хэлж чадахгүй оргиод байх чинь. Уг нь улс гэмгүй амьдарч байх шиг байгаа юм, гэвч хамаг мөнгө цаас нь аж амьдралдаа явчих юм даа. Айл болгон олон хүүхэдтэй хүн болгон өөрийн хэрэгцээтэй болохоор цааш нь олигтой юм үлддэггүй шиг байгаа юм. Одоо чинь нэг ёсны их цатгалан цамаан үе, хавар биш болохоор чи айлаар явж төмс, будаахан цуглуулах явдалгүй. Ер цуглуулаад цуглуулаад хэндээ ч зарах билээ дээ! Энэ үед газар сайгүй хөдөөгийнхөн цөм л иймэрхүү суугаа шүү дээ. 

	Кузьмагийн үнэхээр санаа зовж байсныг өвгөн ингэж ярив. Юу гэвэл энэхэн үес хөдөө тосгонд мөнгөтэй хүн цөөн, илүүчлэх хүн ер байхгүй. Хөдөлмөрийн хөлсөнд зөвхөн тариа будаа олгосон болохоор үнэндээ хэнд зарах вэ, зараад зараад үнэ хүрэх ч үгүй, тийм үе юм. Гэвч Кузьма өнөө өвгөний үгийг зөвшөөрсөн нь үгүй. Уг хэрэг нохой хэрэг болохоор Кузьма үнэндээ ингэж юмыг хойш тавьж болохгүй байв. Эл учир Кузьма, 

	— Мөнгө олно оо, өвгөн минь олно гэв. 

	— Олно оо, газар дороос ч билээ олно гэж өвгөн улам цаашлуулав. 

	— Мөнгөтэй хүн ч бий шүү. 

	— Яаж байх юм бэ?

	— Степанида мөнгөгүй гэж та хэлэх үү? Жилийн жилд нэг үнээ юм уу шар хамтралд худалдаж байгаа шүү дээ. Тэр авгайд дармал мөнгө мянгаараа бий. 

	— Степанидад ч нээрэн мөнгө бий байх шүү. 

	— Тэр хэлээгүй юу. Бас трактор комбайны жолооч нар мөнгөтэй. Тэд чинь саяын тариа хураалтаар нэмэгдэл, шагнал энэ тэр их юм авсан шүү. 

	— Тийм явдал ч бий нь бий. 

	— Өвгөн гуай, нээрэн улс мөнгөтэй шүү. Би төрсөн тосгоноосоо хэдэн юм олохгүй гэж үү? Надад тус болохгүй гэж үү? Тийм биш, өвгөн, заавал тус болох ёстой.

	— Улс чамд тус болохгүй гэж би яриагүй шүү дээ. 

	— За яах вэ өвгөн гуай. Та бид хэзээ ч алзахгүй. Та одоо явж жижүүрээ хий, би айл хунараар орох минь. Шуудай авч яваад мөнгийг ёстой шуудайлаад ирье. Юу гэж? Айл айлд ороход шуудайлалгүй яах вэ. Харин таныг хөлсөлж мөнгөө мануулна даа. 

	— Ай дүрсгүй тархи чамайг! гэж өвгөн нүдээ онийлгоод инээвхийлэн, дөрвөн хөллөж байж арайхийж босоод хазганадаг талаа гүвж, 

	— За би дараа орж ирж, хэдий юм олсныг чинь үзэмз гэв. 

	— Ирээрэй, ирээрэй. Та тэр төмөр манаж байхын оронд миний мөнгийг манаж байвал дээр биз дээ. Та тун таармаар манаач юм, юу гэвэл та дандаа гансаар татдаг тамхиа асаахын оронд арай алдчихгүй дээ. 

	— Хэг хэг гэж өвгөн инээх гээд ханиажээ. 

	 

	Тавь хүрсэн хүнд үерхдэг найз байдаг уу, үгүй юу гэдгийг хэлэхэд хэцүү юм. Бага залуу байхад хэчнээн ч хүн найз нөхөр гэж зочин гийчин шиг орж гардаг билээ дээ. Одоо үзвэл нас ахиж ухаан хашир суусан цөөн нэг нь ойр дотнынхоо хүнд их л дуугүй тайван хандах болжээ. Тэд хэдийгээр бусдын адил үргэлж орж гаралцахгүй, дундаа нуух хаах юмгүй боловч хэрэг явдал тохиолдох үед, за байз миний явдлыг ойлгож гар сунгах хүн хэн байдаг билээ гэж өөртөө итгэхгүй байсан шиг битүүхэн бодох нь бий. 

	Кузьма Василийнд очив. Тэд дайны дараа хоёулаа нэг хагас тонны машин дундаа барьдаг байв. Ер хамтралд машин тэрэггүй, ганцхан тэр тэрэг байсан болохоор хоёулаа жолооч хийж, хоёулаа ачигч болж явжээ. Удалгүй Кузьма «Студебекер» хэмээх машин барьдаг болж, Василий нь нөгөө л муу жижигхэн ачааныхаа машиныг барьдаг байв. Василий тэр хуучин машинаар хамтралын аар саар ажилд зарагдан бүр салж ойчтол нь гайхалтай удаан явсан билээ. Гэтэл тэрхэн үед хамтралд хоёр «ЗИС-150» гэдэг шинэ машин ирж Кузьма Василий хоёр нэг нэгээр нь барьсан боловч Василий удаан барьсангүй. Тэгэхэд Василийн нүд жаахан муудсанд гай болж тэр үеэр шалгалт ирж Василийг болиулсан байжээ. Василий сүүлийн дөрвөн жил ногооны бригадын дарга хийж байв. Тэд тосгоныхны нэгэн адил бараг өдөр болгон тааралдах боловч он цагийн эрхээр нэлээд хөндийрөөд зөвхөн амар мэндээ мэдэлцэн, амандаа орсон ганц хоёр үг ярилцан салдаг билээ. Гэвч Василий бол миний гэмгүй нөхөр мөн гэсэн нэгэн бодол Кузьмагийн дотор хэзээд явах агаад тэр сэтгэлээ нандигнан, ер Василий бол хүнд хэзээд тус болох томоотой сайн хүн хэмээн үзэх бөлгөө. Кузьма бас нэг ондоо хүнийг нөхрийн ёсоор сайнаар үзэх авч цаадах нь дарга хүн болохоор дээгүүр дарга нартай найзлав гэж хэлүүлэхээс эмээн өөрөө зориуд баахан хөндий явахыг хичээнэ. 

	Кузьмаг ороход Василий нэг их гайхсан ч үгүй, баярласан ч үгүй ердийн янзаар дуугүй гар барьж суу гээд сонин юу байна даа гэж асуулаа. Кузьмагийнхыг өр дутагдалд орсон гэж дуулаад яах ийхээ мэдэхгүй байгаа бололтой байв. Василий бол ямар ч гэсэн худлаа орь дуу тавьж, тэг ингэ гэж ямар ч ашиггүй зөвлөгөө зөвлөмж өгч чадахгүй хүн. Тэд дуугүй тамхи татан сууцгаав. Заримдаа Василийн эхнэр гал тогооны өрөөнөөс гарч ирээд Кузьмаг их л өрөвдсөн зовсон янзтай харах авч тэднийг юу ч ярихгүй дуугүй сууж байхад дахин цааш орно. Василий Кузьмагаас олон таван үг асуухыг зүрхэлсэнгүй. Кузьма ч таг дуугүй сууна. Энэ нь зүйрлэвээс танихгүй тосгонд шөнөдөөд айлд гуйж хонох гэж байсантай чанар адил ажгуу. Тийм үед улс унтах болоогүй, гэрийн эзэн хоноц хоёр хоорондоо сайн танихгүй болохоор ярих юм олдохгүй цагийг туйлын зовж өнгөрөөдөг болой. 

	Кузьма босож баяртай гээд гарав. Василий түүнийг гаргаж өгөв. Энэ удаагийн уулзалт тун эвгүй болсныг хэн хэн нь мэдэж, гадаа хашааны хаалган дээр жаахан аягүйрхэн зогсож байтал Василий ам нээж, 

	— Кузьма чи завтайдаа ирж байгаарай гэв.

	— Ирнэ ээ гэж Кузьма хэлэв. 

	 

	 

	Кузьма энэ удаа анх ахыгаа бодов. Тосгоноос мөнгө олдохгүй бол хот орж Алексейнд очиж болох юм даа. Ахыг нь хотод их л сайн суудаг гэж улс ярилцдаг. 

	Кузьма хот орж ахындаа очсон нь үгүй. Харин долоон жилийн өмнө эцгийг нас барахад хоёул нүүр учран уулзсан нь бий. Тэгэхэд намар цаг, хадлан тарианы ажил ид буцалж байсан үе байлаа. Алексей хотоос цахилгаанаар дуудагдаж ирээд хөдөө хоёр хонож эцгийгээ оршуулмагц шуудхан яваад өгсөн билээ. Харин талийгаачийн дөч хоногоор Алексей ирж, эцгийн шарилын дутууг гүйцээх, бүх хамаатан саднаа цуглуулж хойлгын дэлгэр найр хийхээр ярилцан тарсан ажээ. Гэвч яагаад ч юм Алексей ирсэнгүй, хойлгын найр түүнгүйгээр өнгөрчээ. Хожим хоёр сарын хойно нэг захиа ирүүлж, албан томилолтоор яваад очиж чадсангүй гэжээ. 

	Кузьма бол Алексейг дурсах нь ховор, зөвхөн эцэг юм уу эхийгээ дурсан санах үедээ би энэ нартад орь ганцаар биш өөрийн гэх ахтай хүндээ гэж эрхбиш санаанд нь орох бөлгөө. Гэвч ах дүү хоёр бие биеэс нэлээд хөндийрсөн болохоор Алексейн тухай бодоход нь жинхэнэ сэтгэлийн угаас санаж байгаа биш ондоо хүн чи өөрийн гэх ахтай шүү гэж түүнд хэлж өгч байсан шиг санагддаг байжээ. Гэвч Алексейг нэг хэсэгтээ дурсан санахаа больсон байв. Ер эд багадаа нэг дор өсөж, хааяа хожим уулздаг байсан болохоос ямагт, мөч тутам ах дүү гэлцэж явсан нь үгүй. 

	Харин гурван жилийн өмнө Мария биеэ үзүүлэхээр хот орохдоо Алексейнд бууж хоёр хоножээ. Хожим харьж ирээд ер нь хамаатнаас харь айл дээр юм гэж ярьсан байжээ. Алексейнх их баян суух юм гэж гайхсан ч үгүй атаархсан ч үгүй янзтай өгүүлээд, «Зурагт радио, угаалгын машин юм юмтай юм аа. Харин хүнийг хаашаа л харвал энэ чинь юм хум сандаачих вий гэж үргэлж харуулдаж, хаашаа л гишгэнэ вэ хойноос очиж гишгэсэн мөрийг арчиж байх юм. Яриа хөөрөө нь нэг л сонирхолгүй, биднийг ч нэг их санаанд орохгүй улс юм. Би дахин яасан ч тийш очихгүй» гэж ярьсан билээ. 

	Кузьма ноднин ахынхаа хаягийг Михаил Медвеедевт өгчээ. Михаил тэр хоёр нас чацуу, дайны дараа үйлдвэр сургалтын сургуульд хамт суралцаж байв. Михаил өвөл бригадын дарга нарын түр сургуульд суух гэж хот орохдоо Алексейтайгаа заавал уулзана гэж явсан юм. Михаилыг эгж харихад Кузьма уулзаад сонирхож, 

	— Манай ахынд очив уу? гэхэд нь

	— Очсон, очсон гэжээ. 

	— Тэгээд хэр сууж байна даа?

	— Яах вэ, эрүүл энх сайн л сууж байна. Үйлдвэрийн мастер хийдэг юм байна гэж нэлээд бултамхай ярьжээ. Харин нэг удаа ам халамцаад, 

	— Алексей яах вэ, намайг таних нь таньж байна билээ. Гэхдээ найз гэж үзэх дургүй байсан шүү. Ганц лонх юм ч гүйцэд хувааж балгаагүй гэжээ. 

	Кузьма энэ тухай их л бясалган бодож, манай ах хөдөө тосгоноос бүрмөсөн хөндийрч дээ. Тэр хүн нэгд, нааш ирж өөрийн, хүний яаж аж төрж буйг харж, багын танил хуучин нутаг усаараа явж сэтгэл санаагаа сэргээх гэхгүй юм даа. Хоёрт, хөдөөгийнхний хэл амыг хэдий мэддэг болов ч Федор өвгөнд хэрхэн халгайгаар ороолгуулж явсан, үдшийн цэнгэлээс залуу охидыг хэрхэн хүргэж явсан энэ тэр ээ одоо ярьж хөөрөх сонирхолгүй болсон биз дээ гэж бодов. Кузьмагийн сэтгэлийн мухарт Алексейд баахан гомдох сэтгэл төрөвч учиргүй ихээр гомдож, өр сэтгэл өвдсөн зүйлгүй. 

	Ер нь манай ах ямар жаахан хүүхэд биш, юм бүхний учрыг ойлгодог л байх ёстой. Түүний хөдөө тосгоноос хөндийрдөг бол гээнд нь ч байна, гоонд нь ч байна даа. Манай ах энэ тосгоноо яваандаа умартаж, тэгэхлээр бага насныхаа явдлыг мартжээ. Энэ тосгоныхон ч урьд манайд нэг тийм хүн байсан сан гэж яваандаа санахгүй болжээ. 

	Гэвч хэрэв би хүрээд очих юм бол тус бололгүй яах вэ. Ямар ч гэсэн нэг мах цусны тасархай шүү дээ. Тэрүүнд мөнгө цаас ч байх ёстой. Мөнгийг огт удаахгүй, сайн л бол хоёр сар гаруй болоод хамтралаас зээллэг олгомогц үтэр даруй өгч явуулна гэдгээ би ч өөрөө ярина шүү дээ. Би урьд өмнө ахын тухай дурсаж байгаагүй гэж үү?

	Кузьма гэртээ хариад Мариягийн сэтгэлийг амруулах гэж, 

	— Хэрэв энэ хэдэн өдрийн дотор эндээс мөнгө олдохгүй бол би Алексей дээр очно гэжээ. Гэтэл эхнэр нь дуугүй байснаа

	— Алексей ч өгөхгүй байхаа даа гэх нь тэр. 

	Ах дээрээ л очих хэрэгтэй юм гэж бодож байсан Кузьмагийн итгэл даруй алдрав. 

	 

	 

	Кузьма мөнгийг нэг их онц юманд боддоггүй явжээ. Мөнгө байвал сайн, байхгүй бол тэр л биз гэж бодно. Мөнгө цаас гэж тийнхүү сүйд майд болдоггүйн учир нь, гол нь өвөртөө үргэлж мөнгөтэй явдаггүйнх юм. Эднийх бараг үргэлжийн дөрвөн цагт хоол ундаар элбэг сайн л суудаг улс. Кузьма ургац муу жилд ч нэлээн тариа будаа олоод авдаг. Түүнээс гадна сүү, мах гаднаас авдаггүй. Гэтэл мөнгө цаас л... Зарим хамтралд нэг хөдөлмөр өдөрт рубль тавин мөнгө юм уу, заримдаа хоёр рубль ч өгдөг гэж Кузьма дуулсан нь бий. Үнэндээ тийм ч байж болно гэж итгэн явна. Гэтэл тэдний хамтрал бол энд тэнд оочин цоочин газар тариа тарьдаг тайгын хамтрал болохоор нэг хөдөлмөр өдөрт тавин мөнгөнөөс илүү гаргаж авдаг хүн гэж байхгүй. Ялангуяа шинэ байшин барих гэж хамтралаас зээллэг авснаас хойш өвөл, жилийн эцсийн тооцоогоор Кузьма ганц улаан мөнгө ч авсангүй. Мариягийн дэлгүүрийн худалдагч хийж авдаг цалин хүүхдүүдийн нь гутал хувцсанд л таарна. Энэ гэрийн дотор дөрвөн эр хүн байдаг болохоор гутал хувцсанд ёстой түймэр шиг барна. Харин ч Мария цалингаа хүргэж үр хүүхдээ цэвэрхэн явуулдаг нь гайхмаар. Том хүүхэд нь гутал хувцас сайтай, ичиж зовох юмгүй сургуульдаа явна. Багачуул нь яах вэ дээ, үеийн үед ах нарынхаа хуучин муусайн хувцсыг өмсөөд ирсэн юм чинь. 

	Өөрсдийгөө ядуу зүдүү суудаг гэж Кузьма огтхон ч үздэггүй байв. Эднийд дав зуурын хэрэгцээтэй юм цөм бий, гуталгүй, хувцасгүй явдаг хүн гэж нэг ч үгүй. Кузьма бусдад атаархах нь бас үгүй. Өөрөөс нуруугаар өндөр хүнийг үзээд эс атаархахын адил өөрсдөөсөө дээгүүр чинээлэг суудаг улсыг хараад эс атаархана. Нэгэнт нуруу дутуу өссөнөөс хойш өндөр хүн болох гэж өлмий дээрээ явалтай биш дээ. Ер хүн болгон хөнжлийнхөө хэрээр хөлөө жийнэ шүү дээ. 

	Кузьма аж амьдралаасаа илүү гаргаж мөнгө цаас хураадаг улсын учрыг эс ойлгодог бөгөөд ойлгохыг ч хичээдэггүй билээ. Кузьмагийн хувьд мөнгө бол чухлын чухал юман дээр аль онгорхой цоорхой газрыг нөхдөг нөхөөс төдий зүйл байв. Талх, махны жаахан нөөц хуримтлалтай байж болох юм, яагаад гэвэл тэргүйгээр амьд явж болохгүй, харин мөнгө цаас хураана гэхлээр инээдэмтэй, тоглоом наадам юм шиг санагдан даанч эс хайхрах бөлгөө. Кузьма бол өөрт байгаа юмаараа л сэтгэл дүүрэн явна. 

	Тосгоны шуудангийн байшинд нэг хадгаламжийн касс байдаг бөгөөд тэр байшингийн туурганд «Мөнгөө хадгаламжийн кассад хадгалуулагтун!» гэж орсон хүн болгонд эцэж цуцахыг мэдэхгүй уриалан байдаг нэг улаан хацартай эрийн зурагтай хуудас хэдэн жилийн турш наалттай байдаг ажээ. Тэрхүү зургийн эр бол хөдөөгийн тариачин хүнтэй огтхон ч төсөөгүй харагдана. Кузьмаг шуудангаар хааяа ороход мөнөөхөн зургийн эр түүнийг онож харахгүй үргэлж хажуугаар нь харна. Заримдаа Кузьма дүрсгүйтэж, сайх зургийн эрийн харцанд оногдох гэж энд тэнд нь гарч зогсовч онож харах нь үгүй, дандаа хажуугаар нь харна. Тэгэхлээр нь Кузьма сэтгэл дүүрэн гарч оддог билээ. 

	Гэтэл гэнэтхэн их мөнгөний хэрэгтэй болчих нь тэр! Кузьма балмагдаж хоцров. Яагаад очиж очиж надад мөнгөний хэрэгтэй болов? Мөнгө цаасыг огтоос тоодоггүй болохоор өшиж, өр шир гараад ирсэн шиг санагдана. Кузьма дуртай дургүй ч “одоо мөнгө хаанаас олох вэ?” гэсэн ганцхан бодолд орчих нь тэр. Евгений Николаевичийнд яагаад хамгийн түрүүнд очив гэвэл, тэр хүн л мөнгөтэй гэж ямагт дуулддаг байв. Ондоо хэн дээр очих вэ? Гордей өвгөнийг тэднийд орж ирэхийн өмнө хэнийх мөнгөтэй вэ гэж тосгоныхоо айлуудыг захаас нь тойруулан бодоод олоогүй билээ. Айлууд зарим нь аж амьдралаар дээр, зарим нь дор суух авч хүн болгонд мөнгө цаас хэрэгтэй, хүн болгон аанай зөвхөн өнөө аж амьдралынхаа онгорхой цоорхойг нөхөхийн төдийхөн хэдэн юм хадгалж байдаг шиг бодогдоно. Эл учраас тэднээс мөнгө гуйх гэж бодохоос зүрх нь хүрэхгүй байв. Би айлд ороод яах вэ, юу гэж хэлэх билээ гэж дотроо бодно. Ороод л дуугүй суух болно. Мөнгө эрж яваа нэг л хэргээ хүн болгонд хэлэх хэрэгтэй болно. 

	Гэтэл цаадуул нь лав дуугүй болчихно. Тийнхүү дуугүй болчихно гэдэг бол нэг ёсондоо ямар ч үгнээс илүү тод хариулт юм. Тэгээд тэндээс баяртай гэж гараад цаашаа ондоо нэг айлд орох хэрэгтэй болно. Айл болгонд толгой дараалан орох гэдэг бол утгагүй зүйл, зөвхөн мөнгөтэй байж магадгүй гэж бодогдсон айлдаа л орох хэрэгтэй. Гэтэл мөнгө гэдэг бол замаар үргэлж ил хэвтдэг эд биш, яагаад ч юм далд дам байдаг эд. Хадгалах хадгалахдаа бүр хуучин муу хувцасны халаасанд, авдар савныхаа ёроолд далдын далд даавууны цаана хадгалдаг эд юм. Мөнгө бол гэрэл гэгээнээс айдаг гэж үзэх нь бий. Түүнээс биш гэрийн эзний гэрэл зураг адил ил өлгөөстэй байдаг бол энэ айлд мөнгөтэй юм байна, эднээс л гуйя гэж хүн дороо шийдэх хэрэг шүү дээ. Гэтэл тийм биш, айл цаанаа мөнгөтэй ч байж болно, үгүй ч байж болно, үүнийг мэдэх аргагүй. Мөнгө хэлэхээр дуугүй болчихно гэдэг бол мөнгөгүй байж болно, мөнгөтэй байгаад харамлаж болно, хүнд учирсан гай зовлонг ойлгохыг хүсэхгүй байж болно, үүнийг хэн мэдэх билээ. 

	Гэвч яваад үзэхээр арай ч миний бодсоноор болохгүй биз гэж Кузьма найдаж байв. Зарим нь дуугүй болчихно биз, гэтэл зарим хүн «Манайд зун тийшээ нэг мотор авах гэж хуримтлуулж байгаа тавиад юм бий шиг санаж байна. Одоо чамд хэрэг болоод байгаа юм бол авч бай л даа» гэж харин санаандгүй дор нь гаргаад өгч ч болно шүү дээ. Тэгвэл гэрийн эзэн хэд хэдэн дэвсгэрт мөнгө нарийхан хуйлж огт санаандгүй юм шиг сарвайхад нь Кузьма ч огт санаандгүй юм шиг авч онц тоомсоргүй өвөртлөөд гэрийн эзэнтэй энэ тэр хэн хэд гурван үг ярилцан суух болно. Гэхдээ тэдний хэн хэн нь дахин мөнгөний тухай ганц үг цухуйлгахгүй биз дээ. 

	Кузьма мөнгө эрэхэд ер тиймэрхүү байж болох нь уу гэж үзэх гэж хамгийн түрүүнд Василийнд очсон билээ. Эхлээд л мөнгө байхгүй гэдэг үг дуулж урам хугарахгүй. Энэ явдлыг нэлээн бүтэмжтэйхэн үүсгэж цааш нь бусад айлаар орохыг бодсон нь тэр. Гэтэл хэрэг бүтсэнгүй. Кузьма гэртээ хариад одоо ямар арга замаар мөнгө эрэх вэ гэдгээ мэдэхгүй цонхны дэргэд буй мухар сандал дээр шигдсэн юм шиг яг сууж хоцортол гэнэт ах нь санаанд орж сэтгэл бага зэрэг хөнгөрчээ. 

	Тосгоны айлуудад мөнгө бий, бага ч гэсэн бий гэдгийг Кузьма мэдэж байв. Хүн болгон бусдаас доргүй аж төрөхийг бодно. Хөдөөгийн зарим эрчүүл мотоцикл авч унах гэж ганц өмдөө ч солихгүй мөртөө нэг рубль ч гэсэн хойш нь хадгалаад байж чадах улс. Өмдөө нөхөхийг огтхон ч тоохгүй, харин мотоцикл унаж явна гэж шөнө зүүдлээд л туудаг л улс. 

	Кузьма улсын тийм мөнгөнд л нэлээд горьдлого тавьж байв. Тэр хэд нь мотоцикл юм уу мотор авах гэхээр тэртэй тэргүй хүрэхгүй, тэгээд л хэн хэндээ ашиг тус болохгүй дэмий гүйлгээгүй хэвтэж байж болно шүү дээ. Тийм мөнгө байвал хүнийг аврах гэж яваа Кузьмад мөнгө байхгүй гэж хэлнэ гэж үү дээ? Арай үгүй байлгүй!

	Хаалттай цонх хүн тогшив. Кузьма өндийж, 

	— Хэн бэ? гэв. 

	— Кузьма гараад ирээч гэж гадаа гудамжнаас хүн дуудав. 

	Мария унтлагын өрөөнөөс гүйн гарч ирээд ихэд айж элгээ тэврэн зогсоод

	— Энэ чинь хэн бэ? гэв. 

	— Василийн л дуу шиг байна. Чи юундаа ингэтэл айв?

	— Юунд айснаа өөрөө ч хэлж мэдэхгүй байна. 

	Василий гадаа хашааны хаалган дээр зогсож байхыг үзвэл харанхуйн дотор их л өндөр том харагдана. 

	— Манайд орохгүй яагаа вэ? гэж Кузьмаг асуухад цаадах нь үгний хариугүй. 

	— Тусгүй юм боллоо. Чи манайд очоод яагаад хэргээ хэлсэнгүй вэ? Ямар хэрэгтэй очсон бэ? гэв. 

	— Ямар хэргээр очсоныг чи бэлхнээ мэдэж байгаа шүү дээ. 

	— Гадарлаж байна аа. 

	— Тэр дээ, би ондоо юугаа ярих билээ дээ? Чамд мөнгө байхгүй гэдгийг би мэдэж байна шүү дээ гэж Кузьма горьдлого муутай дуугарав. 

	— Байхгүй шүү. Авгайд л ердөө хориод рубль бий байх. 

	— Чи орохгүй юу?

	— Орохгүй. Ороод яриа эвлэхгүй энд гадаа сууя. 

	Тэд хашааны хаалганы хажууд вандан дээр сууцгаан тамхиа асаагаад харанхуйг ширтэн дув дуугүй их л удаан суув. Гэвч яахаа алдсан хүнд дүнсгэр бодолд автсан нь хараахан үгүй. Тэдний сууж байсан газраас баруун тийш айлуудын цонх гэрэлтэй, хүмүүс үг ярилцах сонстоно. Заримдаа клубийн тэнд хүмүүс нирхийтэл инээлдэнэ. Цаг тийм ч орой болоогүй атал үдэш эрт харанхуй болоход хүмүүс хараахан дасаагүй болохоор тосгон даяар их л чимээ имээгүй байв. Хуучин дуу, элдвийн чимээ хаа нэг дуулдах авч улам нам гүм болсоор байв. 

	Манай хоёр тамхиа татаж гүйцээд бараг нэгэн зэрэг хөлийн дор чулуудсан авч бас л дуугүй сууцгаана. Кузьма биеэ хөдөлгөж, 

	— Хүн явж явж хаанаас ямар юм гараад дэлсээд авахыг урьдаас мэдэхгүй юм даа гэж дуу гарав. 

	— Нээрэн тийм шүү. 

	— Өчигдөрхөн л бид чинь зүв зүгээр байлаа шүү дээ. 

	— Маргааш болоход энэ үйл лай бас л нэг ондоо хүн дээр тусна даа. Манай тосгонд үгүй юм гэлээ гэхэд ондоо тосгоны хэн нэгэнд тусаж, дараа нь мөн ээлжлээд л манай руу эргэж над дээр ч юм уу, ондоо хүн дээр тусаж болно оо. 

	— Тийм ээ. 

	— Евгений Николаиевич чамд мөнгө өгнөө, би мэдэж байна. Харин одоо хэн байдаг билээ?

	— Одоохондоо бодогдохгүй л байна. Маргааш Степанидагийнд очих санаа байна. Олигтой юм бүтэх ч үгүй байх аа даа. 

	— Степанида дээр гэнэ ээ? гэж Василий эргэлзсэн янзтай толгой сэгсэрч дуугүй болсноо, тэгвэл одоо очъё. Хоёулаа очиж жаахан шахаад үзье. Миний бригадад байдаг болохоор миний дэргэд байхгүй гэж арай чадахгүй байх гэлээ. 

	— Очъё. Одоо явъя. Евгений Николаевичийн тухай чи хэнээс дуулав? гэж Кузьма замдаа асуув. 

	— Манай авгай ярьж байна. Бодвол тэр өөрөө л тэсэлгүй илтгэсэн биз. Ер хүнд буян хийх гэж байгаа хүн биеэ сайрхалгүй ч яах вэ дээ. 

	— Би ч бүр сансрын нисгэгч шиг алдартай боллоо. Хаашаа ч хөдөлнө вэ, тосгоныхон цугаараа мэдчихсэн байх юм гэж Кузьма алиалахчаа аядлаа. 

	— Чи юу гэж бодов? Одоо хашаа дотроо явсан ч ийш тийшээ харж бай, аягүй бол зургийг чинь дарж орхино шүү. Инээдэм ч яах вэ, харин чамд хэдий хэрийн мөнгө хэрэгтэйг тосгоныхон тоолоод гаргаж орхино. Энэ харин үнэн шүү. 

	— Одоо ороод ямар хэргээр яваагаа Степанидад хэлэхгүй юм шүү. Тэр чинь бүр өглөөнөөс хойш намайг орно гэж бодож суугаа

	— Тэгвэл нуух газраа олчихсон байхгүй дээ. 

	Тэд инээлдэв. Василийтай хамт явахад Кузьмагийн бие сэтгэл хөнгөрөөд өнөө хоолой дээр нь тээгэлдээд байсан зовлон бүх биеэр нь тараад сэтгэл уярах шиг бие хөнгөн болжээ. Степанида дээр очоод очоод ашиг муутай л байх аа даа гэж Кузьма мэдэж явавч тэднийхээс хамт гарч маргааш яах ийхээ ярилцаад салах болно гэж тэр мэдэж байв. Тэгж бодохоос сэтгэл амарч, мөнөөхөн мөнгө яаж олох вэ гэдэг ганцхан бодлоо түр мартагнах шиг болжээ. 

	Степанида бол том байшинтай, нас барсан эгчээс нь үлдсэн Галька хэмээх зээ дүүтэйгээ хоёулхнаа суудаг байв. Галька бол дөнгөж арван долоо хүрсэн гэхэд Степанидагаас өндрөөрөө ч, өргөнөөрөө ч аль хэдийн давсан том бүдүүн бүсгүй билээ. Тэд эвтэй найртай байх нь бараг үгүй, чоно хонь адил нэг дор байж чаддаггүй ажээ. Заримдаа байшиндаа багтахгүй болоод гадаа хашаандаа гарч байдгаараа хашхиралдан хэрэлдэхэд айлын нохой хараад сүүлээ хавчаад зугтаадаг болой. 

	Манай хоёрыг орж очиход Степанида үзтэл сүйд майд болж баяртай байвч эд юунд ирэв? гэж нэг сэжигтэй юм бодох шиг байдал царайд нь илрэв. Заримдаа инээмсэглэвч аанай царайгаа төв түвшин болгоод эд юу гэхнэ вэ гэж хүлээн уймран гүйнэ. Кузьма Василий хоёр гадуур хувцсаа тайлж вандан дээр зэрэгцэн сууна. Улс үг ярилцах чимээгээр цаад тасалгаанаас Галькаг гарч ирэхийг үзвэл богинохон гэгчийн бариу бошинз өмсөж тарган өвдгөө ил гаргажээ. 

	— Чи бас ороод ирэв үү! Энэ зургийн хүүхэн шиг сайхан амьтныг та нар харцгаа л даа. Ядахдаа хувцсаа өмсдөг болоосой, эрчүүлийн өмнө хамаг юмаа дэлгэчхээд! гэж Степанида харааж гарав. 

	— Эд чинь харахаараа болсон улс! гэж Галька залхуутайяа дуугарав. 

	— Пээ, ичдэггүй амьтан!

	— Үгүй ерөө, чи өөрөө ичдэг үү?

	— Эндээс зайл!

	Галька эрчүүл тийш харж нүд ирмээд цааш оров. 

	— Үүнтэй би үйл тамаа үзэж байна. Ийм ч охин байх гэж, бүү үзэгд! Миний цусыг хэчнээн ч соров доо! гэж Степанида гомдоллоход Галька далдаас, 

	— Үгүй ер, чамд цус байсан юм уу? Цус биш угаадас байсан байлгүй гэв. 

	— Дуулав уу? Хүн нэг үг хэлбэл хариуд нь арван үг, арван үг хэлбэл мянган үг хэлнэ шүү. Би ч бүр яах ухаанаа олохгүй боллоо. Насныхаа эцэст ийм л лай эдлэх ёстой байж дээ би. 

	— Хийх ажилгүй болоод л ингэж хэмлэлдэж байгаа юм гэж Василий завсардан оролцож, — Степанида, ондоо юм ярь даа. Чи чинь ингэхэд бидэнд нэг юм тавихгүй юм гэж үү? гэв. 

	Степанида сандарч нүдээ онийлгоод, 

	— Василий чи зальтай толгой шүү! гэв. 

	— Зальтай юу байна? Би харин шуудхан айлдаж байна. Кузьма бид хоёр ирж явахдаа Степанидад л юм бий дээ, байвал ч цугийг шавхан гаргах хүн дээ гэж бодож явлаа шүү дээ. 

	— Пээ, Василий минь, би чинь өөрөө гэмгүй хүн болохоор сайн явдаг улсыгаа л бодож явдаг хүн. Байвал юуг нь харамлах билээ! Тэгээд ч жаахан юм тавьж байдаг юм. Гэнэт сайн санадаг улс ороод ирэхээр урд нь тавих юмгүй бол хэцүү шүү. 

	— Тэр зөвөө. 

	Степанида банзлаа шууж зоориндоо ороод тэндээс бөглөөг лацадсан нов ногоон шилтэй юм гаргаж өгөв. Василий ойрхон сууснаараа тосон авч гэрэлд барьж харсанд Степанида. 

	— Мөн, мөн! гэв. 

	— Чи тэр Галькатай хэрэлдэж байхаар ингэж л эхлэх ёстой байсан шүү дээ. 

	— Тэр золигийг бүү дурс! гэж Степанида лонхыг хормойгоороо арчаад цулгай ширээний гол дунд тавьж даруулах юм олж ирэх гэж буй бололтой амбаар руугаа явав. 

	— Юу юугүй мөнгө цаас гэж битгий яриарай. Юм бэлэн болохыг хүлээж байгаад болъё гэж Василий сануулан хэлэв. 

	— Чи л өөрөө хэлээрэй. 

	Нөгөө тасалгаанаас Галька гарч ирээд ширээн дээр лонхтой юм тавьсныг хараад, 

	— Уухай, манай эгчийг аргалж дөнгөсөн үү? Аргатай улс юм даа! гэв. Василийн зэвүү хүрч, 

	— Галька, чи ч ёстой хорон санаатай амьтан юм! Чамаас асуув уу? Чи нас бие гүйцээгүй байж надтай ингэж ярина аа! гэв. 

	— Хараач та минь! Чамтай яаж ярих болж байна? Эцэг эхтэйгээ ярьж байсан шиг ярих уу?

	— Чамтай ярих юм алга! Чи ер юу ойлгох юм?

	— Дуугүй л байхгүй юу. Чамайг яриад өгөөч гэсэн хүн алга. Та нар ямар учиртай наашаа гүйлдсэнийг намайг мэдэхгүй гэж бодож байна уу?

	— Дуугаа тат! гэж Василий зандрав. 

	— Үгүй ер, айж орхив уу? Айх явдалгүй, би хэлэхгүй. Харин чи битгий хүн барьж идчих гээд бай. Надтай аятайхан байвал би та нарт тус болно шүү... гэж Галька Кузьма тийш их л өрөвдөнгүй харж, — Би Мария эгчийг өрөвдөөд байх юм даа гээд дахин Василийг харж, — Чи ахмад настайгаар түрээ барьж бусдыг загнах эрхтэй гэж бодож байна уу? Тийм дуртай юм бод эхнэрээ л очиж загна, би ямар танай зарц биш гэв. 

	— Чи ч сүрхий хашхичдаг болжээ!

	— Үгүй ер, голсон юм голд орно гэгч болж дээ!

	— Тануус боль л доо гэж Кузьма аргадав. 

	Степанида гаднаас орж ирээд их л сандран, зочдыг ширээнээ урьж суулгаад, 

	— Хүнд тавьчихмаар олигтой юмгүй ичмээр юм! Та нарыг манайд ирнэ гэж мэдсэн бол жаал зугаа хоол хош бэлдээд байх сан, ийм яаруу бачуу юм чинь бэрх юм, ичмээр юм!.. гэж зочин гийчний дэргэд хэлдэг ердийн уншлагаа дуржигнуулж гарав. 

	— Степанида, бүү ядуу зан гаргаад бай. Ийм сайхан идэх юмаар долоо хоног наргисан ч болно гэв. Василий гэрийн эзэгтэйн сэтгэлийг илбэн засна. 

	— Василий, чи л чухам тэгж бодож байгаа байх даа. 

	Чингээд гурван шилэн аяганд архи хийж, яг тулгах гэтэл Галька, 

	— Надад хийхгүй юм уу? гэж урвалзав. 

	Степанидагийн бүр уур хүрч давхийн урагш суугаад

	— Энэ хорлогч мөн үү, биш үү та нар хэлээд аль. Улс амьтны яг идэх уух болохоор бүр цагийг нь олж дургүйг нь хүргэж байхыг харав уу! Намайг яалаа гэж тэнгэр залхааж ийм тахалтай нэг дор байлгав аа? гэв. 

	Галька мушилзаж нэг шилэн аяга авчирч Степанидагийн өмнө тавьж, аягатайг нь өөрөө авав. 

	— Бүү хүр, гай түйтгэр минь! Чамайг тавь гэж байна шүү. 

	— Энэ аяганд хийвэл чинь тавина аа!

	— Улс амьтны дэргэд чамтай хэрэлдэх гэж яршиг юм. Түүнээс биш хамаатны эгчтэйгээ яаж ярих ёстойг заагаад өгөх юм сан, сургаад өгөх юм сан. 

	— Тэгдэг байх аа!

	— Ай муу гай түйтгэр, ай муу гай түйтгэр! гэж Степанида аяганы ёроолд жаахан дусааж өгтөл Галька шүүрэн авч, өнөө өөрийн нь аягатайгаас нэмээд хундага тулгахаар өргөхөд нь Василий тэссэнгүй, 

	— Эрчүүлтэй адилхан балгах гэж арай эрт биш үү? гэв. Галька нүдээ онийлгоод Василийг ширтсэнд цаадах нь

	— Чи амныхаа салиаг арилгаагүй байж яаж байгаа чинь энэ вэ! Ингэвэл чи ямар хүн болох вэ? гэв. Степанида уухайн тас дэмжиж, 

	— Тэр дээ! Чи хамаатан эгчийнхээ үгийг шал тоодоггүй хүн, энэ ухаантай улсын үгийг сонс гэв. Галька Василийг аягүй харж, 

	— Чи энд лекц унших явдалгүй, манайхаас зайл! Би чамтай чамгүй бичиг номтой хүн, ойлгов уу? гэв. Степанида авгай бүр мэгдэж, 

	— Чи хүнтэй яаж ярьж байгаа чинь энэ вэ? Энэ хүн ямар чиний төрсөн ах юм уу? Гэтэл чи ингэж ярьж байх гэж! Чи ер нь галзуурав уу? гэв. 

	— Дуугүй сууг, тэгэхгүй бол хамаг паянг нь дэлгэж нүүрийг нь улалзуулж орхино доо!

	
Кузьма ширээн доогуур өвдгөөрөө Василийг нударч боль боль гэж дохио өгсөн авч Василий больсонгүй. 

	— Хаана нэгтээ нэг сайхан залуу энд урхи тавьчихсан байхыг мэдээгүй л яваа даа, эрдэнэ хүнд тэгж олддог байна шүү гэв. 

	— Ямар ч гэсэн чамд л олдохгүй дээ. 

	— Тэгж үхсэнээс тээглэж үхсэн нь дээр. 

	— Сая чи миний нүцгэн хөлийг хараад уруул амаа долоож байсан биш үү. 

	Кузьма оролцож, 

	— Тэгвэл бид энэ аягатайгаа лонхонд нь юүлж орхиод та нарын хэрүүлийг чагнах уу даа? гэв. 

	Цөм балгацгаав. Галька Кузьмад нүд ирмэж, Степанидаг нүдээрээ заав. Кузьма сэмхэн толгой сэгсэрч байв. Нагац эгчийнхээ хэтэвчийг хоослох вий гэж Галька дургүй байна шүү. Сайхан хорон золиг юм. Хүний талд орох мөртөө ухаан нь даанч балчирдаад тэр ихэмсэг зангаараа хамаг хэрэг баллачих вий дээ!

	— Чи яагаад клуб рүү явсангүй вэ? гэж Кузьма хахь ондоо юм асуув. 

	Галька нүдээ онийлгоод, 

	— Би садаа болоод байна уу? Хэрэв цаад нэг юм чинь барьж идчих гээд байхгүй бол би та нарын талд гэж түрүүн хэлсэн шүү дээ гэж Василийг аягүй хялайн харав. Степанида сэрдхийж. 

	— Юу гэнэ ээ? гэсэнд, 

	— Яриад өнгөрчихлөө гэв. 

	Галькатай яриа үүсгэх гэдэг нэн ч осолтой учир Кузьма таг дуугүй болов. Хүнд тойруу замаар үг хэлэх нэг учир байдгийг Галька огтхон ч эс ойлгох буюу тэднийг онцын хэрэгтэй ирсэн гэдгийг ердөө ч бодохгүй ажээ. Уг нь Степанида авгайг урьдаар үргээлгүй тахиа барих адил санаандгүй байхад нь ганцмөсөн шүүрч аваад л зумлах хэрэгтэй юм. Кузьма хөмсөг атируулан, чи ядахдаа дуугүй болооч гэж Галькад дохив. Галька буруу харчхав. Чингэснээ ширээ тийш харж. 

	— Эгч, чи яагаад гүйцэд балгасангүй орхив? Хүн бүхнийг залилах гэж бодов уу? гэв. Василий өндөлзөж. 

	— Нээрээ тийм байна, энэ болохгүй шүү! Гэрийн эзэгтэй, яаж байгаа чинь энэ вэ? Уучих, уучих. Манай энд чинь хэзээ ингэж байлаа даа гэв. 

	— Үүнийг балгаж орхивол бие өвдчихнө шүү дээ. 

	— Степанида, чи гайхалтай сайн хүн. Намайг уухгүй бол эрхэм зочид та нар ч балгахгүй, тэгсхийгээд өнгөрөөж орхиё гэж та бодож байх шив. Тийм л болж байх шив дээ?

	— Хаанаас даа, Василий минь, чи надад юунд ингэж ярина? Би тийм хүн гэж үү? Чи ч тэгж л хэлнэ дээ. Би балга тагш юм харамнах гэж үү? Та нар ууцгаа, та нарт өгөх гэж тавьсан юм. 

	— Та бол гэрийн эзэн, таныг уухгүй бол бид ууж болохгүй. 

	— Тэгвэл одоохон, одоохон гэж Степанида сандарч аягатайгаа цөмийг хөнтөрч, — Василий чи сая намайг гомдоож орхилоо шүү. Энэ үгийг чинь би хэзээд ч мартахгүй. Сайн санаат улсаас би юугаа ч харамлахгүй гэв. 

	— Харж л байя гэж Галька дуугарав. 

	— Муу өөдөлшгүй золиг, хувхай, чи юманд явах гээд байгаа юм уу?

	— Бодвол кинонд явах гээд мөнгөгүй цаад эргүүлдэг хархүү нь бас мөнгөгүйдээд байгаа байлгүй гэж Кузьма яаран дуугарав. 

	— Энэ өлөгчнийг ямар ч кино механикч мөнгөгүй оруулдаг юм. Энэ тосгонд үүнийг эргүүлэхгүй хүн гэж байхгүй. Зүгээр гэмгүй улсыг нэг рублиэр оруулдаггүй мөртөө үүнийг бөгсөө хөдөлгөнгүүт мөнгөгүй оруулж орхино. Энэ чинь сайхан Василисаас ч илүү эд байхгүй юу! Үүний төлөөнөөс улс амьтнаас зовоод би кинонд очдоггүй шүү. 

	Галькын хамар нь сарталзан хэрэлдэх шинжтэй болохоор нь Кузьма дундуур нь тас дайрч, 

	— За алив, бас нэг нэг хийж орхиё. Галька чамд аягалах уу? гэв. 

	— Би хорондоо ууя, наадах чинь архиа харамлаад тэсэрч үхнэ. 

	— Ай үхээр чамайг! Намайг л үхээсэй гэж тэсэж ядаад байгаа эд. Гэтэл би үүнд есөн настайгаас нь хойш эхийн нь оронд эх болж, тэжээж өсгөлөө. Одоо ямар хүн болж вэ, сайн санаат та нар хар л даа. Би хамаг байдгаа үүнд зориулсан, гэтэл оронд нь ганц сайн үг дуулсангүй. Хүний ачийг ингэж л хариулж байгаа хүн дээ гэж Степанида уйлан завдаж хормойгоо шүүрэхэд нь Кузьма, 

	— Тэр яах вэ. Степанида, чамайг гай зовлон үзэлгүй, зуу наслахын төлөө ууцгаая гэв. 

	— Кузьма минь, би зуу наслаад яах юм? Би үйлээ үзлээ, одоо шалавхан мажийж амрах юм сан. Ажил хийж чадахгүй боллоо, хүн итгэхгүй боллоо. Би харахад эрүүл болохоос дотроо өвчингүй согоггүй юм үгүй. Гэтэл энэ охин доромжилно, гайгүй дээ юм ямар байдгийг цагаа ирэхээр ойлгоно биз. Хонгор минь, чи ойлгох цаг ирнэ, одоо битгий ад үзээд бай гэхдээ Степанидагийн дуу хоолой дахин чангарч ирэв. 

	— Степанида, та энэ жил хэчнээн хөдөлмөр өдөр хийв? гэж Василий асуув. 

	— Хоёр зуун тавь. 

	— Хэдэн өдрийн дутуу юм байна шүү дээ. 

	— Би чинь бие муутай хүн, Василий минь, 

	— Үгүй ээ. Та надад гомдсон тал байхгүй биз? гэж би бригадын даргын хувьд асууж байгаа юм. 

	— Яалаа гэж, Василий минь, юуны гомдол. Би яаж төдий их хийж чадах вэ? Чамд баярлалаа.

	— Чамайг одоо ерөнхий хороогоор чирч гүйх явдалгүй ажлын доод хэмжээ гарсан шүү дээ. 

	— Бий, бий. Өө сэв эрэхгүй одоо ч бүр амар болсон шүү. Чиний төлөө би тэнгэр бурханд мөргөж байхад чи ганц лонх юмаа харамлав гэж байдаг. Ай Василий минь, санаанд чинь яаж оров оо?

	— Степанида, бид ямар хэргээр ирснийг чи мэдэж байна уу?

	— Мэдээгүй шүү гэж Степанида тэссэнгүй Кузьмаг сэрдхийн харж, — Тануусыг зүгээр л жаахан суух гэж орж ирэв гэж бодож байгаа шүү гэв. 

	— Наадах чинь худлаа, мэдэхгүй хүн болж байгаа юм гэж Галька улайн цайм өгүүлэв. Василий түүнийг угзарч, 

	— Чи дуугүй бай! Чамтай чамгүй болно гээд Степанидад хандаж, — Жаахан суух гэдэг бол яриангүй. Гэхдээ Кузьма бид хоёр тан дээр нэг хэргээр ирлээ Мария өрөнд орсон гэж дуулсан биз дээ? гэв. 

	— Дуулах нь дуулсаан, нэг хүн хэлсэн шүү. 

	— Степанида, чи эдэнд тус болж үз. Энэ бол их ноцтой хэрэг шүү. Өнөө маргаашийн дотор мөнгө олохгүй бол Марияг ч аваад явчхаж мэднэ. Танд лав мөнгө бий л дээ. 

	— Надад яаж байх юм бэ?!

	— Степанида, эдэнд өгчих. Би бүх тосгоныхны өмнөөс гуйж байна. Ийм хэрэг болоод байна шүү дээ. 

	— Бид мөнгийг чинь удаахгүй юм шүү. Тайлангийн хурал өнгөрмөгц хамтралаас надад зээллэг олгоно гэсэн, ердөө удаахгүй гэж Кузьмаг хэлэхэд Василий өлгөн авч, 

	— Дуулав уу, удаахгүй гэж байна шүү дээ. Эд бол найдвартай улс, эдэнд өгчих Степанида гэв. 

	— Мөнгө байвал би харамлах гэж үү?

	Гэтэл Галька

	— Наадахад чинь мөнгө бий, үүний үгийг битгий үнэмш. Эгч ээ, чамд мөнгө бий шүү дээ! Тэгээд байхгүй гэж юунд худал хэлнэ вэ?

	— Байгааг нь чи харсан юм уу? Тоолж үзсэн юм уу? гэж Степанида өндөсхийв. 

	— Би үзээгүй, тоолоогүй гэсэн ч бий гэж мэдэж байна. Хэрэв мөнгөгүй сэн бол чи өдийд боомилж үхэх байсан. Хулгай хийх байсан. Чи бол нударган, ер нударганаас ч дор. Чиний хөрөнгийг хураавал таарна!

	— Чи энэ хэлсэн үгээ хариуцна шүү! Шүүхийн өмнө хариуцна шүү! гэж Степанида давшлав. 

	— Наадах чинь айчихлаа! Хэн нь хэнийхээ өмнө хариуцахыг мэдэх болоогүй байна, муу нударганы эхнэр!

	— Та нар дуугүй болцгоо! гэж Василий хашхирав. Хэсэг дуу намдмагц, 

	— Хэдэн юм байж магадгүй, Степанида та үз л дээ, үз. Мария бол дөрвийн дөрвөн хүүхэдтэй хүн гэдгийг чи бэлхнээ мэдэж байгаа шүү дээ гэв. 

	— Василий, хэрэггүй гэж Кузьма гуйв.

	Галька Кузьмаг харснаа нүүрээ буруулаад хэнгэнэтэл уйлж, 

	— Мария эгч л хайран болж дээ гэв. Түүний уйлахыг үзвэл том том нулимс улаан нүүрийг нь дагаж хүзүү хоолой руу нь урсаж байв. Степанида ч бас хормойгоор нүдээ арчаад уйлагнан, 

	— Би Марияг хамаатан садан шигээ үздэг юм аа. Би Марияд байдгийгаа өгөхөд харамлахгүй. Тэр надад их тус болсон хүн шүү гэв. 

	Тэд дахин дуугүй болцгоов. Степанида тонгойн тонгойн хоёр нүдээ товч зүлгэж байсан шиг гялалзтал арчиж байв. Заримдаа бүр доошоо тонгойж бараг ширээний дороос Василий, Кузьма хоёрыг харж өмөлзөж байгаа ч юм шиг, мөөрч байгаа ч юм шиг дуу гарна. 

	— Галька чи орилохоо боль! Марияг хайрлаж уйлах гэдэг арай эрт байна гэж Василий дуугарав. Гэвч Галька намдсангүй. 

	— Наадах чинь худал хэлж байгаа юм! Би мэдэж байна. Харахаас дургүй хүрч байна гэж бас л бархирав. 

	— Дургүй чинь хүрээд байвал зайлахгүй юу. Чамайг зайлав гэж би гомдохгүй. Одоо ч хамаагүй зайлаад аль. Чи ч миний хүзүүний махыг барсан даа. 

	— Василий явъя, гэж Кузьма хэлэв. 

	— Явъя даа. 

	Тэд хувцсаа өмсөөд гарав. Степанидагийнхаас тэдний хэрэлдэх дуу хадсаар байхад тосгоны хоёр талаас ноход чимээ авч хөв хөв, цор цор хуцалдана. Василий замдаа энэ хувхай Степанидаг би бригадаасаа заавал хөөнө гэж занаж явав. Кузьмагийн хувьд бол яасан ч хамаагүй болов. Сая айлд мөнгөний тухай ярьж байхад, Марияг, хүүхдүүдээ ихэд өрөвдөж байсан нь мартагдаад ер өр дутагдал бол энэ ноход хуцаж байсан огтхон ч аймшигтай юм биш санагдана. Юу л болбол болог. Кузьма харин ихэд алжаагаад шалавхан харьж унтах юм сан гэж бодохоос бусдыг огтхон ч тоохгүй явав. Василий гэрийн зүг эргэж, 

	— Би маргааш танайхаар орно оо гэв. 

	— Тэгээрэй

	Кузьма ганцаар болж, тосгоны хамгийн захад мөнөөхөн сайн сайхан суух гэж барьсан шинэ байшингийнхаа зүг алхлав. Тосгоныхон хэдийн унтаад гагцхүү хотны ноход дуу дуугаа авалцаж хуцсаар байв. Хүмүүс санаа зовох юмгүй амар тайван унтаж маргаашийн ажилдаа хүч тэнхээ авч байв. Юм бүхэн байрандаа юм бүхэн нам тайван байлаа. 

	Кузьма гэртээ хариад даруй унтахаар хэвтээд дороо бөх гэгчийн унтаж хорвоогийн хамаг юмыг зүүд нойртоо ч умартах нь тэр. 

	Өр ширэнд унасан анхны өдөр ингэж өнгөрчээ. 

	 

	 

	Галт тэрэг урагшлан давхихад замын хоёр талд бүдэгхэн гал гэрэл салхинд чичгэнэн байснаа алга болохуй дор гадаа тийм ч түнэр харанхуй биш, цайвар гэгээ татах агаад алсад бас л ганц гэрэл үзэгдэн гунигтайяа анивалзсаар ард хоцрох ажгуу. Гэвч дахиад л хоёр гурвын зэрэг гал гэрэл үзэгдэн алганы чинээ хэсэг газрыг гэрэлтүүлэхийг үзвэл нэг жижигхэн байшин, хагалж хураасан түлээ юм уу, нүүрсний саравч харагдсанаа төдхөн мөн л ард хоцорч харанхуй шөнө үргэлжилнэ. Гэвч бас нэг гал гэрэл, бас нэг жижиг байшин гарч ирэхийг хүлээхээс ондоо аргагүй, юу гэвэл гал гэрэл харагдахгүй бол сэтгэл нэг л харанхуй. 

	Кузьма хэвтээгээрээ тийнхүү цонхоор харж явав. Огт хөдлөлгүй хэвтэж, хана туурга адил харанхуйг ширтэн явахад бие алжаавч ондоо хийх юмгүй. Гал гэрэл харж явахад ондоо юм эс бодогдох бөгөөд тоглоом наадам адил сэтгэлийг саатуулна. 

	Нөгөө залуу орондоо эргэн хөрвөж нойртоо шүдээ хавирах нь сонстоно. Доод талын тагтан дээр эмгэн мөн зүүрмэглэн явснаа нүдээ нээж цаг хараад, 

	— Серёжа, сэрээрэй гэж сэмхэн дуудав. 

	— Би унтаагүй сэрүүн явна аа гэж өвгөн хариу дуу гарав. 

	— Эм уух цаг чинь болсон шүү. 

	— Болсон бол аваад аль. 

	— Бие чинь өвдөж байна уу?

	— Үгүй, үгүй. 

	Кузьма гэдрэг харж хэвтэв. Одоо өвгөн эмгэн хоёр үг ярьж явахад цонхоор бүлтийтэл харж явснаас тэдний яриаг чагнаж явбал дээр. Тэдний яриагаар өнөө залуу ч сэрэв бололтой шуудхан өндийж хөмхий зуун, хөлөө унжуулан суув. Өвгөнийг шилэн аягатай юм ууж байхыг хараад. 

	— Хүүе, манай өвгөн шараа тайлахаар шийдчихэж. Болох нь тэр гэв. 

	— Чиний боддог нь л тэр. Өвгөн эм ууж байна, тэгэхэд чи юу гэж бодож яваа юм, бүү мэд гэж эмгэн их л амгалан өгүүлнэ. 

	— Ер нь өвгөн урьд залуудаа балгаж явсан байлгүй. 

	— Манай Сереж хэзээ ч тэгж ихээр ууж яваагүй хүн. Уух нь уудаг байсан, согтуу явахыг нь би л хараагүй юм даг. 

	— Хүн болгон хожим хөгшрөхөөрөө тэгж ярьдаг. Би ч гэсэн хөгширвөл урьд ганцхан квас л ууж үзсэн гэж бас л ярина даа. 

	— Серёжа, чи үүнд өөрөө хэлээч!

	— Хэлж яах юм? гэж өвгөн их л бодлоготой дуу гарав. 

	— Зөв дөө, эд хэлээд хэлээд ойлгох ч үгүй. 

	Ондоо цагт бол ч тэр залуу маргаад салахгүй байсан биз, энэ удаа даанч хариугүй бололтой аяархан гулгаж, янцагласаар буугаад, 

	— Толгой ангалзаж байгаа гэдэг аврал алга! гэв. 

	— Ангалзалгүй яах вэ даа, зүгээр явсан юмыг зовоогоод хаячих юм чинь гэж эмгэнийг хэлэхэд мань залуу хүчлэн инээмсэглэж

	— Хэнийг зовоосон гэж?

	— Толгойгоо

	— Толгойгоо зовоогоод гэж та сонин хэлж байна шүү. Манай хүүхэн бол тэр өөрийгөө зовоов гэж яншаад салдаггүй юм. Тэгэхэд та толгойгоо зовоов гэж ярих юм гэв. 

	— Чи чинь юутай ч адилхан юм бэ дээ? Лав л хүнтэй адил харагдахгүй байна. 

	— Эмээ үүнийг засчхаж болно оо. Үдшийн мангар гэж юу байдгийг энэ Кузьма лав мэднэ дээ. Тэгж тарчилж байснаас үхсэн дээр болдог гээд хархүү гутлаа өмсөх гэж их л зовуурьтайгаар тонгойн удаан гэгч оролдож бас өврөө уудлан, — Энэ толгойг чинь одоохон засаж орхиё, тэгээд л зүв зүгээр болно. Уг нь сурсан юм чинь гайгүй дээ гэв. 

	Залууг гарч явахад эмгэн хойноос нь харж толгой сэгсрэн санаа алдав. Толинд харвал өвгөн нь эмгэнийгээ харж үл мэдэг инээмсэглэхэд эмгэн, 

	— Яав, Серёжа? гэв. 

	— Зүгээр зүгээр

	— Хэвтэр чинь эвгүй байна уу?

	— Үгүй, зүгээр, бүү санаа зов

	— Эвгүй байвал хэлээрэй. 

	— Заавал хэлнэ, би дандаа хэлдэг шүү дээ

	— Тийм дээ. 

	Кузьма тэр хоёрын яриаг чагнаж хэвтэхэд аятай санагдавч бас зөвхөн эр эм хоёрын хоорондын яриаг битүү сэмхэн чагнаж байсан шиг бодогдон эвгүй санагдах ажгуу. Кузьма нүдээ аниад унтагч болж хэвтэвч удалгүй тэсэхүйеэ бэрх болж, хажуугаараа хэвтэж юм харж явмаар болов. Бага хүүхэд адил биеэ шилгээж нүдээ тас аниад хэвтэж байтал хаалга түрхийтэл нээгдэв. Харвал өнөө залуу биш, вагоны үйлчлэгч хүүхэн байв. 

	— Цай уух уу? гэнэ. 

	— Серёжа, цай гэж байна гэж эмгэн нь дуугарна, 

	— Аваад ир, аваад ир. Цай сайхан шүү. 

	Кузьма гулган бууж, 

	— Би ч нэг аяга ууя гэв. 

	— Уулгүй яах вэ! Би сэрээ юү яая гэж бодож явлаа шүү гэж эмгэн хэлэв. 

	Тэд жижигхэн ширээ тойрон сууж цай ууцгаав. Эмгэн Кузьмаг гэрийн хөөмөл боовоор дайлна. Уг нь Кузьмагийн үүргэвчинд өндөг, гахайн өөх бий боловч түүнийгээ гаргаж чадахгүй, гаргая гэж бодовч нэг л зүрхлэхгүй явжээ. Ийм улсад гахайн өөх гаргаад яах ч юм билээ дээ. Эд бол сэхээтэн улс, хоорондоо ярилцахыг үзвэл өчигдөрхөн нийлж, бие биедээ хайр сэтгэлээ өгч амжаагүй яваа улс шиг санагдана. Эмгэнийг ярихыг үзвэл Ленинградад суудаг хүү дээрээ очиж яваа гэнэ. Хүү нь зун болгон эднийгээ эргэдэг атал энэ жил гадаадад ажлаар яваад эргэж чадаагүй ажээ. Кузьмаг ямар хэргээр яваа вэ гэж асуухад нь долоон жил уулзаагүй ахындаа очиж явна гэж ярив. Өвгөн нь голдуу дуугүй суух авч Кузьмагийн ярихыг онц анхааран чагнаж байв. Тэдэнтэй явахад нэг л сайхан санагдан, Кузьма ичиж зовохыг ч болив. Ялангуяа эмгэн мөн хөдөө тосгонд өссөн, хөдөөгийн улсыг ихэд хүндэтгэн үздэг хүн байв. 

	Хүн болгон хөдөө тосгоноос гаралтай, харин зарим нь эрт, зарим нь хожим гарсан болохоор зарим нэг нь түүнийгээ ойлгодог, зарим нь ойлгодоггүй гэж эмгэн ярив. Энэ үг Кузьмад аятай санагдан өвгөнийг бас юу ярих нь вэ гэж хартал цаадах нь дуугарсан ч үгүй. Ахмад настныг хүндэлдэг, ажил хөдөлмөрийг хүндэлдэг хүний сайхан чанар мөн л хөдөөгөөс гаралтай гэж эмгэн яриад өвгөнийгөө харж. 

	— Энэ үнэн биз, Серёжа? гэв. 

	— Тийм байж болох юм аа. 

	Нөгөө залуу ирж яваа бололтой дуу дуулах нь холоос сонстоно. Тэр орж ирээд хаалга хааж, 

	 

	Хорвоогийн эмсийн хамт

	Хар далай минь

	Хар далай минь сайхан

	 

	гэж дуулна. 

	— Ай хөөрхөс! Ай хөөрхөс! гэж эмгэн толгой сэгсэрч, — Ийм дуу чамд хэн зааж өгдөг юм бэ? гэв. 

	— Юу гэж, муухай дуу гэж үү?

	— Юу нь сайхан юм?

	— Боль доо, эмээ минь. Та мэдэхгүй байна, энэ чинь хараал мараалгүй баталгаатай дуу. Концерт дээр ч дуулж болно гэж хархүү хэлээд Кузьматай зэрэгцэн сууж, толгой доторхоо зайлж байсан шиг тэргүүнээ ганхуулан, — Бараг зүгээр болсон байна шүү гэж баяртай өгүүлэн, — Жаахан өвдөж байна, гэвч гайгүй болох вий. Эмээ, та намайг толгойгоо зовоов гэж хэл лүү? гэв. 

	— Үнээн. Чи чинь мөнгө цаасаа ч хайрлахгүй дандаа л ууж байх юм чинь... 

	— Мөнгө гэдэг бол шал дэмий, хялбархан олддог олз юм. 

	— Мөнгийг бас хүндлэх хэрэгтэй. Мөнгө зүгээр олддоггүй, чи мөнгө олох гэж ажил хийж, бие хүч, эрүүл мэндээ зориулдаг биш үү?

	— Надад мөнгө зөндөө байна. Эмээ, тэр мөнгө цаас чинь надад хайртай юм. Тэр мөнгө гэдэг чинь эмс хүүхнүүдтэй адил юм. Хэчнээн л тоохгүй байх тусам надад улам хайртай болоод байдаг юм. Харин хүн ганц улаан мөнгийг ч хайрлаад л байвал тэрүүнд мөнгө цаас олддоггүй. 

	— Яагаад олдохгүй гэж? Мөнгийг хий дэмий үрэн таран хийхгүй, чам шиг архи уухгүй бол мөнгөтэй байна шүү дээ. 

	— Байдаггүй л юм даа. Тэр мөнгө гэдэг чинь хүний харамчийг мэдмэгц баяртай! гээд л алга болоод өгөх нь тэр. 

	— Хай мэдэхгүй. 

	— Би яг үнэн ярьж байна. Эмээ минь, тэр мөнгө гэдэг чинь юмыг бас ойлгоно шүү. Хариг харуу хүн бол бутархай мөнгө цуглуулна, миний мэтийн хамаагүй хүнд мөнгө гэдэг чинь хялбархан өөрөө ороод ирдэг юм. Мөнгө бид чинь бие биеэ ойлгодог юм. Би мөнгийг хайрлаж харамлахгүй бол мөнгө өөрийгөө харамладаггүй юм. Гарч л байдаг, орж л байдаг орж л байдаг гарч л байдаг зүйл. Хэрэв би мөнгийг бөөн бөөнөөр нь хураах гэвэл энэ чинь биш хүн байна гэж тэр мөнгө чинь даруй ойлгож орхино. Тэгээд л би гэдэг чинь эсвэл өвчин хүрнэ, эсвэл трактороосоо хусуулна, ер нь шал дэмий юманд орно шүү. Үүнийг би бүр судалж мэдсэн юм. 

	Өвгөн ам нээж, 

	— Сонин ухаан байна даа. Энгүүн зүгээр суугаад л байвал мөнгө өөрөө орж ирээд байх уу? гэв. Манай залуу алиалахыг больж, 

	— Үгүй, яалаа гэж? Ажил хийх хэрэгтэй. Би бол ажилд дуртай хүн. Би жишээ нь сард хоёр зуун тавь, гурван зуу хүргэж авдаг хүн. Өвөл булхай эхэлбэл дөрвөн зуугаас буухгүй шүү. Надад хүрдэг хүн байдаггүй юм. Хэрэв ажил хийхгүй бол мөнгө хаанаас байх вэ? гэв. 

	— Хаана тийм их мөнгөтэй ажил байдаг вэ? гэж Кузьма тэссэнгүй асуугаад орхив. 

	— Манай мод бэлтгэлийн газар. Жолооч тракторчид сайн авна шүү. 

	— Их мөнгө олоод ямар ашиг байна. Чи тэртэй тэргүй архинаас өгчих юм чинь... гэж эмгэнийг хэлэхэд залуу

	— Би архи уудаг аа. Юу гэж? Би чинь өдөржин даарч хөрж, үйлээ үзэж үзэж балгахгүй байх гэж үү? Тэр бол ямар амьдрал байх вэ? Би чинь бас амрах ёстой биз дээ гэв. 

	— Тэгвэл эхнэр чинь орой болгон нэг лонх юм авч тавьдаг юм шив дээ? Залуу инээж, 

	— Эмээ та намайгаа дөнгөж байх шив дээ? Би тийм эхнэртэй бол юу хүссэнийг нь цугийг нь хангана гэв. 

	— Тэгвэл чамайг балгадаг гэж эхнэр чинь тийм чиг дуртай биш байдаг юм шив дээ?

	— Тийм дээ, юм ойлгодоггүй юм. Гэвч одоо хамаагүй, би салчихсан. 

	— Салсан ий?

	— Саяхан салчихсан. Ердөө салаад л би наашаа гарсан хэрэг. 

	— Яагаад?

	— Яагаад гэвэл, юм ойлгохгүй, намайг ойлгохгүй юм. Хүн ер хэрээ мэдэж бяраа таньж явах хэрэгтэй шүү дээ. Тэрүүгээр яах вэ гэж залуу сэргэж, 

	— Хорвоод хүүхэн хаа мундах вэ гэв. 

	— Хонгор минь, тэд чинь архи уувал цөм дургүй. Хүн болгон хүн шиг сайн сайхан амьдрах дуртай. Гэтэл чи гэртээ жаахан халамцуу хариад аягүй бол ааш гаргаж агсам согтуу тавьдаг байлгүй. 

	— Үгүй, би номхон томоотой хүн. Хүн гар хүрэхгүй л бол дуугүй л унтаад өгнө. Харин согтуу байхад гар загатнуулаад байвал дэмий, би тийм юманд дургүй. Юу хэлэх гэснээ өглөө болсон хойно хэлэхгүй юу, тэгвэл би тэсээд л байна. Ер намайг согтуу байхад дуугүй л байсан дээр. 

	— Эмэгтэй хүнийг эс хүндэлдэг явдал бас л хөдөөгөөс гаралтай юм шүү гэж өвгөн эмгэндээ ярив. 

	— Тийм биш ээ, Серёжа!

	— Юу гэж? Энэ юу гэсэн үг вэ? гэж залуу учрыг олсонгүй асуув. 

	— Хөдөөг бодвол хотод эхнэр эмсийг илүү хүндлэн үздэг гэж манай өвгөн ярьж байна аа!

	— Эмсийг тэгж ихээр хүндлэх хэрэг юу байна? Хүндлээд байвал толгой дээр гараад суучихна шүү дээ. Үүнийг би мэднэ ээ. Тэдэнд ер илүү дутуу юм хялайлгахгүй, зохих хэмжээнд нь барьж байх хэрэгтэй юм. Жаахан зөөлөн аашилбал өнгөрөх нь тэр. Баруун солгойгүй эргүүлж хаяна шүү. Хүзүү дээр мордоод дагьж ч магадгүй. 

	— Чи мордуулна гэж үү хэмээн эмгэн эргэлзэнгүй дуугарав. 

	— Би ондоо хүнийг ярьж байна. Ер нь тийм мордуулж орхих сул доройхон эр ч бий шүү. 

	— Чи юу гэж донгосно вэ? Хараач, яасан айхтар өмгөөлөгч вэ? Өөрөө архи балгаад бурууг нь эмст тохож байхыг нь! гэж эмгэн уурласан ч биш, гайхсан ч биш янзтай өгүүлж, 

	— Одоо хохь чинь гон бие ганцаар сууж дээ! гэв. 

	— Яагаад ганцаар суух гэж? Би эхнэр олоод авна шүү дээ. 

	— Согтуу юмтай хэн суух юм бэ?

	— Эмээ минь, тэр юухан байх вэ... Хорвоо ертөнцөд дэл сул эмийг алийг тэр гэхэв. Тэд чинь мөн амьдрахыг хүснэ. Эмс гэдэг бол сул дорой улс, зөв үү? Эрчүүл бидэнгүйгээр байж чадахгүй улс. Би бол жишээ нь хөдөөгийн хүн, хот орох юм бол хүүхэн олохдоо л олно. Тэдэнд мөнгө л хэрэгтэй юм, бусад нь хамаагүй гэж ярилцах нь бий. Энэ бол хувьсгалаас өмнө байсан ч байж болно. Одоо бол тэд ухамсартай болжээ. Эелдэг зөөлөн харьцахад дуртай гэнээ, зөв үү? Ганцхан тэдэнд мөсгүй зан гаргаж болохгүй, тойглож чадах л хэрэгтэй, тэгээд л гүйцээ! гэж залуу их л энхрий дуугаар ярина. 

	— Чиний эхнэр чамаас салсан нь сайн болж дээ, хөөрхий, 

	— Энэ чинь юу гэсэн үг вэ? Би ондоо эм рүү гүйв гэж үү? Энэ бол хүндэтгэх шалтгаан биш, эрцүүл цөм гүйдэг. 

	— Чи хүн болгоныг өөртэй адил гэж бүү бод. 

	— Эмээ минь. Та юу хэлнэ вэ. Би нэг ном олж уншсан юм. Зохиолч нь хэн гэдэг билээ, санахгүй байна. Тэр номд эхнэрээ сольдоггүй эр бол тэнэг хүн, амьдралын сонирхолгүй хүн гэх шахуу бичсэн байгаа юм. Энэ юу гэж? Зөв дөө! Нэг эмтэй насаараа сууна гэдэг залхуутай. Бүр хаширтай шүү дээ... Эмгэн инээмсэглэн, 

	— Серёжа, чи үүний ярихыг дуулж байна уу? гэв. 

	— Дуулж байна аа. 

	— Чи үүнд хэлж өгөөч

	— Яах юм?

	— Үгүй ээ, чи хэлээд өгөөч. Энэ чинь тийм байх ёстой юм шиг бодоод байх шиг байна. Энэ хүү юу ч мэдэхгүй байна шүү дээ. 

	— Тэр надад хамаагүй. 

	— Эмээ юу гэж хэлүүлэх гээд байгаа юм, өвөө та хэлчих л дээ. Ямар гарзтай юм биш гэж залуу гуйв. 

	— «Эмээ юу гэж хэлүүлэх гээд байгаа... юм» гэнэ шүү гэж эмгэн элэглэн, 

	— Энэ өвгөн бол амьд жишээ байна. Бүх амьдралдаа ганц ч удаа надаас ондоотой явж үзээгүй хүн дээ. Гэтэл чи хүн болгон тэгдэг гэж байдаг. Амьд жишээ гэдэг энэ өвгөн байна. Чи бусдыг олж хараагүй юм бол энэ өвгөнийг сайн хар гэв. 

	Манай залуу өвгөнд нүд ирмэж, 

	— Би тийм явдал гаргавал эхнэрийнхээ дэргэд ярина гэж та бодож байна уу, эмээ? гэж залуу үнэн санаанаасаа инээж, — Тэгсэн бол сүйд болж намайг чинь... гэхэд эмгэн түүнийг харж их л хүлцэнгүй инээвхийлж, мөн инээвхийлсэн хэвээр, 

	— Тэгвэл манай өвгөн ганц ч удаа надаас ондоотой яваагүй хүн дээ. Чи яахлаараа үнэмшихгүй байдаг билээ гэв. 

	Залуу бас л инээж, 

	— Эмээ, та ер нь яаж мэдэх юм бэ? гэв. 

	— Би үүнд итгэнэ

	— Мө-өн, итгэдэг юм бий. 

	— Серёжа, чи үүнд хэлээд өгөөч. Энэ чинь юу ч ойлгохгүй юм. 

	— Надад үүнийг солих ямар хэрэг байна? гэж өвгөн өнөө залуугаас асуув. 

	— Юу ямар хэрэг байна гэж?

	— Харин... ямар хэрэг байна?

	— Үүнийг та л сайн мэдэх байх даа. Энэ эмгэн бол таных болохоос минийх биш

	— Тэгвэл чи яагаад эхнэрээ сольдог вэ?

	— Сонин байхгүй юу?

	— Юу нь сонин гэж?

	Залуу их л амттайгаар инээж, 

	— Юм бүхэн нь сонин. Тэр ямар эм байх... ер нь... юм бүхэн дээ. Эмс гэдэг чинь янз янз байна шүү дээ. 

	— Манай Серёжад бол надтай байх нь л сонин, бусадтай бол сонин биш байх сан гэж эмгэн энгүүн нэг хэлэв. 

	Залуу бүр харийн хүн үзсэн шиг өвгөнийг ихэд сониучлан харж, 

	— Тэгвэл би одоо үнэмшлээ гэв. 

	— Үнэмшинэ үү, байна уу дураараа бол.

	Цөм хэсэг дуугүй болсонд өнөө залуу сэтгэл зовсон янзтай өвгөн эмгэн хоёрыг ээлжлэн харж байснаа Кузьмагаас, 

	— Ингэхэд Кузьма чи эхнэрээсээ ондоо юм руу гүйж байсан уу, үгүй юу? гэв. 

	Кузьма мэгдэж инээмсэглэв. Энэ ярианы үеэр Мария нь хэдэнтээ бодогдон, тэр эхнэр л Кузьмад хамгийн хэрэгтэй хүн гэж айхавтар санагджээ. Энэхэн үед тэр хоёрын хооронд болсон сайн муу бүхий л явдал ор тас мартагдаад ердөө хоёулхнаа, аж амьдралаа ч хараахан эхлээгүй нийлж байсан шиг санагдаж байжээ. Гэвч Мариягүйгээр амьдарч чадахгүй гэдгээ Кузьма аль хэдийн мэддэг байлаа. Хүн яахлаараа бусдад тийм айхавтар дасдагийн учрыг олох гэж Кузьма дотроо ихэд бодовч чадсангүй. Зөвхөн үр хүүхэд нь тэднийг тийнхүү хадаас адил бат нийлүүлж байдаг уу? гэвэл бас тийм биш. Юу гэвэл өвгөн эмгэн хоёр өнөө залуутай маргаж байх энэхэн үед Кузьмад үр хүүхэд нь огтхон ч бодогдсон нь үгүй. Харин Мария л өвөр дээр нь сууж яваа юм шиг, амьсгаа нь хүртэл чихнээ дуулдаад байгаа юм шиг санагдаж байжээ. 

	— Кузьма чи эхнэрээсээ ондоо юм руу гүйж байсан уу, үгүй юу? гэж өнөө залуу дахин асуув. 

	— Тийм явдал нэг удаа байсан гэж Кузьма арайхийн дуугарав. 

	— За тэр дээ. Кузьма ч гэсэн... гэж өнөө залуу ямар нэг юм ярих гэтэл Кузьма тасалж, 

	— Байзнаарай. Тэр явдал бол ондоо учир шалтгаантай юм. Би дайны өмнө бүртгүүлээгүй л болохоос нэг хүүхэнтэй сууж байсан юм. Тэгээд дайны дараа одоогийнхоо энэ эхнэр Мариятай суусан юм. Гэтэл нэг удаа өнөө хуучин явдал санагдан анхныхаа хүүхэнтэй... Нэг үдэш л уулзсан... гэж ярихад эмгэн Кузьмаг их л гунигтай харж, 

	— Танай Мария мэдээгүй юу? гэв. 

	— Мэдсээн, мэдэхээр барахгүй намайг орхиж явчхаад. Би дахин тийм явдал гаргахгүй гэж ам өчгөө өгч байж, ятгаж эгүүлж авчирсан юм даг. 

	— Бид хоёрт тийм явдал байгаагүй гэдэгт чи үнэмших үү?

	— Үнэмшинэ ээ, хөдөө тосгонд тийм улс зөндөө байдаг. 

	— Тосгонд гэнэ! Тэнд чинь юм бүхэн нүднээ ил байдаг. Хэрэв чи айлын эхнэрт ойртох л юм бол дор нь тосгон даяараа мэдчихдэг. Түүнээс их айдаг гэж залууг ярихад Кузьма, 

	— Түүндээ ч биш, ер нь хамт суухад тохиромжтой тал байгаа юм гэв. 

	— Серёжа бид хоёр бүх насаа хамт цуг өнгөрөөж байна. Энэ л хаашаа бол би тийшээ, холдсон ч гэсэн удаан холдож үзээгүй. Надгүйгээр үүнд тусгүй, үүнгүйгээр надад тусгүй байдаг юм гэж эмгэн ярьж өвгөнийгөө харж, — Үнэн биз, Серёжа? гэв. 

	— Энэ талаар яриад ямар хэрэг байна?

	— Бид хоёр бүр залуу байхдаа ингэж амьдарна гэж шийдээд л тэр ёсоороо явна. Бид хоёр одоо баярласан ч хоёулаа, гомдсон ч хоёулаа явна. Үхсэн ч ялгаагүй. Одоо үүний маань зүрх муу, миний зүрх зүгээр. Тэгэхлээр ялгаагүй энэ бид хоёрын хооронд Серёжийн маань өвчинтэй ганц зүрх л байгаа гэсэн үг гэж эмгэн их тайван ярьж байхад өнөө залуу учрыг олохгүй, 

	— Ингэхэд та нар чинь өнөө... загалмайтан юм уу? гэв. 

	— Бид юуны загалмайтан байх билээ? гэж эмгэн зөвхөн уруулаараа инээж, — Серёжа, чи дуулав уу? Бид хоёрыг загалмайтан болгочихсон байна шүү гэжээ. 

	 

	 

	Галт тэрэг давхисаар л, хот улам ойртсоор л байв. 

	 

	 

	— Кузьмагийнх өр ширэнд орсны хоёр дахь өглөө эрт, тэдний хүүхдүүд ч сургуульдаа яваагүй байхад Гордей өвгөн орж иржээ. Орж ирээд аанай зуухны хажууд шалан дээр сууж, үг ч ярьсангүй модон гаансаа гаргаж зуув. Кузьма ч үг ярьсан нь үгүй. Өвгөн хар үүр цүүрээр юунд ирэв? Аль эсвэл нойр нь хулжаад дэмий явж байна уу? Энэ өвгөний үг зөвлөгөө хэнд хэрэгтэй, ямар ашигтай юм бэ? Кузьма өглөө босоод Марияд чи өр ширэнд унав гэж тосгоны эхнэр хүүхний өмнө битгий нэг их гоншигноод байгаарай гэсэнд цаадах нь уцаарлан, 

	— Номло, номло! Би ч бүр мянган жилийн цаана яаж аж төрвөл зохихыг ч мэддэг ухаантны дээд ухаантан болоод байна. Хүн болгон л сургах юм гэж хэлсэн үгийг Кузьма санав. 

	Том хүүхдүүд нь хичээлдээ явж, Мария гэр малын ажлаар гадагш гармагц Кузьма, 

	— Өвгөн та ямар хэргээр ирэв? гэв. 

	— Аан? гэж Гордей өвгөн сандран босож, мөнгө сарвайж, Май... Би өчигдөр хүүгээсээ арван таван рубль салгасан юм. Би үүгээр юу... гэхэд

	— Хэрэггүй, өвөө гэв. 

	— Юу хэрэггүй гэж? Хэрэггүй бол би юунд авчрах билээ? Чи юм бодох явдалгүй. Чамд өгөх юм гэж би хүүдээ хэлээгүй шүү... гээд тавтын гурван дэвсгэр нарийхан хуйлж бариад Кузьмаг авахгүй нь уу гэж айсан янзтай харж байв. Кузьма мөнгийг авав. Өвгөн баярлаж, 

	— Чи битгий юм бодоорой. Хожим бололцоотой бол эргүүлж өгнө биз, бололцоогүй бол яах вэ, би хөгшин болсон хүн үүгээр юу хийх вэ. Чи л битгий юм бодоорой гэв. 

	Чингээд юу болсон юм, өвгөн яаран явахыг завдав. 

	— Өвөө, суугаач

	— Үгүй, явах минь

	— Өвөө!

	— Аан!

	— Харин чи дахиад нааш нь бүү мөнгө цаас зөөгөөд байгаарай, хэрэггүй шүү. 

	— Яагаад хэрэггүй гэж?

	— Би өөрөө олно. Та миний төлөөнөөс тосгоноор нэг гүйгээд байх явдалгүй. 

	— Чи тэгж хэлж байгаа бол больё л доо. 

	— Хэрэггүй, өвөө, хэрэггүй. 

	Евгений Николаевичийн айлын нөгөө жаал хоёр дахиа ирж, 

	— Евгений Николаевич одоо район явах гэж байна аа, орой эргэж ирнэ гэж хэлүүлж байна гэхэд нь Кузьма, 

	— Цаадах чинь энэ үгээ тосгоноор нэг яриад яваарай гэж чамд хэлж байна уу? гэсэнд жаал хүү жуумалзан годхийн гарч одов. 

	Удалгүй Василий орж ирээд, 

	— Хувцасла, хоёулаа явъя гэв. 

	— Хаашаа?

	— Манай ээжийнд очъё. 

	 

	 

	Наталья гуай хэвтэрт ороод гурав дөрвөн жил болж байв. Түүнээс хойш Кузьма нэг ч удаа уулзаагүй билээ. Наталья гуай яарах явдалгүй хийх юмгүй зүгээр л эмгэн чавганц нар үхэхийн өмнө хэвтдэг шиг орондоо хэвтэж, хааяа эргэхээр орж ирэгсдийг гал нь буурсан нүдээр харж, арайхийж эргэж хөрвөж хэвтээ болов уу гэж бодоход нэг л болохгүй байжээ. Бусад ямар ч хүн тэр ч байтугай Кузьма ч тэгж хэвтэж болох юм. Харин Наталья гуай тэгж хэвтэж буй гэж бодоход үнэмшмээргүй байдаг болой. Уг нь Наталья гуай баадуутай юм шиг үргэлжийн дөрвөн цагт хөдөлж, юм хийж, хамтралын ажил, гэрийн ажлыг хэдийн амжуулан, жилд зургаан зуу хүргэж хөдөлмөр өдөр хийдэг хүн болохыг Кузьма сайн санаж байв. Бас эр нөхөргүй ганцаараа гурван хүүхэд өсгөсний хамгийн ах нь Василий юм. Наталья гуайг зөвхөн ажилсаг хүн гэж хэлэхэд багадна. Тэр тосгонд аль ажилтай хүнийг тэр гэхэв. Гэхдээ Наталья гуайд хүрэх хүн нэгээхэн бээр үгүй билээ. Наталья гуай бол зүгээр алхан явах гэж ер үгүй, үргэлж гүйж хурдалж явах тул тосгоныхон түүнийг гудамжаар хийсгэж явахыг харах бүрийдээ сонирхон, 

	— Наталья гуай та хаашаа жирийлгэж явна? гэхэд зог тусах ч үгүй, 

	— Хаашаа ч гэсэн яарах л хэрэгтэй гэдэг байжээ. 

	Энэ үг сүүлдээ бүр зүйр үг шиг болж тархсан авч ганцхан Наталья гуайд таарахаас ондоо ямар ч хүнд зохидоггүй авай. 

	Наталья гуай хадлангийн үеэр өвс нуруулдах ажлыг хэрхэн эрхлэн хийлгэдэг байсныг хамтралынхан одоо хүртэл дурсан ярина. Түүний хийсэн нуруу ямар ч бороонд нэвтрэх гэж ер үгүй, борооны ус хажууг дагаж шожигнотол урсаж байдаг агаад өвөл болтол доош суух гэж ер үгүй зурсан зураг адил дүнхийж байдаг билээ. Наталья гуай бас загасчлахдаа ямар ч эрчүүлийн дор орох нь үгүй. Намар цаг шөнө гэрэлтүүлж загас барихаар Наталья гуай завин дээрээ давирхай асаагаад гарахад хөдөөгийн эрчүүл амандаа хараал тавьцгаан түүнээс дайжин холддог байв. 

	Наталья гуай аажуухан явж сураагүй үргэлж яарч гүйж явдаг болохоор хамгийн сүүлд эцсийн тэнхээгээ шавхан орондоо хүртэл гүйгээд л унасан мэт билээ. Одоо бол хоймрын өрөөг тасалж гаргасан жижигхэн тасалгаанд огтхон ч босохгүй өдөр шөнөгүй хэвтэж байдаг болжээ. Айлын эмгэд хөгшид орж ирээд аж амьдралаа гомдоллон ярьж байхад амьдралдаа түвшин сууж хүнтэй таван минут юм ярьж үзээгүй Наталья гуай тэдний үгийг чагнан “аа, за” гэж хүний ам дагуулан дуугарна. 

	Василий Кузьма хоёрыг орж ирэхэд Наталья авгай унтаж байсан тул тэдний орж ирэхийг мэдсэнгүй. Нэг цонхны хөшгийг бүрэн татаж, нөгөөгийн хөшгийг тал татсан тул тасалгааны дотор харанхуйвтар. Тэр тасалгаа дотор Наталья гуайг хэвтэж буйг Кузьма анхандаа олж харсан нь үгүй. Гэтэл Василий, 

	— Ээж ээ! гэж дуудав. 

	Наталья гуай сая сэрж, тэдний ирэхийг мэдэж байсан шиг огтхон ч гайхсангүй янзтай, 

	— Василий ирэв, цаадах нь Кузьма шив. Кузьма, чиний барааг харалгүй их уджээ гэв. 

	— Их удсаан, Наталья гуай. 

	— Намайг эргэж ирэв үү? Өвчтэй л хэвтэж байна. Хүн хармаар юм ч алга л болж байна даа. 

	Наталья гуай ихэд турж хатангирлаад дуу хоолой нь бүдгэрч нэн ч хүчлэн алгуурлан дуугарч байв. Нүүр нь хуучнаасаа жижигхэн, бас хатуурсан мэт санагдана. Юу гэвэл үг ярихад нь нүүрийн нь арьс огт эс хөдлөх агаад уруул нь ч эс хөдөлнө. Эл учир дуу хоолой нь түүний амнаас гарч байсан биш, ондоо нэгтэйгээс дуулдаж байх шиг санагдах ажгуу. 

	— Би бие муутай эмгэн юм аа. Дал хүрээгүй байж хэвтэрт орчлоо. Бусад эмэгчүүл зүв зүгээр явж байх юм гэж ярихдаа туйлын алгуурхан дуу гарах тул түүний хэлэх үгийг хүлээхийн завсар ямар нэг ондоо юм оролдон суумаар бодогдоно. 

	— Бие тань их өвдөх юм уу? гэж Кузьма асуув. 

	— Өвдөх юм огт байхгүй, ганцхан босож явж чадахгүй юм. Босохоор хөл даахгүй болжээ. 

	— Наталья гуай, нэгэнт хангинатал өвдөх юмгүй бол амар хэвтэж л бай. Та ч мөн их гүйсэн дээ, одоо амарч хэвтвэл барав. 

	— Хүүе, чи Кузьма хаашаа хүн бэ! Би бас босож явах сан гэж бодож байдаг. Зун овоо босож, гадаа өөрөө гардаг байсан шүү. 

	— Нэгэнт босож чадаж байгаа бол бас босно оо. 

	— Үгүй, одоо босож чадахгүй. Босох санаа ч улам муудаад байна. 

	Василий энэ яриан дундуур оролцож. 

	— Ээж ээ, танд мөнгө бий юу? гэв. 

	— Хэдэн цөөн юм бий дээ. Гэвч Василий чамд өгөхгүй, байж л байг. 

	— Үгүй, би авахгүй. Энэ Кузьмад өгчих! Марияд зориулаад өгчих. Энэ Кузьма мөнгө эрээд олохгүй байна. 

	Наталья гуай Кузьмаг харж нүдээ цавчлав. 

	Юу хэлэх нь вэ, гэж Кузьма хүлээн суув. Василий босож нөгөө өрөөнд орж, эхтэйгээ цуг суудаг охин дүүдээ ямар нэг юм хэлээд орж ирэв.

	— Би үхэхдээ л хэрэглэх гэсэн мөнгө юм сан гэж эмгэнийг ярихад Кузьма гайхаж, 

	— Одоо чинь үхэхэд мөнгө төлдөг болсон юм уу? Урьд тэгдэггүй байсан шүү дээ гэв. 

	— Үгүй ээ! гэж Наталья гуай нүдээ сулхнаар гялалзуулав. 

	— Би өөрийгөө оршуулах зардлыг, хойлгын найр хийх зардлыг энэ хүүхдүүдээс татахгүй өөрөө л гаргаюу гэсэн юм

	— Бид таны хойлгийн найрыг хийчхэж дөнгөхгүй гэж үү гэж Василий амандаа бүвтнэв. 

	— Чадах байлгүй. Гэхдээ би өөрийнхөө мөнгөөр хийе гэсэн юм аа. Улс олон цуглаг, миний талаар их дурсан яриг. Би тийм хортой зөрүүд хүн биш, бүх юмаа өөрөө хийдэг байлаа. Энэ явдлыг ч өөрөө дааюу гэсэн юм.

	Наталья ингэж ярихдаа ядраад жаахан амрах гэж хөдлөхгүй болов. Кузьма ч одоо явалгүй горьгүй нь гэж бодоод Василийг хартал Наталья гуай, 

	— Мария их уйлж байна уу? гэв. 

	— Уйлж л байна. 

	— Чамд мөнгө өгч болох юм, гэтэл өөрөө үхэх гээд байдаг... Яадаг шүү юм билээ дээ?

	— Ээж, бас л үхэхээ яриад унав уу, гэж Василий нүүрээ үрчийлгэв. 

	— Би бүр шийдчихээд байгаа юм л даа гэж эмгэн их л гэмшингүй өгүүлэхийг үзвэл үхэх тухайгаа хэлж байгаа нь илт байв. 

	Кузьма энэ үгийг дуулаад давхийн цочиж Наталья гуайг харав. 

	Үхэл гэдэг ямагт мөч тутам хүнийг отож байдаг атал Наталья гуайн өмнө тулж ирэхээрээ ариун хутагтын өмнө тулж очсон шиг эмээж яльгүй хажуу тийш зайлаад амьдрал үхэл хоёрыг заагладаг босгон дээр түр зогсоод байсан үе байжээ. Наталья гуай тэр үхлийн заагаас ухарч болдоггүй, үхлийн зааг руу сөрөөд орчхож болдоггүй, яг зогсчхоод аль аль талыг нь харж байсан үе байжээ. Яагаад тийм болов гэвэл, магадгүй Наталья авгай бүхий л амьдралдаа үргэлж гүйсээр шогшсоор байгаад өөрийн үхлийн тамирыг тас шавхан барсан тул мөнөөхөн үхэл яаж ч чадахгүй таг болчихсон байж болох юм. 

	Наталья гуай гараа үл мэдэг хөдөлгөн орон доогуур заагаад, 

	— Алив, Василий чи аваад аль гэв. 

	Василий орон дороос холцорсон хуучин чемодан гаргаж дотроос нь жижигхэн улаан ваадантай юм гаргаж өгөв. Наталья гуай вааданг задлах зуураа, 

	— Энэ мөнгийг би олон жил хурааж хуримтлуулсан юм аа. Чамд өгөлгүй горьгүй болж. Би жаахан тэсэж ч мэднэ. Гэхдээ Кузьма чи битгий удаагаарай. Миний тэнхээ бүрмөсөн барагдаж байна шүү гэв. 

	— Наталья гуай та эдгэрвэл сайн юм сан гэж Кузьма яагаад ч юм дуу гарав. Наталья гуай хариу дуугарсангүй. Чингэснээ, 

	— Хэрэв би тэсэхгүй өнгөрчихвөл мөнгийг даруй Василийд өгөөрэй. Би үхэхдээ хэрэглэх гэсэн юм шүү гэв. 

	— Өгнө өө Наталья гуай. 

	— Чи миний оршуулгад ирэх үү? гэж эмгэнийг гэнэт асуухад Кузьма үг ч дуугарч чадсангүй. 

	— Ирээрэй. Намайг дурсаж архидаарай. Олон хүн цуглах байх, чи ч ирээрэй гээд мөнөөхөн мөнгөө өгөхөд Кузьма нөгөө ертөнцөөс хүлээн авч байсан шиг мөнгийг тосож авав. 

	 

	 

	Кузьма хэдийгээр Наталья гуайд Мария уйлж байна гэж хэлсэн авч Мария уйлж унжихаа больсон байлаа. Үг ч дуугарахыг болив. Хүн юм асуувал ганц нэг үгээр хариулах бөгөөд заримдаа огт дуулаагүй мэт дүр эсгэж эс дуугарна. Гадуур явж гэр малын ажил хийвч өөрөө юу ч олж харахгүй, хүн түүнийг хөтлөөд заагаад юм дийлгэж байсан шиг болно. Тэгснээ орон дээрээ ойчоод огтхон ч хөдлөлгүй таг хэвтэнэ. Хүүхдүүд нь цай хоол ууж ид гэвэл сая нэг юм босож, аанай гадуур дотуур явах авч зүүдэн өвчтэй хүн шиг орж гарснаа ч үл мэднэ. 

	Хүүхдүүд нь мөнөөхөн бархиралдаж шуугилдахаа больж, их л томоотой болжээ. Том хүний хэлэх үг бүрийг их л дуулгавартай сонсож, цааш юу гэхийг хүлээн зогсоно. Айгаад нэг нэгнээсээ ч үл холдоно. Эхийгээ харж зээглэн жагсах авч эх нь тэднийг хүний урамд эс харна. 

	Тэдний шинэ, том байшин эзгүй юм шиг чив чимээгүй байдаг болов. 

	Кузьма гэртээ ороогүй нь дээр байж. Уг нь мөнөөхөн Наталья гуайн өгсөн мөнгийг үзүүлж Марияг баярлуулах санаатай гэртээ харьсан билээ. Гэтэл Мария хоосон цулгай цаас харсан шиг хараад цааш эргэж явав. Тэр юу хэлэх бол гэж Кузьма хүлээвч огтхон ч дуу гарсангүй. Энэ хүнд юу ч ялгаагүй болжээ гэж Кузьма ойлгов. Өчигдөр өр ширэнд унасан анхны өдөр учиргүй айхдаа уйлж унжиж Кузьмаг аварч үз гэж гуйж байсан билээ. Өнөөдөр болоход чулуу шиг хөшиж хоцорчээ. Нүд нь харавч юм онож үзэхгүй, чих нь сонсовч үг ойлгохгүй болжээ. Түүний хувь зохиол төгс шийдэж, нэг бол аваад явах, нэг бол бүх явдал сайнаар шувтрав, одоо хуучин ёсоороо цаашид аж төрж болно гэсэн үг дуулахаас нааш тэр байдал нь засрахгүй биз. Тэр үес бас л уйлаан унжаан болно. Харин бүх явдал зүгээр өнгөрвөл л Мариягийн сэтгэл онгойх ёстой. Үүнийг мөн ойлгох хэрэгтэй. 

	Кузьма гэрт сууж тэссэнгүй гарав. 

	Гадаа тэнгэр бүрхэг, үүлний хормой их л хүнд маягаар унжина. Чимээ анир огт үгүй, эргэн тойрон юм бүхэн хааш яаш харагдах нь зүйрлэвээс нэг эзэн нь эндээс саяхан явж, дараагийн эзэн нь хараахан ирээгүй буй айлын хашаа лугаа адил. Энэ үе бол намар ч биш, өвөл ч биш хоёрын хооронд үе байв. Намар цаг сүүлдээ их л залхуутай атал өвөл болох бас болоогүй үе. Айлуудын яндангийн утаа цаг нь болоогүй байхад тэнгэр өөд цоройлж зүрхлэхгүй байшингийн дээврээр хийснэ. Хотны ноход хийх юмаа олж ядан тосгоны гудамжаар дэмий тэнэнэ. Айлын багачууд гадаа гаралгүй цонхоороо юм харцгаана. Гудамж зээл эзгүй хоосон. Тосгоны чанадах ой мод өнчрөөд их л уйтгартайяа дүнсийнэ. 

	Хүн болгон нэг юм хүлээж байв. Баярын өдөр болж, гадуур наргиж зугаацах, өвөл болохыг хүлээж байв. Өвөл болбол шинэ ажил эхэлж, шинэ санаа ундарна. Маргаашийг хүлээж байв. Маргааш болбол баяр болох, өвөл болох цаг нэг өдрөөр ойртоно. Харин энэ өдөр бол хүн болгонд хэрэгцээгүй өдөр, хүн болгон тэр өдөр бушуухан өнгөрөөсэй гэж хүлээнэ. Харин ганцхан Кузьмагийн хувьд тэр өдөр их л бүтэмжтэй өдөр байв. Цаашид дандаа тийм бүтэмжтэй байгаасай гэж Кузьма хүсэх агаад бүтэмжтэй ч байх болов уу гэж горьдож Кузьма гудамжаар алхлан, одоо хэнийд орвол дээр вэ гэж бодовч тийм айл бодогдсонгүй. Зөвхөн гэртээ харихгүйн тулд контороор шагайсанд хамтралын дарга, 

	— Ажил явдал чинь юу болж байна? гэж асуув. 

	— Гайгүй шиг байна даа. 

	— Их мөнгө олов уу?

	— Одоохондоо базаахгүй д байна. 

	— Чухам хэдийг олов, хэлэхгүй юу?

	— Хэрэв өнөөдөр Евгений Николаевич мөнгө авчирвал хоёр зуун тавиад болно доо. 

	— Ердөө юу?

	— Одоохондоо тийм л байна. 

	Хамтралын дарга ширээн дээр буй цаас бичгээ янзлан, нэг л сэтгэл дундуур харагдана. Хөмсгөө атируулаад санаа алдана. Нэг хавтастай бичиг хэрэг задалснаа буцаан хурааж нөгөөг задална. Өнөө бичиг цааснаасаа нүд салгалгүйгээр, 

	— Бусдыг нь хаанаас олъё гэж бодож байна? Ямар нэг дөр оноо бий юу? гэнэ. 

	— Эрж л байна даа. 

	Дарга бас л бичиг цаасаа шагайж дуугүй болов. Кузьма түүнд садаа болохгүйг хичээж сэмхэн гарах гэтэл

	— Сууж бай гэж тушаав. 

	Тэгсэн мөртөө Кузьмаг мартаж орхих шиг болов. 

	Кузьма дөчин долоон оны есөн сард болсон нэг явдлыг санаж суув. Тэгэхэд тариа сайхан болж, ид ажил хоолой дээр тулж ирэх үед хамтралын машин тэрэг бензингүй суучихсан байв. Хамтралын дарга долоо хоногт таван удаа район орж, МТС рүү давхиж элдвээр үнэн худал хэлж байж жаахан бензин олж ирэв. Гэтэл түүнийг нь хоёрхон өдрийн дотор шатааж орхив. Машин тэрэг бас л зогсчхов. Гэтэл тэнгэр захиалгатай юм шиг жигтэйхэн сайхан бөртийх ч үүл эс үзэгдэнэ. Тэртэй тэргүй бага газрын тариа унаж эхлэв. Дайны турш дайнаас хойш хоёр жил үйлээ үзэж тэссэн улс тариан түрүү ойчиж байхыг харахаас гол харлаж байв. 

	Дахин гар хадууртаа орж, бас л морин хадуур явуулсан авч хүн нь ч, морь мал нь ч дайны турш давхар хүчээ барсан тул юу тавих билээ. 

	Гэтэл нэг өдөр нэг чиргүүлт онгоц ирж тэр хавьд зогсож, онгоцны дарга гэж нэг эм хүн адил тарган шалхгар эр голоос өдөржин загас барьж өнжөөд үдэш нь голын хөвөөнд гал түлж загасны шөл чанахад галаа асаа гэж бензин шүршиж байж. Тэгээд хамтралын дарга тэр гал дээр очих нь тэр. 

	Хоёр дарга ч дороо хэл амаа ололцож дээ. Маргааш өглөө нь тэндээс хоёр торх бензин өнхрүүлж ирэх нь тэр. Тэр өдөр тракторууд комбайн чирч, хураасан улаан буудайг Кузьма машинаараа татаж өнжив. Тэр усан онгоцны даргаас бензин авчээ гэдгийг бүх тосгоноороо мэдэж байсан авч түүний хор холбогдол ямраар тусахыг ганцхан хамтралын дарга өөрөө л мэдэж байжээ. 

	Тариагаа хурааж дуусахыг яг хүлээж байсан шиг намрын адаг сар гармагц хамтралын даргыг бариад авчих нь тэр. Ядахдаа намрын баяр өнгөрөөгөөд явъя гэж хэчнээн гуйсан болов ч болсонгүй. Чингээд баяр ч гэж олигтой юм болсонгүй, хамтралын даргыг яалаа гэж аваад явсан учрыг улс ойлгохгүй байв. Дарга тэр бензинийг хулгайлсан биш худалдаж, авсан, тэгэхдээ аминдаа авсан биш хамтралд авсан. МТС-т бензин байхгүй, тариа будаа бол цагийг хүлээхгүй шүү дээ, яасан хачин юм? гэж хүмүүс гайхаж хоцорчээ. Гэтэл хожим мэдвэл, тэр бензин улсын хөрөнгө учраас усан онгоцны дарга ч худалдах эрх байхгүй, хамтралын дарга ч худалдан авах эрхгүй юм байжээ. Эл учрыг зарим нь ойлгож, зарим нь ойлгосонгүй чигээрээ өнгөрсөн билээ. Чингээд хурал хийж, даргыгаа суллуулах ажил хөөцөлдүүлэхээр гурван хүний бүрэлдэхүүнтэй төлөөлөгч сонгов. Тэр гурав хэд хэдэн удаа район орж, нэг удаа муж орж хөөцөлдөөд барахгүй болохоор нь Москва руу захиа бичиж үзсэн авч тусыг олсон нь үгүй. Тэгж байж харин ч даргыгаа хөөдчихсөн байж магадгүй, юу гэвэл хамтралын даргыг арван таван жилээр тасалдаг байгаа. Гэтэл хожим мэдвэл тэд ахилахгүй юман дээр ахилсан байжээ. 

	Чингээд хамтралын дарга тавин дөрвөн онд өршөөлөөр суллагдаж эгж ирэх нь тэр. Хүмүүс түүний дахин даргаар тавиулах гэтэл орон шоронд орсон, намаас хасагдсан хүнийг даргаар тавьж болдоггүй гэжээ. Ингээд хамтралын дарга маань бригадын дарга хийдэг байгаа. Тэр хамтралд олон дарга солигдож, хамтралын гишүүдийн тал хувь нь хамтралаас гарч яваад болохгүй болохоор хүмүүс одоогоос таван жилийн өмнө дахин мужийн намын хороонд бичсэнд түүнийг дахин даргаар тавихыг зөвшөөрсөн билээ. Чингээд нэг намар тариа хураалтын дараа аваад явсан адил нэг намар тариа хураалтын дараа дахин хуучин ажилд нь тохоон томилсон агаад энэ хоёр намрын хооронд арван жил өнгөрснийг эс тооцвол ер болсон барьсан юмгүй мэт санагддаг билээ. 

	 

	 

	Дарга бичиг цааснаасаа нүдээ салгаж үүд тийш харж, 

	— Полина! гэж дуудав. Нягтлан бодохын өрөөнөөс Полина орж ирэв. 

	— Полина, манай мэргэжилтнүүд намайг оруулаад хэдий хэрийн цалин авдгийг үзээд орхиоч гэв. 

	— Бүгд нийлээд үү?

	— Бүгд нийлээд

	— Зургаан зуун дөчин рубль болдог шиг санаж байна. Дарга бодож, 

	— Нягтлан ирээгүй юу? гэв. 

	— Ирээгүй, орой тийшээ л ирэх байх. 

	— За яах вэ, яв. Цаана чинь улс байвал нааш нь оруулаад орхи. 

	— Хэнийг?

	— Цалин авдаг л хүн байвал цөмийг дууд. Харин шалавхан гээрэй. Ганц нэгээрээ үхрийн баас шиг цувраад байвал би тэднийг хоёр цаг хүлээх зав алга гээд Кузьмад хандаж, 

	— Чи сууж бай! гээд дахин бичиг цаастайгаа зууралдав. 

	Мэргэжилтнүүд орж ирэв. 

	Хамгийн түрүүнд мөнөөхөн сувиллын газраас саяхан эгж ирсэн агрономч орж ирэв. Тэр тариа хураалтын дундуур ходоод нь шархлаад амралтад явсан билээ. 

	Агрономч бол хоёр жилийн өмнө хөдөө аж ахуйн удирдах газраас энд ирсэн бөгөөд алс холын хамтралд явж ажиллана гэж сайн дураараа ирсэн болохоор хүмүүс түүнийг ихэд хүндлэн үзэх нь бий. Гэвч анх ирээд албан тасалгаанд шигдчихээд даргархаад байхаар нь улсууд энэ чинь агрономч гэж хамтралд ирсэн төлөөлөгч биш үү хэмээлцэн, түүнтэй яаж, юу ярихыгаа ч мэдэхгүй их л итгэл муутай хүлээн авсан билээ. Гэтэл сүүлд үзвэл, тийм ч биш, ажилдаа дуртай, зун бол өглөөнөөс үдэш хүртэл тарианы талбайд өнждөг болж удалгүй сайх тосгоны өөрийн хүн болсон амуй. 

	Агрономч орж ирээд даргатай мэндлэн, юу гэж дуудав гэсэн янзтай харсанд дарга хариу мэндэлсэн ч үгүй. 

	— Цаадуулыгаа орж иртэл сууж бай гэжээ. 

	Малын эмч орж ирэв. Энэ хүн энэ тосгонд аль хэдийн ирсэн агаад мөн хамтралын мэргэжилтэн. 

	Дараа нь зоотехник гэж эр хүн шиг бүдүүн дуутай, овор том биетэй эмэгтэй орж ирэв. Энэ эмэгтэй дуу цөөтэй, дөлгөөн зантай авч тэр лужир бяр, бүдүүн дуугаа хэзээ нэг цагт гаргаж сүйдийг хутгаж мэдэх хүн хэмээн тосгон даяар их л ширвээдэн явдаг болой. 

	Механикч орж ирээгүй байв. Дарга үүд рүү харж, 

	— Нэг хэлэхэд орж ирэхгүй, арав дахин уриулах юм гэв. 

	Механикч гэж дээд сургуулийнхаа энгэрийн тэмдгийг зүүсээр яваа залуухан хархүү орж ирэв. Тэр их л завгүй ажилтай байсан хүний дүр үзүүлээд буйдан тийш очиж ирмэг дээр нь сандайлав. 

	Хамтралын мэргэжилтнүүд туурга дагуулан тавьсан буйдан дээр сууцгаан, Кузьма ганцаар үүдний хажууд тэдний өөдөөс хараад сууж байв. 

	Хамтралын мэргэжилтнүүдийг дуудаж тэдэнтэй ярилцан шийдэх гэсэн хэрэг бол тун ч энгүүн асуудал биш болохыг дарга сая л ойлгов бололтой үгээ эхэлж чадахгүй түгдэрч байхад цаадуул нь ч нэг учир мэдэв бололтой таг дуугүй сууцгаав. Гэвч дарга сая ам нээн, 

	— Та нарыг дуудаж цуглуулсны учир бол маргааш манай цалин бууна. Нягтлан өнөө орой мөнгө олж ирвэл та бүхэн маргааш цалингаа авах болно. Гэвч нэг ийм асуудал байна гэж дуугүй болсон нь энгүүн дэмий юм ярих гэсэн бус гэдэг ойлголт өгөхийн тул байжээ. Чингээд дарга жигд тайван дуугаар, — Зун, мөн хавар ч гэсэн бидний цалин мөнгө удаа дараа саатаж байсан явдал бий. Тэгэхэд та нар ямар нэг бололцоо гаргаж яаж ингээд аргалж байсан. Тэгэхлээр одоо ч тийм бололцоо гаргаж болно гэж би бодож байна. Юу гэвэл цалин мөнгөө Кузьмад зээлдүүлье гэсэн санал байна. 

	Энэ хүнд туйлын бэрх явдал тохиолдоод байгааг та бүхэн бэлхнээ мэдэж буй. Энэ хүн гурван өдрийн дотор мянган рубль олох хэрэгтэй болоод байна. Бид туслахгүй бол энэ хүн хаанаас олох юм бэ? Сүүлд энэ хүнд хамтралаас зээллэг олгох гэж байгаа юм. 

	Гэвч энэ нөхөр тэр зээллэгийг хүлээх арга байхгүй. Тэгвэл хожимдоно. Би бол турж үхэхгүй болохдоо л болно. Хамтралчид амьдраад болоод л байна. Миний санал энэ байна. Та нар шийдэцгээ, Энэ талаар харин бид хэнийг ч албадахгүй юм шүү гэв. 

	Кузьма ёо халаг болж, 

	— Та чинь намайг ямар эвгүй юманд оруулж орхив оо? Ийм юм ярилцана гэж надад урьдаар хэлэхгүй даанч яав даа гэсэнд дарга, 

	— Чамаас юм асуусангүй, асуусан цаг дээр нь хариулаарай гээд нөөгдүүл рүү харж, — За яах вэ, нөхөд мэргэжилтнүүдээ? гэв. 

	Мэргэжилтнүүд таг дуугүй сууцгаана. 

	Кузьма тэднийг харж ч чадахгүй болов. Айхавтар ичээд бие нь тунгалаг болж, дотор нь байдаг аль арчаагүй, шившигтэй бүхэн нь тэдэнд нэвт харагдаж байх шиг санагдах ажгуу. Кузьма тэдний өмнө өршөөл гуйх эсэхээ мэдэхгүй болчихсон ялтан шиг суух агаад том хүн, ахимаг хүний гашуун, эхүүн ичгэвтрийг биеэр амсан суув. Энэхэн үед уг явдал цаашид юу болдог бол ч гэж бодсонгүй, тэр ч байтугай эд цалингаа битгий өгөөсэй, тэгвэл надад амар байх сан гэж бодож байв. 

	Гэтэл хэн нэгэн нь, 

	— Өгөлгүй яах вэ гэв. 

	— Өгөлгүй яах вэ гэж дарга шийдэмгий давтаад, 

	— Бусад хүн үхэж болно, бид үхэхгүй гэж би хэлсэн шүү. Та нар цалин мөнгөө баярт зориулна гэж бодож байсан биз, гэвч бид арван нэгэн сард нэг арга бодож, банкнаас цалин мөнгөө эрт авахыг хичээнэ. За ийм байна. Тэгэхлээр та нар маргааш цалингийн хүснэгтэд гарын үсгээ зурчих, мөнгийг Кузьмад олгоно. Хэрэв зөвшөөрөхгүй хүн байвал шуудхан хэлээрэй гэв. 

	— Зөвшөөрөлгүй яах вэ! гэж бүхний өмнөөс агрономч хариулж бусад нь дуугүй л байв. 

	«Тэгвэл Кузьма чи өглөө эрт ирээд мөнгийг аваарай. Полинагийн хэлэх нь зургаан зуун дөчин рубль гэж байгаа юм. Энэ бол чамд багадна, гэвч илүү байхгүй юм чинь, одоо яая гэхэв. Нягтланд би өөрөө учрыг хэлнэ. 

	Гэтэл малын эмч нэлээд тэвдэн бусдыгаа харж, 

	— Би ойлгохгүй байна. Бид чинь цалингаа бүгдийг өгөх ёстой болж байна уу? гэв. 

	— Ёстой биш ээ. Энэ бол сайн дурын хэрэг. Чи өгөх дургүй бол цалингаа ав л даа. Харин үүнийгээ чи түрүүнд хэлэхгүй яасан юм? Бид л цалингаа цугийг нь өгнө, чи яадаг сан. За ийм байна гэж дарга нэлээд дурамжхан өгүүлэв. Малын эмч толгой дохиж, 

	— Би зөвшөөрч байна, зөвшөөрч байна гэж яаран өгүүлэв. 

	— Чи өөрөө л мэд. 

	— Зөвшөөрч байна, зөвшөөрч байна. 

	Кузьма босож дарга тийш харж, 

	— Цугийг нь хэрэггүй. Би ямар их замын дээрэмчин юм уу? Эд чинь бас амьдрах хэрэгтэй, гэтэл би мөнгө цалинг нь цөмийг хураан авах гэж үү. Хэрэг явдал нэгэнт ингэж шийдэж, та бүхэн зөвшөөрч байгаа юм бол би хүн хүний цалингийн талыг авъя, тал нь эдэнд үлдэг гээд мөнөөхөн мэргэжилтэн нар тийш хандаж, 

	— Тэгэх үү та минь? Тэгэхгүй бол энэ юу болох вэ? Та нар ажил хийж хийж... гэтэл дарга түүний үгийг таслан, 

	— Чи энд наймаацалдах явдалгүй. Чи хүн өгвөл ав, зодвол зугт. Энд наймаа ярих явдалгүй гэв. 

	— Тэгвэл надад нинжин сэтгэл гэдэг юм бий юу үгүй юу?

	— Чи нинжин сэтгэл энэ тэр гэж бүү донгос! Чи нинжин сэтгэлтэй, чинийхээр бол бидэнд байхгүй болж байна уу? Чи нинжин сэтгэл гэж ярихаар бусдыг нь хаанаас олох билээ гэж бодож бай. Хүн гэрт чинь мөнгө цаас аваачиж өгнө гэж бодож байна уу? Тийм биш! Чи Степанидад нинжин сэтгэл гаргаад цаадах чинь их мөнгө өгсөн үү? гэж дарга унтууцан, хавтастай бичиг хэргээ цааш нааш шидлэн, — Чи маргааш өглөө ирж бидний өгч буй мөнгийг ав, эсвэл Мариядаа талх хатааж зэхэж байж болно. Чи мэдье гээд байвал надад ч бас мөнгөний хэрэгцээ байна. Гэхдээ би цалингаа чамд цугийг өгнө, яагаад гэвэл би балрахгүй, чи бол баларна. Эднүүд ч ялгаагүй. Чамд нинжин сэтгэл байдаг бол бидэнд ч жаахан бий шүү гэв

	— Би тэгэхлээр... 

	— Гүйцээ! Одоо ярилцах юм алга. Та нар явж болно. 

	Механикч залуу хамгийн түрүүн гарч яван. Дараа нь зоотехникч хүүхэн босож даргаас фермийн талаар нэг юм аяархан асуугаад мөн гарч явав. Малын эмч ийш тийш харснаа мөн гарав. Дарга, агрономч, Кузьма гурав үлдэв. 

	Тэд дуугүй сууцгааж байтал агрономч даргатай баяртай гээд Кузьмагийн гарыг барьж, 

	— Биднийг энэ дарга албадав гэж чи битгий бодоорой. Зовох юмгүй тэр мөнгийг ав, түүнийгээ өөрийнхөө л юм гэж бодоорой гээд их л сэргэлэн толгой дохиод гарч одов. Кузьмаг явах гэтэл дарга мэдээд, 

	— Хүлээж бай гэв. Чингээд ширээн дээрээс хавтастай бичиг сачигаа хурааж, төмөр шүүгээгээ цоожилсон эсэхийг шалгаж хувцсаа өмсөв. 

	 

	 

	Үдэш бүрэнхий болжээ. Хоёр гуравхан айлын цонх ёлтойсон шаргал гэрэлтэй бусад нь таг харанхуй. Ер цыганы нүүдэл ирж голын хөвөөгөөр шахаж буучхаад мөн дахин хөдлөх гэж байсан шиг тосгон суурин нэг л хөглөрсөн алжаасан янзтай харагдана. 

	Гэвч Кузьма өөрөө ядарсан учраас юм бүхэн тэгж харагдаж буй гэж бодохоос хачин санагджээ. Түүнээс биш тосгоныхон унтаа ч үгүй, харин өдөр шөнийн зааг дээр болдог энэхэн огт ашиггүй мөчийг өнгөрөөх гэж таг хүлээж байгаа ажээ. Гүн харанхуй болмогц хүмүүс дахин ажил төрөлдөө орж, унтан унтталаа ямар нэг ажил үйл оролдон суух нь илэрхий. Одоо бол тэд тэрхэн ямар ч ашиггүй мөчийг өнгөрөөх гэж байгаа хэрэг юм. 

	Хамтралын дарга таг дуугүй явсаар гэрийнхээ дэргэд хүрээд, 

	— Кузьма чи яараагүй бол манайхаар ороод яв гэжээ. 

	Хамтралын дарга гэртээ орж, гэрлээ асаав. Тэр бээр ганцаар суудаг байв. Хаа нэгтэйгээс шилтэй юм гаргаж шилэн аяганд дундуур дундуур хийж, шанагатай ус авчирч тавиад. 

	— Спирт гэв. 

	— Та үүнийг хаанаас авав?

	— Аль хэдийний юм. Хавар уурхай орохдоо ганц лонхыг авсан юм. Одоо жаахан үлджээ. За алив, Мариягийн төлөө балгаж орхиё. Мария маань шал дэмий юманд битгий орооцолдоосой гэв. 

	Энэ үгийг дуулаад Кузьмагийн дотор уужирч, мөнөөхөн спиртийг хөнтөрч орхитол дотор нь бугшиж байсан сэтгэлийн өвчнийг түлж орхих шиг болжээ. Кузьма хойноос нь ус залгилаад дотор сайхан болж амьсгаагаа гаргаад, 

	— Дотор гайгүй болов, чи надад их тус болов гэв. 

	— Тэр харамч Степанидаг би нэг чимхээд үзье, гайгүй! Одоо ингээд он гарна шүү дээ гэж дарга занана. 

	— Тэр чинь үнэхээр мөнгөгүй байж болно шүү дээ. 

	— Яалаа гэж! Сая есөн сард хүртэл хамтрал нэг үнээний нь үнийг өгсөн юм. Тэр мөнгийг идчихэв гэж үү? Тэр мөнгө нь бааданд боодолтой л хэвтэж байгаа, одоо яах юм!

	— Та тэрүүгээр оролдоод яах нь вэ дээ. Уг нь тиймэрхүү хүн. Гэвч түүнээс олно гэж бодоогүй. 

	— Жаахан хүүхэд адил чимхээд үзнэ дээ, юм ойлгог. Тэр их мөнгө нь ямар ч ашиггүй хэвтэж л байгаа, өгөхгүй бол тэр л биз. Би өөрөө авч болохгүй гэдэг хэцүү дээ. Түүнд мөнгө байвч гадуур явахгүй юм чинь ямар золигоо худалдаж авах юм бэ? Улс хараад мөнгөгүй гэж худал хэлж гэж мэднэ шүү дээ. Тэгэхлээр нэг нэг рублиэр л цувруулж зарах хэрэгтэй болно. Өөрөө өөртөө л лай хурааж улс амьтны өмнө итгэл алдаж байгаа хүн дээ. Тэр мөнгөө чамд өгчихсөн бол амар байхгүй юу. Бүр яснаасаа харамч төрсөн золиг юм. 

	— Тэр яах вэ. Би ч тэрүүнд нэг их найдлага тавиагүй юм. Харин мэргэжилтнүүдтэй л аягүй эвгүй юм боллоо. Тэд цалингаа хүлээж хүлээж, өөрснөө авахгүй боллоо. Намайг л харааж байгаа даа. Чамайг ч гэсэн албадав гэж харааж байгаа. 

	— Зүгээр, тэр яах вэ. Чи ухаан нь маргааш тэр агрономч дээр л очих байсан шүү дээ. Гэтэл учрыг сайн бодвол, тэрүүнд өөрт нь мөнгө хэрэгтэй юу, хэрэгтэй. Чамд өглөө ч гэсэн хэдхэн юм өгөх байсан, тэр чамд хэрэг болохгүй. Малын эмч бол бүр ч өгөхгүй хүн. Нэг нэгээр нь дуудаж хэлсэн бол өгч чадахгүй гэж хэлэхэд амархан, тэгээд би бүгдийг зэрэг дуудсан юм гэж дарга мушилзан, — Тэд бүгдээрээ болохоор татгалзаж чадахгүй гэдгийг би мэднэ ээ. Яагаад гэвэл хэн ч өөрийн муу талыг бусдын өмнө дэлгэхийг хүсэхгүй шүү дээ. Харин ганц ганцаараа бол нэг ухаан сийлж орхино, залилаад гарчихвал түүнийг нь хүн хараагүй яриаг нь дуулсан хүнгүй өнгөрнө. Би үүнийг хэдийн ажиглан мэдсэн юм. 

	— Тэр ч харин үнэн шүү. 

	— Үнэн, үнэн. Намайг шоронд байхад нэг хачин хүн байсан. Тэр л энэ тухай нэг зузаан гэгчийн дэвтрээр дүүрэн юм бичсэн байж билээ. Тэр ер элдвийн юм их боддог хүн. Гэвч би үүнийг түүнээс өмнө өөрийн амьдралаас олж мэдсэн юм аа. 

	— Танаас нэг юм асууя, та шоронд орохдоо бидэнд гомдсон уу, үгүй юу?

	— Хэнд, та нарт уу?

	— Надад ч юм уу, энэ тосгоныхонд. Тэр бензинийг бид бүгдээрээ хэрэглэсэн байхад ганцхан чамайг шийтгэсэн шүү дээ. Тэгэхэд ямар амин хувийнхаа төлөө тэгж зүтгэсэн биш дээ. 

	— Яалаа гэж би та нарт гомдох ёстой болж байна? Энд та нар ямар ч хамаагүй. 

	— Хамаагүй нь ч хамаагүй л дээ... 

	— Боль доо, Кузьма! Одоо тэр тухай яриад юу хийх вэ?

	Тэд мөнөөхөн үлдсэнийгээ хийж ууцгаав. Дарга дуугүй болж их л бодол болж суухыг үзвэл спиртдээ нүүр нь улайж шал ондоо хүн шиг харагдав. Царай нь ямагт хатуу чанга байдаг хүн энэ удаа цулцгар, зориггүй нүд нь гунигтай болов. Кузьма тэр жаахан юм балгахыг нь хараагүй сэн бол шал согтуу байна гэж харахаар болжээ. Гэвч Кузьмаг эгцлэн харж, огт эрүүл саруул дуугаар, 

	— Бидэнд гомдсон уу, үгүй юу? гэж чи хэлэв үү. Тэр явдал уг нь танууст ямар ч хамаагүй юм. Харин анхандаа та нарыг миний төлөө муухан хөөцөлдөв гэж яльгүй гомдох тал байсан байж магадгүй. Би ямар өөртөө хэрэглэх гэж тэр бензинийг авсан биш, хамтралд хэрэглэх гэж авсныг бодолцох байх гэж би ч бодож байлаа. Тэгэхлээр хамтралаас даалт гаргаж, надад тэнсэн өгөөд л болох биз гэж бодсон. Ер тэгсэн л бол таарах байсан юм. Гэтэл шүүхэд намайг чинь бүр хорлон сүйтгэгч гэж авсан шүү дээ... гэж дарга түүнийг одоо хүртэл гайхаж явдаг шиг гонгиноод, — Тэгээд сүүлдээ жаахан гомдох нь гомдсон, гэхдээ та нарт биш. Тэр бензин авдаг бол миний буруу юм. Үүнийг би үгүй гэхгүй. Гэвч юмыг сайтар тунгаан бодоод байвал би ч ганцаараа буруутан биш, үнэн хэрэг дээр би хорлон сүйтгэх гэж тэр бензинийг авсан биш, хэрэгцээ шаардаж байв. Тариа унаж байв. Тэгэхлээр надаас дээгүүр хэн нэг хүн бас буруутай байж таарна аа даа. Яагаад гэвэл бензин тос тасраад байхад тэр хүн түүнийг хараагүй, мэдээгүй л байсан байна аа даа. Гэвч тэр гэм буруугаас цөм мултарч ганцхан намайг шийтгэсэн юм даа гэж ярив. 

	— Тийм л байх ёстой. 

	— Тэгээд намайг буцааж дарга болгох гэхэд би анхандаа очихгүй гэж бодож байлаа. Тэгснээ бодоод, би хэнийг хохироож байгаа билээ? Хамтралыг уу? Хамтралд ямар ч буруугүй. Улсад уу? Тэр ч бүр болохгүй... гэж инээмсэглэн дуугүй болсноо, — Харамсалтай нь, миний амьдралд нэг долоон жил дэмий ашиггүй үрэгдсэн юм даа гэж нэмж хэлэв. 

	Кузьма гэртээ харихад Евгений Николаевич хүлээж байв. 

	— Кузьма, чи наргиж яваад ирэх шив. Би ч яах вэ, авах хүн бөхийдөг, өгөх хүн гэдийдэг сэн гэж бодоод л суулаа шүү. 

	— Евгений Николаевич, намайг их хүлээв үү?

	— Нэлээн түрүүхэн ирсэн дээ. Гэвч эцсийг нь үзнэ дээ гэж бодоод л сууж байна. Би уг нь за гэвэл ёогүй хүн. Өнөөдөр хадгаламжийн кассад очсон чинь байшин засвартай гээд хаачиж. Ийшээ тийшээ жаал шогшлоо, болохгүй гээд өгдөггүй шүү. Тэгээд эрхлэгчийн нь гэрт хүрээд очсон чинь ашгүй таньдаг хүн байна. Тэгээд нэг юм авлаа шүү. Кузьма чи азтай хүн юм аа. 

	— Хараач, бөөн явдал болж л дээ. 

	— Болсоон. Харин сая дэмий л явж, дэмий л гүйв үү дээ? гэж бодож суулаа. Гэтэл чи байдаггүй, чамайг мөнгө олчихсон юм болов уу? гэж бодлоо. Тэгсэн мөртөө суугаад л байлаа. Нэгэнт ам гарсан бол эцсийг нь үзэх хэрэгтэй. Хүн гомдоно шүү дээ. 

	— Би юундаа гомдох вэ? Евгений Николаевич аа, танд баярлалаа!

	— Тэгэхлээр мөнгө хэрэгтэй байна уу?

	— Хэрэгтэй, хэрэгтэй, Евгений Николаевич аа!

	— Тэгвэл май. Яг зуу юм шүү тоолоорой. 

	Кузьма боодолтой мөнгийг авч өвөртлөөд, 

	— Юуг нь тоолох вэ. Бүрэн байлгүй яах вэ гэв. 

	— За яах вэ, өөрөө мэд. Би чамайг залилахгүй. Хэлсэн ёсоороо л авчирлаа. Одоо нэг лонх юм тавина биз дээ. 

	— Тэр мэдээжийн хэрэг, Евгений Николаевич, 

	— Худлаа, тоглосон юм. Ер нь тэгж ярьдаг даа. Сүүлд бүх хэрэг явдал шувтрахаар балгаж болно, одоо хэрэггүй. Чамд одоо нэг улаан мөнгө ч гэсэн хэрэгтэй гэдгийг би мэдэж байна. Хүнд чинь сэтгэл гэж байх хэрэгтэй. Бид чинь ашиг хонжоо бодолгүйгээр бие биедээ тус болох ёстой улс. Дээр үед половчуудын эсрэг Оросын вангууд яаж нийлж нэгдэж байсан шиг бид гай зовлон учрах үед нэгдэх л ёстой. Чамд учирсан гай зовлон юу юм? Чи мэдэж байна уу? Энэ бол половчуудын цэрэг гэсэн үг. Түүхийн хичээлд половчууд гэж гардгийг чи санаж байна уу? Түүний эсрэг бид Оросын вангууд шиг цөмөөрөө нийлээд үзэлцэх хэрэгтэй. Тэгвэл бидэнд халдаж чадахгүй. Бид олуулаа болохоор тийм амар бууж өгөхгүй шүү? Зөв үү, Кузьма?

	— Зөв өө гэж Кузьма инээж, — Та айхтар бодсон байна шүү хэмээн бас инээв. 

	Нөгөө өрөөнөөс Витька шагайж, баяртай инээж байв. 

	— Зөв үү, Витька? Тануус половчуудын дайн гэж заалгасан уу? гэж Евгений Николаевич асуув. 

	— Зөв, би тэр тухай уншсан. 

	— Тэгээд ямар байна? Адилхан байна уу?

	— Адилхан байна. 

	— Харав уу, тэгэхлээр танай захирал чинь бага сага юм мэддэг юм шив дээ?

	Витька зовоод цааш оров. Евгений Николаевичийг харвал царайд нь сэтгэлд дүүрэн янз илэрхий атал яагаад ч юм санаа алдаж босоод, 

	— Явалгүй горьгүй нь. Тэр половчууд бидэнд ч сүрхий тусаж байна шүү. Өнөөдөр бүр ядарч хоцорлоо, явж унтах минь гэв. 

	— Танд би их ажил удчихлаа даа. Евгений Николаевич

	— Зүгээр зүгээр. Би чамайг зэмлэхгүй. Явах хэрэгтэй болоод л явсан хэрэг. Өөрийн хүн байна даа. Сүүлд чи ч миний төлөө явах болно. Улс амьтантай айл байгаа юм чинь хүн шиг л байх хэрэгтэй. Тэгэхгүй бол чамайг хүн хүндлэхгүй шүү дээ. Би зөв ярьж байна уу?

	— Тэр зөв өө!

	— Тэр дээ. Мария өвчтэй байгаа юм уу?

	Кузьма Марияг хаана байгааг ч мэдээгүй атал юу ч болов, 

	— Өвчтэй байгаа гэв. 

	— Яагаа вэ?

	— Толгой нь өвдөөд

	— Тэр ч гайгүй ээ айлтгүй. 

	Евгений Николаевич үүдэнд очоод. 

	— Цаадуул чинь юу гэнэ, зээллэг олгоно гэнэ үү? гэж аяархан асуув. 

	— Олгоно гэнээ. 

	— Уухай. За тэгвэл зээллэгээ аваад миний мөнгийг эгүүлж өгнө биз дээ. Би яаруулахгүй. Чи бол найдвартай хүн, чамд алдчихгүй гэж би мэднэ ээ. За би явлаа гэжээ. 

	Мария ор сандайлаад булан нь холцорсон хуучин зургийн альбом өвдөг дээрээ дэлгээд өөрийнхөө зургийг үзэж суув. Тэр бол гучин жилийн өмнө авхуулсан зураг. Тэр зураг дээр Мария үс гэзгээ бүдүүн гэгч сүлжиж тэр үеийн маягаар мөрөн дээгүүрээ урагш давуулан унжуулсан цулцгар дугуй царайтай бага охин байжээ. Тэр үед хүүхэд зангаар яль шальгүй юман дээр нулимс гаргаж байснаас биш хүүхэд гаргаж үзээгүй, зовлон гэдгийг амсаагүй байлаа. Зөвхөн нэрээ мэддэг, тэр тосгонд өсөж төрснөө мэддэг, ингээд цаашид аж төрөх болно гэдгээ мэддэг ийм л нэгэн байлаа. Тэгэхэд дайн байлдаан гэж юу байдгийг мэддэггүй, үр хүүхэд, хоршоо дэлгүүр, өр дутагдал гэж юу байдгийг мэддэггүй байв. Энэ хорвоод элдвийн гай зовлон амсаж хүн хэтэрхий олон, тэр гай тотгор хөдөөгийн надад ч сэмхэн тохиолдож болно гэж бодох авч ер нь хойшид аж амьдрахад хүнд бэрх болж, уйлж гашуудаж явах болов уу гэж бодох ч дургүй байв. Гэтэл одоо зовлонд учраад тэр дээр үеийн юу ч мэддэггүй явсан үеийнхээ зургийг үзэж атаархан, тэр цаг үе өнгөрчээ гэж бодов. Урьд нь амьдралдаа үзэж өнгөрүүлсэн бүхнээ өнгөрчээ гэж хэзээ ч боддоггүй байсан бол одоо харин зургаа үзэж суухдаа урьдын тэрхүү бяцхан охин байсан үеэс нь зөвхөн нэр дуртгал хоёр л үлджээ бусад нь цөм дайн байлдаанд үрэгдсэн шиг сураггүй алга болжээ гэдгийг ойлгов. Маргаашийн тухай бодохоос аймшигтай байжээ. 

	Кузьма дэргэд нь очиж, 

	— Өнөөдөр их бүтэмжтэй өдөр болов. Одоо яльгүй цөөн үлдлээ шүү гэж ярьсанд Мария дуугарсангүй, үзэж суусан альбомоо цонхон дээр аваачиж тавиад гарав. Кузьма хойноос нь очсон ч үгүй, орон дээр сандайлтал ихэд ядарч унтмаар санагджээ. 

	Гэтэл нэг хүн хараад байх шиг, өлийж харвал Мария байв. Мария энэ маань сая юу хэлчхэв гэж санаж ядсан шиг хоймрын өрөөнөөс Кузьмаг харж байв. Кузьма босож хоймрын өрөөнд ортол Мария гал тогооны өрөөнд орчив. Гэтэл бас л энэ маань сая юу хэлчхэв гэж санаж ядаж байсан шиг мөн гал тогооны өрөөнөөс хараад байхад Кузьма түүнийг юм хэлэх гээ юм болов уу гэж хүлээвч дуугарсангүй. 

	Тэгэхээр нь Кузьма хувцсаа тайлж хэвтэв. 

	Тэдний өр ширэнд орсон хоёр дахь өдөр шувтрах шахаж байв. 

	Хүн бүхэнд өдөр болгон адил байдаггүй, заавал нэг одтой өдөр гэж байдаг гэж Кузьма аль хэдийн, бүр залуудаа ойлгож мэдсэн байжээ. Хүнд нэг хоёр сараар аз таарахгүй, ерийн өдөр л өнгөрөөд байвал тэр хүний одтой өдөр болоогүй байгаа хэрэг гэж тэр бодно. Энэ өдөр үнэхээр түүний хувьд одтой өдөр байжээ. Түүнээс биш өглөөгүүр тийм аз таарна гэж бодож чадахгүй байв. Юу гэвэл эхлээд өглөөгүүр Гордей өвгөн арван таван рубль авчирч өгөв. Наталья гуай зуу гаруй рубль өгөв. Дараа нь хамтралын дарга мэргэжилтнүүдээ цуглуулж бөөн мөнгө өгөх болов. Харин үүнийг маргааш өглөө очиж авах болно. Гэтэл хамгийн сүүлд Евгений Николаевич амласан зуугаа аваад иржээ. Уг өдөр нь бүрхэг бүүдгэр өдөр атал тийм азтай, тийм баян өдөр байжээ. Кузьма их зам дээр гарч амь авар та минь гэж хашхирахаас ондоо арга мөргүй мэт санагдаж байсан үед тэгж аз таарна гэдэг сайхан хэрэг шүү. 

	Тийнхүү одтой өдөр таарч, сайн санаат хүмүүс тус болсонд Кузьма их баяр жаргалтай унтав. Аз жаргалдаа болж өнөө одтой өдөр нь өнгөрснийг умартан таг унтав. 

	 

	 

	Галт тэргэнд шөнө дунд өнөө хархүү Кузьмаг сэрээж, 

	— Хүүе Кузьма! Чи унтаж байна уу? гэжээ. 

	— Чи яах нь вэ?

	— Тамхи байна уу? Тамхи татмаар болоод арга алга. Миний тамхи дуусчихлаа. 

	Кузьма ханын төмөр торон дээр тавьсан тамхиа тэмтэрч аваад залууд өгөв. Цаадах нь, 

	— Яасан сайн юм! Би ч бүр үхэх юм бодлоо шүү гэв. 

	Кузьма дахин унтахыг бодсонгүй, залууг дагаж доош буув. Тэдний чимээгээр эмгэн сэрж, нүдээ харж өндийсөнд залуу, 

	— Унт, унт эмээ! гэж шивгэнэв. 

	Тэд вагоны гудамд гарав. Тэнд шөнийн бүдэг гэрэл асаалттай их л намуун тохитой ажээ. Цонхны наагуур татсан ягаан хөшиг үл мэдэг хийсэн, хөлийн дор хивс дэвссэн шал мөн үл мэдэг доргино. Тэд цонхны дэргэд очиж өөд өөдөөсөө харж зогсоод тамхиа татав. Залуу их л яаран тамхиа шуугьтал сорж, утааг туйлын ханамжтай үлээнэ. Кузьма огт яарч сандарсан юмгүй тамхиа хээвнэг сорж байв. Тамхины утаа гудмаар суунаглан, вагоны хойд руу очиж замхарна. 

	Залуу тамхиа хэд сайн сорж хүслээ хангаад мөн тайван ганц нэг сорж зогсох зуур, 

	— Чамайг босгож орхив, зүгээр үү? гэв. 

	— Би бараг унтсангүй, зүгээр л зүүрмэглэж явлаа. 

	— Унтахгүй яагаа вэ?

	— Өдөр унтаад нойр ханасан юм болов уу. Одоо ч очих газраа хүрэх дөхөж байна даа. 

	— Би юм балгачхаад унтахаар муу унтах юм аа... гэж залуу маань хажуу тийш харж зориуд тоомсоргүй янз гарган, 

	— Энэ өвгөн эмгэн хоёр хөгшин улс юм. Чи ажиглав уу? гэв. 

	— Тийм ээ. 

	— Эд үнэхээр ингэж байдаг юм болов уу, аль маяглаж байгаа юм болов уу?

	— Миний бодвол үнэхээр иймэрхүү зантай улс байна. Ер элдвийн улс байдаг л даа. 

	— Серёжа, Серёжа гээд л шамбиганаж, өвгөнийхөө толгойг илэх юм. Цаадах нь ч дуртай нь аргагүй байх юм. Би бол ч ичиж үхмээр юм, ядахдаа хүний дэргэд шүү!

	— Эд харваас дандаа тэгж байдаг улс бололтой. 

	— Эхнэрээсээ ондоо эмтэй яваагүй гэж өвгөн худал залж байгаа юм. 

	— Хэн мэдэх вэ? Үнэн ч байж болно. Би үнэн л гэж бодож байна. 

	— Харин эмгэн нь өвгөндөө үнэн итгэдэг шиг байна. Тэр бүр царайг нь харахад ил байна. Чи ажиглав уу?

	— Тийм ээ?

	— Нэгэнт итгэсэн бол өөрөө бусад руу гүйхгүй л дээ. Нөхрийгөө бүх дайны турш хүлээсэн гэж байгаа юм. Энэ бол бодууштай хэрэг... гээд залуу тамхиа сорохыг больж, их л бодол болж уруулаа хазлан, 

	— Тийм явдалд одон өгч байвал таарах юм. Эхнэр хүүхнүүдэд зориулан тийм нэг одон зохиож гаргамаар юм гэв. 

	Хүн ярилцах чимээгээр вагоны үйлчлэгч эмэгтэй омгор өрөөнөөсөө гарч ирээд тэднийг дуугүй харж зогсов. 

	— Тамхиа татаж байна даа гэж залууг хэлэхэд үйлчлэгч, 

	— Тамхи татах ондоо газар олдсонгүй юу гэв. 

	— Бас л загнах нь шив. Та нар ер яасан хачин улс вэ! Энд нэг эмгэн сууж яваа. Түүнээс үлгэр жишээ аваач. Тэр эмгэн насан турш өвгөнийгөө ганц удаа загнаж үзээгүй гэнэ. Гэтэл тануус яльгүй юм л болбол цор цор хийж байх юм. Ямар хачин юм! Урьдын цагт яагаад та нар шиг ийм эмс байгаагүй юм бэ?

	— Чи намайг доромжилж л... 

	— Чамайг хэн доромжилсон юм? Чиний хэрэг алга! Би зүгээр учир ярьж байна. 

	Залуу үнэндээ доромжилсон нь үгүй, зүгээр олонтоо тэсэж баахан гомдсон хүний аялгуугаар ярьж байв. Үйлчлэгч эмэгтэй зайлаад өгөв. Залуу хоёр дахь тамхиа асааж их л бодол тавин туурга налан зогсоно. Кузьма нэг юм санаж үйлчлэгч хүүхний хойноос очиж, хот дөхөж байна уу? гэж асуув. Одоо гурван цаг яваад л хүрнэ дээ. Тэгвэл одоо буцаж хэвтэх явдалгүй болжээ. Кузьма яаралгүй эргэж өнөө залуу дээрээ ирэв. Цаадах нь Кузьмагийн хажуугаар нэг юм ширтэж, 

	— Манай эхнэр уг нь гэмгүй сайн хүүхэн байсан юм. Ганцхан амьдрал болж өгсөнгүй дээ гэв. 

	— Чиний өөрийн чинь буруу биз дээ. 

	— Кузьма чамд юу гэж хэлмээр юм дээ? Миний буруу ч бас биш юм. Би жаахан балгадаг байлаа. Гэвч ондоо эхнэр бол аль хэдий нь санаанд орохоо больж зүгээр л байх байсан биз. Энэ хорвоод ганцхан би архи уудаг юм уу? Бусад эхнэрүүд огт санаанд орохгүй болчихдог. Ёсыг бодож жаахан гонгинож байснаа зүгээр болдгийг би бас мэдлээ. Гэтэл манай тэр их юм болж, журам тогтоож орхиод хаяад явчихсан юм. Би ямар өдөр өнжихгүй балгадаг бол бас яая гэхсэн. Би бол архичин хүн биш, хааяа нөхөдтэй дарвиад л балгаж орхидог юм. Би бол архинд ч тэр, гэр бүлдээ ч тэр хүрэлцэх л цалин авдаг хүн. Журам гэж би хэлж байна шүү дээ... гэж мань залуу жаахан амарч байгаад их л тайвнаар, — Би бас өөрөө тэнэг амьтан. Ямар хүнтэй суув гэдгээ бодох л хэрэгтэй байсан юм. Ондоо хүнд бол миний эхнэр сайн хүүхэн харин би бол яагаад ч таарахгүй, би чинь ондоо зиндааны хүн шүү гэж ярив. 

	— Та нар хүүхэдтэй юу?

	— Дөрөвтэй нэг охин бий. 

	— Тэгвэл буцаж суух биз. Тэр охин чинь эцэггүй яаж байх юм?

	— Мэдэхгүй, би хэлж чадахгүй байна. Уг нь түрүүн нэг удаа намайг хаяад явчихсан юм. Тэгэхэд би тэр хаа холдох вэ, буцаад л ирнэ биз гэж мэдэж байсан. Яагаад тэгж мэдэж байсныг бүү мэд, ямар ч л гэсэн тэр аашаа барахдаа тэгж байгаа юм, мөд буцаад ирнэ дээ. Тэр аашаа барвал барж л байг, би л тоохгүй байвал барав гэж боддог байлаа. Тэгээд л буцаад ирсэн дээ. Одоо бол тэгж бодогдохгүй байна. Үнэхээр яваад өгсөн бололтой. Үнэхээр гэдэг нь царайг нь харахад ил байсан даа. 

	— Чи хойноос нь очиж, ярьж үзэв үү?

	— Үзээгүй. Салаад явчихтай нь зэрэг амралтаа аваад л амрах эрхийн бичиг олоод л наашаа гарсан нь энэ. Чамайг тэгж байгаа бол би ч бас чадна гэж бодсон. Хүн айхтар бол би ч бас айхавтар даа. 

	— За тийм байж... 

	Вагонд яваа улс цөм унтжээ. Манай хоёр бусдад саад болохгүйгээр аяархан үг ярилцан явав. Хэн нэгнийг унтуулахгүй гэж тэр хоёрыг тусгайлан жижүүрт тавьсан мэт явав. Тэд аж амьдралын тухай бодож, аж амьдралын тухай үг ярилцана. Тэгэхгүй бол бүх хүн мөнөөхөн аж амьдралтайгаа хамт таг унтчихвал яана. Бас шөнийн цаг цахилгаан галт тэрэг удаа дараагаар исгэрэн хангинан өнгөрч, төдхөн таг чиг болж байв. 

	Тэгэхлээр цахилгаан галт тэрэг дахин хангинан өнгөрөх эсэхийг чагнаж байх хэрэгтэй. Шөнө гэдэг бол амар юм биш, бүхнийг түгшүүлж, бүхнийг айлгаж байдаг. Маргааш болох яагаа ч үгүй, ер маргааш гэж болох ч юм уу, өдөр шөнө ээлжилдэг тэр мөнхийн ёсонд ямар нэг эвдрэл гарсан ч юм уу дахин өдөр болохгүй ийнхүү харанхуй шөнө хэвээрээ байх ч юм уу. Хаанаас даа, яасан ч тэгэхгүй гэж яг хэлэх хүн олдох уу даа. 

	Залуу хархүүгийн ярих нь, 

	— Тэр маань нялх хүүхэдтэй ганцаараа амаргүй байгаа болов уу гэж эргээд бодох юм. Тэгж үйлээ үзэж үзэж байж сая ойлгоно доо. Насаар яагаа ч үгүй, залуу юм даа. Би эхнэр хүүхнүүд бидэнтэй уурлаж хэрэлдэхээрээ биднийг огт хэрэггүй улс гэж боддог. Тэгээд салж... элдвийн юм үзэж, ичих нүүртээ элэг нааж явсаар сая бодож ухаан орж, эргээд их л энхрийлж аргадаж гардаг шүү дээ. Сэргэлэн хүнд сэргэлэн хүн хэрэгтэй. Тэр ганцаараа ер яах юм? Тэсэхгүй шүү дээ, хөөрхий... 

	— Яагаад ганцаараа гэж? Нэг юм олоод авна шүү дээ гэж Кузьма мушилзахад өнөө залуу, 

	— Хүнтэй суух гээд үзэг л дээ, хамаагүй. Хар хүн сүрхий л олдох байх даа! Би тэднийг нэг нүдээрээ харна гэж чи бодож байна уу? Тэр хар хүн нь ч өөрөө ч сайнаа үзэхгүй. 

	— Та нар нэгэнт салчихсан...

	— Тэгвэл миний нүднээс хол л явахгүй юу. Чиний эхнэр хэдийгээр салсан ч гэсэн ондоо хүнтэй явж байх чамд аятайхан харагдана гэж бодож байна уу? Ялгаагүй чиний махнаас, амьд биеэс хэсэг мах хуулж авсантай адил юм. Жишээ нь, хөдөө тосгонд түүнтэй хэн ч сууж зүрхлэхгүй. Намайг цөм танина. Намайг тийм юм тэвчиж чадахгүй хүн гэдгийг мэднэ. 

	Хархүү тамхиныхаа ишийг хаях гэж хогийн савны дөрөөвчийг гишгэтэл тээг нь барьсангүй мултарч таг нь хангир чингэр хийж буцаж унасанд, 

	— Ай золиг чамайг! гэж хараав. 

	Тэр чимээгээр үйлчлэгч хүүхэн шагайж аягүй муухай хараад бас далд оров. Вагоны өрөөнд нэг хүн эргэж хөрвөх чимээ гарч бас таг болов. Бодвол саяын чимээ авч сэрснээ дахин унтав бололтой. Галт тэрэг давхисаар л байв. 

	Хархүү тамхиныхаа ишийг гар дотроо үнгэхэд тамхи нь хивсэн дээр гоожиж асгарахыг үзээд ийш тийш эргэн харж бөхийж, мөнөөхөн хивсэн дээр унасан тамхийг үлээж арилгав. Чингээд хогийн савны тагийг гараараа сэмхэн онгойлгож, тамхиныхаа ёзоорыг шургуулж орхиод хөмсөг зангидан дуугүй зогсоно. 

	Гадаа салхи намдсан эсэхийг харах ч арга байхгүй, сонсох ч арга байхгүй. Галт тэрэг аль зүг явж байгаа, ер вагоны дор газар байна уу, үгүй юу харах ч арга байхгүй. Харин унтаж буй улс санаа амар явна. Тэднийг сэрэхэд өглөө болчихсон, аягүй бол нар гарчихсан байх болно. Нартайд хүний сэтгэл тайван тэнүүн байдаг. 

	Өнөө хархүү гэнэт, 

	— Золиг гэж, би ер буцдаг юм билүү? Тэднийгээ бодох болж ондоо сонирхсон юмандаа явахгүй байхад тэд дуртай байдаг юм. Буцаж очиж учир явдлаа хэлмээр байна. Кузьма чи юу гэж бодож байна? гэж асуув. 

	— Мэдэхгүй юм. Энэ бол чиний өөрийн чинь шийдэх хэрэг гэж Кузьма болгоомжтой дуугарав. 

	— Энэ миний шийдэх хэрэг гэдгийг ч мэдэж л байна гэж хархүү сэтгэл хөдлөн бага хүүхэд адил нусаа татаж, — За золиг гэж... ингэж бодсоор явтал энэ галт тэрэг холдоод явчихна, тэгээд шийдээд буух гэхээр нэгэнт хожимдсон байх биз. Явсандаа л явчихъя. Хүрч байгаад нэг шийд бодъё. Үгүй бол үгүй л биз. Тэрүүнд замбуулин хорвоо багадсан биш. Буцаад энэ их мөнгөө яах вэ? Аягүй бол бас л архи балгах болно. Өнгөрөөд явчихсан нь дээр байх аа гэж ярьснаа бас 

	— Энэ өвгөн эмгэн хоёроос л хамаг юм боллоо. Би эднийг хараад л дотор жигтэйхэн болж, сэтгэл уяраад явчихсан юм. Би жигтэйхэн уярамтгай хүн юм. Ер тийм л согогтой төрсөн хүн дээ. Кино үзэж суугаад кинонд ямар нэг өрөвдөлтэй юм гарвал уйлах шахна. Юун сайндаа найз нөхөдтэйгөө зэрэгцээд суухаас зовоод байдаг юм. Тэд тачигнатал хөхрөлдөж суухад би орилохгүй гэж уруулаа хазаж суух гэдэг ичгэвтэр шүү! Би нэг ийм л эм хүн шиг өр нимгэнтэй хүн дээ гэж үнэнээ ярив. 

	Галт тэрэг тар түрхийж, тоормосолж эхлэв. Үйлчлэгч хүүхэн дэнлүүгээ бариад яаралгүй гарч явахыг үзвэл, онцын юм болсонгүй ямар нэг зогсоолд хүрч иржээ. Хархүү цонхны хөшиг ярж харанхуй руу харав. Хэдэн гал гэрэл гялалзаж байхад, 

	— Хүн амьтан суудаг л газар байна гэв. 

	— Хот хүртэл яльгүй үлджээ. 

	 

	 

	Кузьмагийнхны өр ширэнд орсноос хойш гурав дахь өдөр эхлэв. 

	Кузьма өглөө их л тайван босов. Ажил явдал бүтэмжтэй байхад сэтгэл дүүрэн. Хүүхдүүдээ хичээлдээ яв гэж босгоод тэдний хувцаслах гэж хэрхэн үймэлдэхийг харж зогсохдоо эдний сэтгэлийг сэргэлэн байлгахын тул мөнгө олох болсноо эдэндээ хэлэх л юм сан гэж бодов. Өглөөний цайгаа уухаар ширээнээ сууцгаахад Мария хүүхдэдээ сүү, өөртөө, Кузьмад цай аягалав. Кузьма Витька хүүдээ нүд ирмэж, 

	— Хоёулаа сүү, цай хоёроо солих уу? гэв. 

	Витька гайхаж, их л хөхиүнээр, 

	— Сольё гэв. 

	Гэтэл Мария, 

	— Сүү бий шүү дээ, хүүхдийн идэх юм булаагаад. Ууя гэвэл би хийгээд өгье гэж ширэвхийв. 

	— Уухгүй. 

	Кузьма тийнхүү унтууцахад нь Марияд гомдоогүйгээр үл барам харин ч түүнийг уцаарлав гэж дотроо сэтгэл дүүрэн байв. Уурлаж болж байгаа юм чинь инээж болно. Тэгэхлээр дотор нь тэс хөрөөгүй, мөд удахгүй сэтгэл нь сэргэнэ гэсэн үг гэж бодов. Тийнхүү цайгаа ууж суух зуур Кузьма хүү Витькатайгаа хуйвалдаж байсан шиг үргэлж нүдээрээ ярилцаж суухдаа, манай гэрийн явдал бүтэмжтэй сайн байгаа юм байна гэж Витька ойлгов гэж мэдэж байв. Хүү нь сургуульдаа үсэрч дэвхэрсээр яваад өгчээ. 

	Кузьма өглөө гэгээ сайн орохыг хүлээж байснаа яаралгүй хувцаслаж явахдаа, 

	— Би мөнгө авахаар явлаа гэжээ. 

	Мария дуугарсангүй, Кузьма ч түүнээс хариу дуулах гэж хүлээсэнгүй. Зөвхөн энэ үгийг дуулгах хэрэгтэй байв. Мария энэ үгийг дуулснаас хойш дотор нь лав аяндаа зүгээр болно. 

	Энэ өдөр мөн л өчигдрийнх шиг бүрхэг бүүдгэр өдөр байв. Мөн л Кузьмагийн одтой өдөр нь бололтой. Хэрэг явдал мөн сайнаар бүтэх вий. Кузьма гэрээс гарч алхтал бие жигтэйхэн хөнгөн, бүр алхаад баймаар байжээ. Зарим өдөр нэг их явган явмаар санагдах агаад тийм үедээ явдал дундаа биеэ амрааж сурсан нь бий.

	Гэвч тэр өдөр нэг л батгүй, нимгэн хөврөг шил шиг санагджээ. Намар ч биш, өвөл ч биш, хоёрын хооронд цаг үед тэнгэр тиймэрхүү байдаг гэж Кузьма бодов. Ер нь ингээд л намар гэдэг мөч ирэх тусам суларч, өвөл ирэх болно. Харин ч одоо хүртэл цас хаялаагүй нь гайхалтай. Цас орох цаг мөд удахгүй болсон байлтай. 

	Кузьма контор хүрэх гэж явтал хамтралын механикч дуудаж, хойноос нь гүйцэж ирээд гар барив. Тэр механикчийн цалин мөнгийг авах гэж яваадаа Кузьма их л аягүйрхэж байв. Үүнд ер аятай юм юу байх билээ? Нүүрийг харахаас ичиж байв. Механикч

	— Кузьма, чи намайг уучлаарай. Уг нь ингэж болохгүй гэж би мэдэвч ондоо ямар ч арга мөр алга. Би дээд сургуульд хамт суралцаж байсан нөхдөө энэ баяраар урьчихсан юм. Гэтэл мөнгө байдаггүй, ганц шил архи ч авах мөнгө байдаггүй гэв. 

	— Өгнө өгнө. Чи өөрийнхөө мөнгөний төлөө уучлал эрж байдаг ямар хачин хүн бэ! гэж Кузьма баяртайгаар өгүүлэв. 

	— Уухай, чи бололцоотой бол надад хорин рубль өгчих. Би энд бараг хүн танихгүй, мөнгө зээлэх хүн огт алга. 

	— Өгнө, өгнө, энд ямар яриа байх вэ!

	Конторт ороод механикч мөнөөхөн мэргэжилтнүүд цуглан буй өрөө тийш дохиж, 

	— Би энд байна шүү гэв. 

	Кузьма нягтлан бодохын өрөөнд оров. Нягтлан түүнийг хараад сандал дээрээ гэдийж, дөхөж очихыг хүлээж байв. Бүхий л байдлаараа за юу гэж явна гэсэн янзтай сууна. Хамтралын нягтлан бол бусад нягтлангуудын нэгэн адил их сониуч, харамч хүн билээ. Өнөөдөр мөнгө авч чадахгүй ч байж болно гэж би яагаад бодсонгүй билээ гэж Кузьма гэнэт сэрхийтэл санав. Гар хоосон буцахад үл болох газаргүй. Юу гэвэл, нягтлангуудаас ганц орж ирээд л мөнгө салгаад гардаг хүн гэж цөөн. Нягтлангууд хүнийг гурав дөрвөн удаа гүйлгэж байж сая нэг юм гялайлгах нь бий. 

	Бэлэн мөнгө авна гэж өчигдөр үдэш, өнөө өглөө ч гэсэн итгэж явсандаа Кузьма өөртөө боловч гайхав. Энэ хэрэг бүтэхгүй болов уу гэхээс Кузьма хамаг биеэ хурааж, нягтлангийн дэргэд дөхөж очоод, 

	— Сайн байна уу? гэв. 

	— Сайн гэж нягтлан өдөж байсан шиг дуу гарч, — Хүрээд ирэв үү? гэв. 

	— Хүрээд ирлээ

	— Мөнгө авах нь уу?

	— Өгвөл чинь авъя. 

	Хамаг хэрэг нягтлангаас шалтгаална гэдгийг Кузьма ойлгож буйг нягтлан мэдэж байх шиг санагдана. Нягтлан зориуд цаг нөхцөөн Кузьмагийн сэтгэлийг зовоох гэж дуугүй сууснаа, 

	— Нэг эвгүй юм боллоо гэж их л бахтайгаар хөмсгөө атируулан, улам цаг нөхцөөж, — Бидний цалинг чамайг авах юм гэж мэдсэнгүй би. Би цалингаа аваад үрчихлээ гэв. 

	— Яаж үрчихлээ гэж?

	— Яах вэ дээ, мөнгө яаж үрдэг билээ дээ. Дэлгүүрээс юм авчихлаа. Тооцоог нь гаргасан ч болно, эхнэртээ өвлийн хүрэм, өөртөө эсгий гутал авчихсан даа гэв. 

	— Бусад нь яасан бэ?

	Нягтлангийн бах нь ханаж буй бололтой Кузьмаг харж, дуугарч ядан нэлээн сууж байгаад уцаарлангуй маягтай, 

	— Бусад нь Полинагийн төмөр авдарт бий. Цаадуулын чинь зарим нь цалингийн хүснэгтэд гарын үсэг зураагүй байгаа. Хэрэв Полина хариуцаад өгөх юм бол ав л даа гэв. 

	Кузьма Полинагийн ширээ рүү явтал нягтлан араас нь, 

	— Сүүлд хэнд хэчнээн мөнгө буцааж өгөхийгөө цаасан дээр бичиж ав. Хожим эздэд нь эгүүлж өгнө шүү гэв. 

	Нягтлан хэлэх гэсэн үгээ арай түрэгдүүлэв гэж амаа барин Кузьмагийн хойноос их дурамжхан харж хоцров. 

	Полина, 

	— Мөнгийг чинь одоо олгоно. Харин чи зоо техникч, малын эмч хоёрыг даруйхан нааш нь оруулаарай гэж шивгэнэн хэлэв. 

	— За. 

	Полина мөнгө тоолж гарав. Тэр хэдий хурдан хурдан хөдлөх авч дандаа гуравт, нэгтийн дэвсгэр тоолох гэж их л удав. Эхнээс нь бас дахин тоолно. Полинагийн гар дотор цаасан мөнгө хэрхэн жирэв жирэв хийхийг Кузьма нэг их сонирхсон үгүй, тайван харж байв. Полина мөнгийг өгч, 

	— Одоо их дутуу юу? гэж мөн шивгэнэн асуув. 

	— Одоо бас л их дутуу болчихлоо. 

	Кузьма мөнгийг авч өвөртөлсөнд өвөр түнхийгээд байхаар алгаараа дарж байхдаа механикчид хорин рубль өгөхийгөө санаж, нэг боодол мөнгө гаргаж ирэв. Тэр нь дандаа гуравтын дэвсгэр тул хорин рубль таарч өгсөнгүй болохоор нь гучин рубль болгож тусад нь авав. Кузьмагийн тийнхүү мөнгө тасалж байхыг тэртээ булангаас нягтлан их л хүйтэн царайтай сонирхон харж байхад Кузьма ч урдаас далдиран далдиртал нь ширтэв. Нягтлан хариугаа авах гэж, 

	— Битгий архи аваад уучхаарай даа гэв. 

	— Арай ч дээ... гэж Кузьма хортой бус дуугарав. 

	Кузьма мэргэжилтнүүдийн өрөөнд орж механикчийн дэргэд очиж, өнөө гучин рублиэ хахуул өгч байсан шиг гарт нь сэмхэн шургуултал цаадах нь эргэж харсан ч үгүй, 

	— За гэв. 

	Кузьма байшингийн гудамд малын эмчийн эхнэртэй тааралдсан авч цаадах нь олз мөрдөж байсан шиг ховдог, ёозгүй харсныг нь мэдсэнгүй өнгөрчээ. Дарга дээр оръюу гэж шагайтал хүнтэй байхаар нь үүдийг хаав. Тэнд ороод ер юу хэлэх юм? Гэртээ харьсан нь дээр байгаа. 

	Тэнгэр хэрхэвч цооршгүй бүрхэг харагдах нь олон давхар нимгэн цаас нааж орхисон мэт санагдана. Уг нь үлээж орхивол хийсээд явчихмаар атал салхигүй болохоор үлээх юмгүй. Орчин тойронд аяархан шуугих, хангинах, хуцах дуу гарах нь мөнөөхөн цаасан тэнгэрийн хана туурга дэрвэж байх шиг. Тэнгэр алсуураа их л бүрхэг харагдана. Энэ өдөр ч нягтлангийн одтой өдөр бололтой. Тэнгэрийн царай, түүний баргар царайтай их нийлж байна шүү гэж Кузьма бодов. 

	Өвөр дэх мөнгө нь сул чөлөөтэй явахад садаа болох тул Кузьма алхаагаа сааж, өвөр дэх мөнгө ус адил цалгих вий гэсэн шиг сэмхэн сэмхэн өргөөд явав. Мөнгө олов гээд баяр ургасангүй, түүний баярын сэтгэлд нэг явдал болсон шиг огт хөдлөхгүй байжээ. Мөнгө бол хэрэгтэй гэдгийг Кузьма мэдэж явавч мөнгөтэй болов гээд сэтгэл ханаж дотор аятайхан болохыг үзсэнгүй явав. Чингээд мөнгөө шалавхан аваачиж тавиад өврөө суллахыг бодов. 

	Кузьма гэртээ хариад мөнгөө мөсөн чихрийн том гэгчийн төмөр лаазанд хийж шүүгээн дээр тавив. Тэр лаазыг дайн дуусахад Австриас авчирсан билээ. Мөнгөө далд хийж сэтгэл баахан хөнгөрнө. Чингээд сэтгэлээ сэргээж, энэ тосгонд энэ лаазанд байгаа шиг их мөнгөтэй хүн нэг ч байхгүй дээ гэж бодов. Кузьма чадах бүхнээ хийв. Одоо үлдсэн хоёр хоногт мянга хүргэх хэрэгтэй байв. Гэвч яаж хүргэхийгээ мэдэхгүй байлаа. Энэ талаар арга чаргаа бүрэн барсан байж таарахгүй, нэг арга бодох хэрэгтэй. Нэгэнт л мянга хүрэх ёстойгоос хойш яаж ийгээд хүргэх л хэрэгтэй болно. Гэвч одоо, өнөөдөр чадахгүй. Өнөөдөр хүнээс мөнгө эрж чадахгүй шиг санагдана. Энэ талаар хамаг аргаа шавхан барсан шиг санагдана. Эл учир амрах хэрэгтэй. 

	Үүдний пинд хүний хөлийн чимээ гарахад Кузьма тэднийд хүн ирэв гэж огтхон ч бодсонгүй, зүгээр л энгүүн сул чимээ гарав гэж боджээ. Гэтэл малын эмчийн эхнэр орж ирэхэд ихэд гайхсанаа өнөө малын эмч зоо техникч хоёрыг олж цалингийн хүснэгтэд гарын үсэг зуруулаагүйгээ гэнэт санав. 

	Малын эмчийн эхнэр уруулаа зуугаад үүдний дэргэд зогсож байв. Малын эмчийн эхнэр бол хавтгай биетэй царай муутай болохоор Кузьма яагаад ч юм дотроо ихэд өрөвдөн, яадаг билээ. Эд тийм ч эвтэй найрамдалтай сууж чаддаггүй улс болохыг Кузьма мэдэх бөгөөд хэрүүлтэй уруултай айлын эхнэр ямар шуу байдгийн үлгэрийг энэ эхнэр биеэрээ харуулдаг шиг түүнд санагддаг билээ. Кузьма их л энгүүнээр, 

	— Орооч, юунд үүдэнд зогсов? гэв. Гэвч эхнэр орсонгүй, зөвхөн уруулаа улам өмөлзүүлэн, 

	— Бид одоо яаж амьдрах билээ, Кузьма? Чи үүнийг бодсон уу? Яагаад ийм явдал болчхов? гэв. 

	Энэ үгний учрыг Кузьма анхандаа даруй ухаарсангүй агаад ухаартал хариу хэлэх үг олдсонгүй. 

	— Бид энэ цалингаа бүтэн сар хүлээсэн юм сан. Ядахдаа хүнд тавин рублийн өртэй. Одоо яадаг билээ? гэхдээ эхнэрийн дуу хоолой улам чичирч байв. 

	Кузьма босож шүүгээн дээрээс лаазтай мөнгөө аваад ширээн дээр асгав. Эхлээд мэргэжилтнүүдийн цалингийн тоог хуулж авсан бичгээ гаргаж хараад, дараа нь мөнгийг алдчих вий гэсэн шиг их л хичээнгүйлэн тоолж малын эмчийн эхнэрт өгөөд хартал нүдэнд нь гэнэт Мария харагдав. Кузьма Мариягийн мөнгийг хулгайлж байгаад баригдсан мэт аягүй муухай ичих шиг болов. 

	Малын эмчийн эхнэр ч гарч одов. 

	Кузьма мөнгөө өнөө лаазанд хийж шүүгээн дээр аваачиж тавихдаа урьдын адил цаана тавьсангүй. Бас эзэд нь ирж мөнгө цалингаа авъя гэж болно. Ер нь хүлээх хэрэгтэй. Тэдний хэн нэгэнд мөнгөний хэрэгцээ гарч болно. 

	Кузьма тийнхүү хүлээж баахан суув. Мария хэд хэдэнтээ хажуугаар нь өнгөрсөн авч эргэж харсан нь үгүй. 

	Кузьма хүн ирэхийг хүлээгээд л суув. Цаг боллоо. Хоёр цаг боллоо, хүн ирдэггүй. Хүн яагаад ирэхгүй байна гэж Кузьма баахан санаа зовж эхлэв. Гэтэл үүдний пинд хүний хөлийн чимээ гарав. За бас нэг нь ирэв, би дэмий хүлээсэнгүй шүү гэж тэр бодов. 

	Гэтэл Агрономчийн охин орж ирэв. Мэргэжилтнүүд яагаад өөрснөө ирэхгүй, дандаа эхнэр хүүхдээ явуулна вэ? Ийм жижигхэн хүүхэд мөнгийг гээчхэж болно, тэгвэл хэн хариуцах юм гэж сэтгэл дундуур болов. Тэр охин духаараа харж, их л мятархай. 

	— Сайн байна уу? гэв. 

	— Сайн, сайн уу? гэж Кузьма өнөө лаазтай мөнгөө авахаар босов. Тэр мөнгөө бүр цааш нь түлхээгүй, шүүгээний дөнгөж ирмэг дээр тавьсан нь сайн болж, 

	— Кузьма ах аа, үүнээс хойш Витькаг миний хойноос бүү дагаж бай гэж та хэлж өгөөрэй гэж охин дуржигнав. 

	— Юу? гэж Кузьмагийн гар сул унжив. 

	— Витькаг намайг битгий дагаж бай гэж та хүүдээ хэлээрэй. Хүүхдүүд болзоот хоёр, болзоот хоёр гэж шоолоод байх юм. Эрэгтэй хүүхдүүд «Болзоот эр эм хоёр болдгоороо нийлээд явж байна!» гэж хашхиралдан хүн огт явуулахгүй юм байна шүү дээ. 

	Кузьма инээх аядаж. 

	— Тэгж байна гэж үү? гэв. 

	— Тэгэлгүй яах вэ. Витька намайг юунд дагана вэ? Битгий дагаад бай гэж би хэлсэн юм л даа, тэгсэн чинь ялгаагүй дагаад байх юм. 

	Кузьма тас тас хөхөрч, 

	— Сайхан золиг вэ? Дагаад байна гэнэ ээ? гэв. 

	— Тийм ээ, хүүхэд шоолоод байх юм. Надад ямар ч буруу байхгүй биз дээ. 

	— За би ирэхээр нь хүзүүг нь нэг сайн мушгиад орхиё. Айхавтар галуу вэ!

	— Үгүй, та бүү зодоорой, зүгээр л хэлээрэй. Тэр чинь эцгийнхээ үгэнд орно. 

	— Хэлнэ, хэлнэ

	— Тэгвэл би явлаа. 

	— Яв яв, чи бүү зов, одоо тэр чам өөд харж ч чадахгүй. 

	Охин мэхийн ёслох мэт дор гэгч дохиж гарч дэгдэв. 

	Кузьма хойноос нь харж зугаатай инээвхийлсэн авч даруй мөнөөхөн, хоосон хүйтэн бодолдоо автагдав. Лаазтай мөнгөө нэгэнтээ хялайн хараад дахин суув. Мөнгөө тоолмоор санагдавч дахин босохыг хүссэнгүй. Цөөхөн мөнгө үлдчихсэн байвал бүр дор болно гэж эмээжээ. 

	Өчигдөр өдийд би ийм их мөнгө олно гэж горилоогүй байсан шүү дээ гэж сэтгэлээ илбэн засахыг хичээвч тусыг эс олов. Тэгэхээр нь одоо ажлаа бодъё, хэнийд орж мөнгө эрдэг билээ? гэж бодов. Гэвч өнөө ажлаа бодъё гэснийгээ яагаад юм умартаж, юу ч бодож санахгүй хэсэг суув. Мөнгийг хулуух хүн байхгүй гэдгийг мэдэвч Кузьма мөнгөнийхөө дэргэд манаа адил сахин тамхи татаж суув. 

	Хүүхдүүд нь сургуулиас харьж ирэхэд Витькад юу хэлэх гэсэн билээ гэж бодоод санасангүй. Хүүхдүүд нь дангаар сууж хоол цай идэж уух агаад тэдэн дээр Кузьма ч, Мария ч орсонгүй. 

	Тэд хэдийгээр цөм гэртээ байвч гэрийн дотор таг чимээгүй аймаар авай. 

	 

	 

	Үдэш Гордей өвгөн амьсгаадсаар гүйж ирэв. Гэрт ороод суух байх газраа олж ядан байснаа Кузьмаг дуудаж үүдний пинд дагуулан ороод, 

	— Кузьма, ер нь ямар ч мөнгө хэрэггүй юм байна. Чи юм бодсон уу? Мөнгө цаасгүйгээр болно гэв. 

	— Өвгөн та бас ямар дэмий юм бодож орхив? гэж Кузьма ярвайв. 

	— Ямар үхсэн хатсаны чинь дэмий юм! Өвгөн хүн дэмий юм боддоггүй, яг үнэнээр нь мэддэг. Би чамд нэг юм хэлье... 

	Кузьма дуугүй чагнан байв. 

	— Тэгэхлээр ийм байна. Мөнгө олох хэрэггүй, ганц улаан зоос ч хэрэггүй. Марияг ч шоронд аваачихгүй. Хуулийн үүднээс ганц зөв юм болно гэж Кузьмагийн чихэнд, — Эхнэрээ жирэмсэн болгож орхи. Тэгээд л гүйц ээ! Жирэмсэн хүнийг шоронд хийдэггүй гэж хуульд бичсэн байгаа юм гэж шивгэнэх нь тэр. 

	— Өвгөн чи яана гэнэ ээ?

	Өвгөний сэтгэл бүр хөөрч, чанга дуугаар, 

	— Худал хэлэхгүй, үнэнч шударга хүн тэгж хэлж байна. Марияг их гэдэстэй болгож орхи. Чамд ямар их ажил орох вэ дээ? Аан? гэв. 

	— Өвгөн чи яв яв, дахин тийм юм бүү дурсаарай! Сүрхий зөвлөгч гарах нь

	— Яалаа гэнэ ээ?

	Кузьма гэртээ орчхов. Өвгөн хойноос нь, 

	— Хүн хэрэгтэй юм ярьж байхад чи цаашаа шургачна гэнээ! Шургаж л бай... Харин сүүлд нь юм хум зааж өгөөгүй гэж хэлэв ээ! гэж үүдний пинд хашхирч байв. 

	Сүүлд нь Кузьма бодож үзвэл Гордей өвгөний санал тийм ч зэрлэг бүдүүлэг юм биш шиг санагджээ. Тэгдэг бол бас ч муугүй л юм. Хамаг хэрэг даруй нэг тийш болох байсан биз. Жирэмсэн эхнэрийг хайрладаг, шүүхэд шийтгэдэггүй гэж Кузьма ч дуулсан нь бий. Яагаад энэ тухай санаанд нь ороогүй вэ гэвэл, үнэн худлыг сайн мэдээгүй учраас юм. Одоо зургаан ам тэжээж байгаа юм чинь долоо дахь нь л болох юм. Одоо дөрвөн хүүхэд өсөж өндийж байгаа бол таван хүүхэд л болох юм. Гэвч одоо лав хожимдсон биз. Эртхэн мэддэг байж. Гэвч Марияд цухуйлгаад үзэх үү, үгүй, энэ талаар үг цухуйлгаад хэрэггүй. Тэгвэл мөнгө цаас бүтэхгүй болж гэж мэдээд улам дордоно. Одоо амьд үхсэний хооронд яваа юм чинь. Одоо тэгээд яах вэ? Яалт ч үгүй ацан шалаанд оров. Маргааш явж мөнгө эрэх үү? Тэгвэл хэн дээр очих вэ? Хэн дээр ч очилтгүй. Эндээс мөнгө цаас эрэхийг больчхоод маргааш хот орох уу? Ахынх мөнгөтэй болов уу? Өгдөг болов уу?

	Уг явдал ийм айхтар явдал болов. 

	 

	 

	Гурав дахь өдөр мөн шувтрав. Цаг тулж ирэв. Гэтэл булшинд орсон мэт газар дор орж яс үс ч олдохгүй болов. Байцаагчийн ирэх хугацаа хоёр хоног, сайндаа гурав хоног үлдэв. 

	 

	 

	Кузьма үдэш эрт унтсан боловч шөнө дундын алдад өрөөнд нь машины гэрэл тусаж сэрээжээ. Дахиад нойр нь хүрсэнгүй. Кузьма босож цонхны дэргэд очиж суув. Гадаа таг харанхуй, амьтай голтой бүхнийг далдлан эцэс төгсгөлгүй мэт санагдана. Кузьма сэтгэлийн түгшүүрийг дарахын тул тамхи асаав. Тамхи таттал дотор нь жаал хөнгөрөв. Шөнийн цаг хүний толгойд элдвийн бодол орно. Эл учир хүмүүс шөнө унтахыг хичээдэг болой. 

	Кузьма дахин хэвттэл ашгүй унтаад өгчээ. Гэтэл хачин зүүд зүүдлэх нь тэр. Саяын сэрээчихдэг машинд суугаад Марияд мөнгө цуглуулж явав. Тэр машин мөнгөтэй айлыг өөрөө мэдээд зогсоход Кузьма зөвхөн цонхыг тогшиж мөнгө эрж яваагаа хэлэхтэй зэрэг хүн мөнгө авчирч өгч байв. Тэгтэл машин цааш хөдөлнө. 

	Кузьма дахиад л сэрчхэв. Гэтэл шөнө яагаа ч үгүй, бахь байдаг таг харанхуй хэвээр. Дахиад л толгойд нь элдвийн бодол орж нэг аягүй муухай юм бодогдов. Кузьма нарт ертөнцөд, нарт ч юу байх вэ, харанхуй ертөнцөд орь ганцаар үлдсэн мэт санагдав. Нарт ертөнц гэдэг ер байхгүй болсон юм шиг санагдав. Гэтэл гэнэт ямар нэг юм салж унаж байсан шиг тарчигнах их чимээ гарсан нь нисэх онгоц байв. Тэр их чимээ ч төдхөн бут үсэрсэн адил таг болов. Дахин ямар нэг чимээ гарахыг Кузьма чагнан суув. Гэтэл ойр мөд ямар ч чимээ имээ гарсангүй. Гэвч Кузьма орь ганцаар үлдсэн биш, ондоо юм бодож болно гэж тэрхэн үес мэдэж байв. Гэтэл Мария нь бодогдож, мөнгө бодогдож, сэтгэл нь бас л шаналан өвдтөл ах нь бүүр түүр санаанд нь орж, Кузьма өглөө босоод хот орохоор шийдсэн нь тэр!

	Өглөө их салхи тавьж, байшингийн туургыг гаднаас нь түлхэлж байв. Кузьма аян замдаа яарч, би хот орох минь гэж Марияд хэлэв. Мария сүүлийн хоёр хоног дуу ч үгүй шуу ч үгүй болчихсон атал ашгүй дуу гарч, ах чинь өгөхгүй биз дээ гэж бодлоо ил хэлэв. Гэвч Кузьмад ухрах зам байсангүй. Мария ямар ч өмгөөлөх хүнгүй орь ганцаар үлдэхээ мэдээд ах чинь мөнгө өгөхгүй биз дээ гэж хэдэнтээ хэлээд уйлж унжих нь тэр! Кузьма түүнийг аргадсангүй, уйлбал уйлахаас яах вэ. Харин ч одоо бол Мариягийн уйлахад Кузьмагийн дотор жаал онгойдог болжээ. Таг дуугүй болчихсонд орвол уйлж унжиж байсан нь дээр юм. 

	Чингээд Кузьма автобусны цонхон тушаа сууж, салхи хэрхэн галзуурч ганирч байхыг харж явав. Энэ ингэх ёстой, Мария бид хоёрыг ийм сандраанд орсон байхад тэнгэр амгалан байх учиргүй гэж Кузьма дотроо бодож явавч салхи учиргүй айхтар үлээж байхад ямар нэг муу юм болохгүй байгаа даа гэж бас эмээж явжээ. Салхи намдахыг бүхэл өдөржин хүлээвч огтхон ч намдсан нь үгүй, нүдээ аниад хэвтэвч салхи нүдэж, газар дэлхий ёолж байхыг харсаар явав. 

	Гагцхүү үдэш харанхуй болмогц Кузьмагийн сэтгэл бага зэрэг тайтгарав. Гадаа юу болж буйг тэр харахгүй болов. Түүний мөр дээр ямар учрал тохиолдох бол гэж тааж мэдэхийг ч хүссэнгүй. Харин ч вагон дотор хийх юмгүй яваадаа сэтгэл түвшин явав. Түүний хийх юмыг одоохондоо галт тэрэг гүйцэтгэж яваа хэрэг. Кузьма хэвтээд амарч явав. Гэвч энэ амралт нь хэрэгтэн хүн ял шийтгүүлэхийн өмнө түр амсхийдэгтэй чанар адил мэт түүнд санагдаж байжээ. 

	Галт тэргэнд суугаад хот орж яваа мөртөө улам хурдан явахыг хүсэж байв. Одоо бас л хүнээс мөнгө гуйх болно гэж бодохоос Кузьмагийн дотор айдас хүрэв. Хот орно гэхээс эмээж, ормооргүй санагдав. Галт тэрэг явдлаа сааж эхэлтэл өнөө салхи санаанд орж, Кузьма хамаг биеэ агдайлгаад хамаг хэрэг энэ салхинд л байгаа юм гэж өөрөө өөртөө өгүүлэв. 

	Кузьма вагоноос буутал их цас орж байхад мэл гайхаж хоцров. Том том ширхэгтэй цас малгайлан бууж өглөөний бүрэнхийд газар дэлхий цайран харагдана. 

	Салхи бүр сураг танаггүй намджээ. Газар дэлхийг цас дарахын хамт бас ер бусын анир чимээгүй байдал дарж, хааяа дуулдах дуу чимээг боловч хучин дарж байв. 

	Кузьма тэр шинэхэн цасан дээр гишгэхгүйн тул хүний мөрөөр явахыг хичээнэ. Зам төмөр хөндлөн гарч өртөөний буудлын тийш явав. Нэг зайлшгүй юманд тулгарав гэсэн гашуун гунигт бодол гэнэт Кузьмагийн сэтгэлийг эзэмдэв. Би ямар хар элгийн айлд очиж яваа биш, төрсөн ахындаа очиж яваа шүү дээ гэж Кузьма бодохыг хичээвч ах нь ер аврахгүй болов уу даа гэсэн нэгэн санаа төрж, хүний сэтгэлийн агуулахад хэтэрхий богинохон, хэтэрхий хэврэг ердөө ганцхан үг санаанд нь бууж байлаа. Тэгэхлээр нь энэ цас ордог бол сайны тэмдэг гэж бодов. Энэ цас лав Кузьмагийн төрсөн тосгонд ч орсон байх ёстой, Мария өглөө босоод итгэл найдварын оч бадарсан нүдээр цасыг харж, нэгэн гайхамшгийг үзсэн мэт болно. Мария өдийд Кузьма лав ахтайгаа уулзан, учир бүхнийг ярилцан тохиролцоод сууж байгаа тийм явдлын дараа шинэ цас орно гэдэг бол миний сэтгэлийг зовоохгүй гэсэн хэрэг даруй мөн гэж лав бодож буй. Мария ч бас юмыг гүйцэд бодож чадна шүү дээ. 

	Кузьма автобусны буудал тийш очиж, өврөөс ахынхаа хаягийг гаргаж, тийш ямар унаагаар яаж явахыг асуусанд улс зааж өгөв. Кузьма заасан автобусанд суув. Бүтэн сайн өдрийн өглөө эрт болохоор хүн цөөн байв. Кузьма орь ганцаар орхигдсон юм шиг бодогдон, хотод өөрөө ирсэн биш, түүнийг хүргэж авчирсан юм шиг санагдаж байжээ. Одоо юу болдог бол гэж бодохоос мөнөөхөн мөнгөний тухай бодол нь юу ч биш санагдав. Кузьма эргэн тойруулан харваас автобусанд яваа улс цөм цонхоор ширтэн түүнийг огт эс ажиглана. Хот орж мөнгө олох санаа миний толгойд яаж оров оо? Өөрийн тосгоноос олж чадахгүй байсан гэж үү хэмээн Кузьма өөрийгөө зүхэж явав. 

	Кузьма автобуснаас буугаад мөнөөхөн ахынхаа хаяг бүхий дугтуйг гаргаж ил бариад гудамжаар энэ тэр байшинг харж явав. Гэгээ ч оров. Цас улам ихээр лавсан бууж, Кузьмагийн дал мөр, толгой дээр дарж, нүдний зовхинд наалдан, явахад садаа болно. 

	Кузьма харсаар явж ахынхаа байшинг олоод амьсгаагаа дарахаар түр зогсож, өнөө цасанд норсон дугтуйгаа өвөртлөв. Чингээд хоёр алгаар нүүрээ илээд үүдэнд нь хүрч хаалгыг тогшив. Кузьма ч очих нь очлоо шүү. Мария л одоо залбир даа!

	Одоо хаалгаа тайлах болно.

	 

	

	 

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

	Д. Сүхбаатарын нэрэмжит Хэвлэлийн комбинатад хэвлэв.

	Улаанбаатар, Сүхбаатарын талбай, 6

